
«ትውልዱ የኢትዮጵያን... ወደ ገጽ 4 ዞሯል ገጽ  4

ማዕከሉ ነዋሪዎች በዋጋ  ... ወደ ገጽ 4 ዞሯል

ራስወርቅ ሙሉጌታ
 

አዲስ አበባ፡-  የለሚ ኩራ የግብርና ምርቶች የገበያ 
ማዕከል በከተማዋ የገበያ መረጋጋትን በመፍጠር ነዋሪዎች 
በዋጋ ንረት የሚፈጠርባቸው ጫና የሚያቃልልና  
ነጋዴውንና ሸማቹን ተጠቃሚ የሚያደርግ መሆኑ ተገለጸ። 

ማዕከሉን መርቀው የከፈቱት የአዲስ አበባ ከተማ 
አስተዳደር ከንቲባ አዳነች አቤቤ  እንደተናገሩት፣ ማዕከሉ 

ሄለን ወንድምነው

አዲስ አበባ፡- ትውልዱ የኢትዮጵያን አንድነት 
ማጠናከር የሚችለው ሀገሩን በሚገባ ሲያውቅ ነው 
ሲሉ የጥንታዊት ኢትዮጵያ ጀግኖች አርበኞች ማኅበር 
ፕሬዚዳንት ልጅ ዳንኤል ጆቴ መስፍን ተናገሩ፡፡

ልጅ ዳንኤል ጆቴ መስፍን ለኢትዮጵያ ፕሬስ 

ማዕከሉ ነዋሪዎች በዋጋ ንረት 
የሚፈጠርባቸውን ጫና የሚያቃልል  ነው   

በከተማዋ እየተሠሩ ካሉ ሰው ተኮር ፕሮጀክቶች መካከል 
አንዱ ነው፡፡ ይህ ማዕከል ሸማችና ነጋዴውን በቀጥታ 
በማገናኘት በአሁኑ ጊዜ  እየታየ  ያለውን የገበያ አለመረጋጋት 
ለማስቀረት የሚረዳ፣ ለአምራቾችና ለሸማቾች በቀጥታ 
እንዲገናኙ በማድረግ  የዋጋ ንረትን በማረጋጋት እፎይታን 
የሚሰጥ ይሆናል። 

 ይህ ደረጃቸውን የጠበቁ የመሸጫና የማከማቻ ክፍሎች 
ያሉት ማዕከል በጅምላም በችርቻሮም የሽያጭ አገልግሎት 

በመስጠት ነዋሪዎች በዋጋ ንረት የሚፈጠርባቸውን ጫና 
የሚቀንስ  ይሆናል ያሉት ከንቲባዋ፤ የገበያ ሰንሰለቱ ውስጥ 
ያለውን አላስፈላጊ የንግድ ሰንሰለት ያስወግዳል። ለነጋዴውም 
ሆነ ለሸማቹ  እንግልቶችንም ያስቀራል ብለዋል።

በአምስቱም የከተማዋ በሮች የገበያ ማዕከላትን 
ለመገንባት እቅድ ተይዞ ሲሠራ ቆይቷል  ያሉት ከንቲባዋ፤ 

«ትውልዱ 
የኢትዮጵያን አንድነት 

ማጠናከር የሚችለው ሀገሩን 
በሚገባ ሲያውቅ ነው»

- ልጅ ዳንኤል ጆቴ መስፍን
የጥንታዊት ኢትዮጵያ ጀግኖች 
አርበኞች ማኅበር ፕሬዚዳንት

በጋዜጣው ሪፖርተር

አዲስ አበባ፡-  ኢትዮጵያን ከሸማችነት ወደ 
አምራችነት ለማሸጋገር ሁሉም ባለድርሻ አካላት መረባረብ 
እንደሚጠበቅባቸው የመንግሥት ኮሙኒኬሽን አገልግሎት 
ገለጸ፡፡

የመንግሥት ኮሙኒኬሽን አገልግሎት ትናንት ጳጉሜን 
4 የተከበረውን የአምራችነት ቀን ምክንያት በማድረግ 
ባስተላለፈው መልዕክት፤ በግብርና ዘርፍ የተገኘውን ስኬት 
በማጠናከር በኢንዱስትሪው ዘርፍም ተተኪ ምርቶችን 
በማምረት ኢትዮጵያን ከሸማችነት ወደ አምራችነት ለማሸጋገር 
ሁሉም ባለድርሻ አካላት መረባረብ ይጠበቅባቸዋል። 
የአምራችነት ቀንን ስናከብር ለኢትዮጵያ ሁለንተናዊ 
ብልፅግና ጉልበታቸውንና ሃብታቸውን አፍስሰው ሀገራችንን 
ከሸማችነት ወደ አምራችነት ለማሸጋገር በሙሉ አቅማቸውና 
እውቀታቸው እየለፉ ያሉ ትጉህ አምራቾችንና ታማኝ ግብር 
ከፋዮችን በማመስገን ይሆናል ብሏል፡፡

ኢትዮጵያ የትጉህ አምራች ልጆች ሀገር ናት፡፡ ትርፍ 
አምርተው ለሀገር ውስጥና ለውጭ ገበያ የሚያቀርቡ፣ 
በአምራች ኢንዱስትሪ ዘርፍ ተሰማርተው ምርታቸውን 
የሚያቀርቡ እና ግብርን በታማኝነት በመክፈል ሀገርን 
ለማሸጋገር ታሪክ እየሠሩ ያሉ ምስጉን አምራቾች መፈጠር 
ተጀምሯል ያለው መልዕክቱ፣ ሀገራችን በተለይም ባለፉት 
አምስት ዓመታት በተለያዩ ፈተናዎች ውስጥ ብታልፍም፤ 
ብርቱ አምራች አርሶ እና አርብቶ አደሮች ስላሏት የእህል እና 
የእንስሳት ምርታችን በእጅጉ ከፍ ብሏል፡፡ በተጠኑ የፖሊሲ 

«ኢትዮጵያን ከሸማችነት ወደ አምራችነት ለማሸጋገር 
ሁሉም ባለድርሻ አካላት መረባረብ ይጠበቅባቸዋል»

- የመንግሥት ኮሙኒኬሽን አገልግሎት

የለውጥ እርምጃዎች አማካይነት ግብርናችን አስደማሚ 
ዕድገት አስመዝግቧል ነው ያለው፡፡ 

በ2015 ዓ.ም በከተማና በገጠር ግብርና በተሠሩ ሥራዎች 
አመርቂ ውጤት በውጭ ምንዛሬ ግኝት፣ በበጋ መስኖ ስንዴ 
ልማት፣ በመስኖ አትክልትና ፍራፍሬ ልማት እና በግብርና 
ሜካናይዜሽን አቅርቦት ላይ መልካም አፈፃፀም ታይቷል ያለው 
የመንግሥት ኮሙኒኬሽን  አገልግሎት  መልዕክት፣ ይህ 

«ኢትዮጵያን ከሸማችነት... ወደ ገጽ 4 ዞሯል

ዘላቂ ሠላምን 
ለማስፈን  በዘመናዊ 

ዕውቀትና 
ሥነ ምግባር የተገነባ 
አመራር ወሳኝ ነው 



         አዲስ ዘመን    እሁድ ጳጉሜን 5 ቀን 2015 ዓ.ምገጽ 2

ዜና

ዶክተር አለሙ ስሜ                                              

ማህሌት ብዙነህ

አዲስ ዓመት ሲመጣ አዲስ ልብስ እና አዲስ የቤት ዕቃ 
መግዛት የብዙዎቻችን ልማድ ነው፡፡ ወርሀ መስከረም አዲስ 
ዓመትና አደይ አበባን ይዞ ከተፍ የሚል  ወር እንደመሆኑ 
መጠን በወቅቱ የሚለበሱ አልባሳትና ጌጣጌጦች በአብዛኛው 
ብስራትና ተስፋን የሚያንጸባርቁ ናቸው፡፡ 

አዲሱ ዓመት በደመቀ፣ በአሸበረቀ መልኩ በደስታ 
ለማክበር የከተማዋ ነዋሪዎች  አዲስ አልባሳት ለመግዛት  ወደ 
ሚያቀኑበት የሽሮ ሜዳ ገበያ እኛም ገበያውን ለመቃኘት ጎራ 
ብለናል፡፡ 

ገበያው የአደይ አበባን መልክ በያዙ አልባሳትና የጸጉርና 
የጆሮ ጌጣ ጌቶች አሸብርቋል፡፡ የሻጭ እና ሸማቹ ትርምስ 
ብሎም በትልቁ የተከፈተው የበዓል ሙዚቃ የበዓሉን 
ግርግርና ድባብ ሞቅ ደመቅ አድርጎታል፡፡ በየመደብሩ ላይ 
በተለያዩ ቀለማትና ዓይነቶች የተሰቀሉት አልባሳትም ዓይንና 
ቀልብን ይማርካሉ፡፡

በሽሮ ሜዳ የገበያ ማዕከል  አልባሳትን በመሸጥ ላይ 
ያገኘናት ወይዘሪት ሂሩት ገብሬ፤ ዘንድሮ የበዓል የአልባሳት 
ገበያ ጥሩ  እንቅስቃሴ ላይ እንዳለ ተናግራለች።

የዛሬ ዓመት የአልባሳት ገበያ  ከዘንድሮው  በዋጋም 
በገዥም የተሻለ እንደነበር የምታስታውሰው ወይዘሮ 
ሂሩት፤ የዘንድሮ የተጠበቀውን ያህል ባይሆንም ጥሩ የገበያ 
እንቅስቃሴ አለ ብላለች፡፡

በሱቋ ውስጥ የሴት አዋቂ ቀሚሶችን እንደየዓይነቱ 

አዲሱን ዓመት በአዲስ ሸማ
ቢለያይም ከ3500 እስከ 6000 ብር እንደምትሸጥም 
ገልጻ፤ በተለየ መልኩ ለዚህ በዓል የሚውለውን የአደይ 
አበባ ቀሚስም ከ1500 ብር ጀምሮ እየሸጠች መሆኑን 
አጫውታናለች፡፡  

ዘንድሮ በሀገሪቱ በተከሰተው የዋጋ ንረት ምክንያት 
በዕቃዎቹ ላይ መጠነኛ ጭማሪ ማሳየቱን ተናግራለች፡፡

የበዓል አልባሳት ለመግዛት ወደ ሱቁ የሚመጡ ሰዎች 
የመግዛት ፍላጎት ቢኖራቸውም በአቅም መነስ ምክንያት 
ሳይገዙ ዋጋውን እየጠየቁ የሚሄዱ መኖራቸውን የገለጸልን 
አቶ አየለህ በዛብህ፤  አዲስ ዓመት በስፋት የበዓል አልባሳትን 
የሚሸጥበት ወቅት መሆኑን አስታውቋል፡፡

ዘንድሮ አልባሳቱን በዓይነትና በተመጣጣኝ ዋጋ 
እየቀረበ ነው ያለው አቶ አየለህ፤ የሕፃናት ልብስ ከ500 
ብር ጀምሮ እየተሸጠ ሲሆን የአዋቂ ከ3000 ብር ጀምሮ 
እና በትእዛዝ ለሚሠሩትም እንደየምርጫቸው የሚያቀርብ 
መሆኑን አስታውቋል፡፡   

ከአምናው ከበዓሉ 20 ቀን በፊት ይመጡ የነበሩ ገዥዎች 
ቁጥር ዘንድሮ የቀነሰ ያለ ቢሆንም የበዓሉ ቀን ሲቃረብ 
የገዥው ቁጥር እየጨመረ መጥቷል፡፡ ሆኖም በኑሮ ውድነቱ 
ምክንያት የገዥው ቁጥር የሚጠበቀውን ያህል አይደለም 
ብሏል፡፡ 

ወይዘሮ አስካለች ገበየሁ እና ማርታ ሽመልስ የተባሉ 
እናት እና ልጅ ለበዓል ገበያ አልባሳትን ለመግዛት ሽሮ 
ሜዳ በሚገኘው የአልባሳት ገበያ ነው ያገኘናቸው። እናትና 
ልጅ  በአልባሳት ገበያው ብዙ ዓይነት የልብስ አማራጮች 

መኖራቸውን  ተናግረዋል፡፡ 
ወይዘሮ አስካች ለልጃቸው በተለምዶ አደይ አበባ 

ቀሚስን በ2000 ብር ለእሳቸው ደግሞ ከ4500 የባህል ልብስ 
መግዛታቸው  ገልጸው፤ ዋጋው መጠነኛ ጭማሪ ቢኖረውም 
የሚፈልጉትን እንደገበዩና ደስተኛ እንደሆኑ ነግረውናል፡፡

ወይዘሮ በላይነሽ አማረ የተባሉ ሸማች በበኩላቸው 
ለእራሳቸውና ልጆቻቸው አዲስ ዓመትን በአዲስ ልብስ 
የማክበር ልማድ እንዳላቸው ገልጸው፤ ዘንድሮ ቢጫ 
ልብሶችን በስፋት እንዳስተዋሉ እና ዋጋቸውም ካለው ነባራዊ 
ሁኔታ አንጻር ጭማሪ እንዳለው አስታውቀዋል፡፡

ቃልኪዳን አሳዬ

አዲስ አበባ፡- ትውልዱ የፈጠራ ባህሉን በማጎልበትና 
በማስፋፋት የሀገሩን ኢኮኖሚ ዕድገት መደገፍ 
እንደሚኖርበት የፈጠራ ባለሙያዎች ገለጹ፡፡

የራሱን ተሽከርካሪ የሠራውና የጅማ ከተማ ነዋሪ 
የሆነው የ11ኛ ክፍል ተማሪ ሁዜፍ ማመርዜን ለኢፕድ 
እንደተናገረው፤ ወጣቶች የፈጠራ ሥራዎችን በማጎልበት 
ሀገርን በተለያዩ መስኮች ተጠቃሚ ለማድረግ መነሳሳት 
አለባቸው።  

ለትውልዱ የፈጠራ ሥራዎች መሳካት 
እንደኢንተርኔትና የፈጠራ ሃሳብ የሚደግፉ ተቋማት 
መኖር ምቹ ሁኔታዎች ናቸው ያለው ወጣቱ፤  የአሁኑ 
ትውልድ ምቹ አጋጣሚዎቹን  ተጠቅሞ ተስፋ ባለመቁረጥ 
የፈጠራ ሙከራዎቹን ማጠናከር አለበት ሲል ተናግሯል።

ትውልዱ ሁሉም ነገር በአንዴ የሚፈጸም  አለመሆኑን 
በመረዳት በቴክኖሎጂው፣ በአውቶሞቲቭ ዘርፍ፣ 
በግብርናና በተለያዩ መስኮች አዲስ ነገር ለመፍጠር 
መጣር እንዳለበት ጠቁሟል።

የሄሊኮፕተር ሞዴል፣ አነስተኛ የወፍጮ ማሽን፣ 
የሌባ መቆጣጠሪያና የኮቪድ ወረርሽኝን ለመከላከል 
የሚረዳ የርቀት መጠበቂያ ማሽን እንዲሁም  ሌሎች 
የፈጠራ ሥራዎችን ማበርከቱን ሁዜፍ ገልጿል።

ይህን ሁሉ ፈጠራ ሳከናውን ግን በአንድ ጀምበር 
አይደለም ያለው ወጣቱ፤ ትውልዱም ትዕግስት 
በተሞላበት ሁኔታ የፈጠራ ሥራዎችን በማከናወን 
አካባቢውን ብሎም ሀገሩን ተጠቃሚ ማድረግ እንዳለበት 
ሃሳብ ሰጥቷል።

እንደ ተማሪ ሁዜፍ ከሆነ፤ በብርቱ የሚሠራ ትውልድ 
እንዳለ ሁሉ በማኅበራዊ ሚዲያዎች ላይ በአሉታዊ 
ተግባራት ጊዜውን የሚያባክንም አለ፡፡ ትውልዱ ጊዜ 
ወርቅ ነው የሚለውን አባባል በመያዝ ከራሱ አልፎ 

ትውልዱ የፈጠራ ባህሉን በማጎልበት የሀገሩን ኢኮኖሚ 
ዕድገት መደገፍ ይጠበቅበታል

ሀገሩንም የመለወጥ ኃላፊነት እንዳለበት ተረድቶ ቶሎ ወደ 
ተግባር መግባት ይኖርበታል። 

መንግሥትና የተለያዩ ድጋፍ ሰጪ ተቋማትም 
በፈጠራ ዘርፍ ለተሰማሩ ወጣቶች የተሻለ ማበረታቻዎችን 
በማድረግ ትውልዱን ይበልጥ ወደ ሥራ ለማሰማራት 
ጥረት ማድረግ እንዳለባቸው ጠቁሟል።

የአዲስ አበባ ነዋሪው የፈጠራ ባለሙያ አቶ ወርቅነህ 
አዳሙ በበኩላቸው፤ የሻይ ማሽን በመሥራት ከ120 
በላይ ለሆኑ ንግድ ተቋማት በማከራየት የራሳቸውን 
ገቢ በማመንጨት የፈጠራ ሥራ መጀመራቸውን 
አስታውሰው፤ ትውልዱ በፈጠራ ሥራዎች ኢኮኖሚውን 
ብቻ ሳይሆን ስብዕናውንም መገንባት የሚችልበት 
አማራጭ እንዳለው አመልክተዋል።

በአሁኑ ጊዜ ከፍተኛ የኤሌክትሪክ ኃይልን መቋቋም 
የሚችል የሸክላ አፈርን በመጠቀም የሚሠራ ምድጃ፣  
የሳሙና ማምረቻ ማሽንና የተለያዩ የማሽን ውጤቶችን 
እየሠራሁ እገኛለሁ ያሉት አቶ ወርቅነህ፤ የፈጠራ ሥራዬ 
ከእኔ አልፎ ለ 40 ወጣቶች የሥራ ዕድል ፈጥሯል ብለዋል። 

የወዳደቁ ዕቃዎችን በማሰባሰብ የተጀመረው የፈጠራ 
ሥራ አሁን ላይ ለተለያዩ ፋብሪካዎች ግብዓት የሚሆኑ 
የመለዋወጫ ዕቃዎችን የሚመረቱበት የፋብሪካ ባለቤት 
አድርጎኛል ያሉት ባለሙያው፤ ትውልዱ በፈጠራ ላይ 
የተመረኮዘ የሥራ ዕድል ላይ በማተኮር ለለውጥ መትጋት 
እንዳለበት መልዕክት አስተላልፈዋል።

ትውልዱ ቴክኖሎጂን እንደምቹ አጋጣሚ በመጠቀም 
ነገሮችን በጥልቀት የማየት፣ የፈለገውን ክህሎት የማወቅ 
ዕድሎች እንዳሉት ጠቁመው፤ መልካም ዕድሎችን 
ለፈጠራ ሥራ ማዋል እንዳለበት ተናግረዋል፡፡

ትውልዱ ራሱን ዝቅ አድርጎ በጥረት መሥራት ከቻለ 
ለውጥ ማምጣት እንደሚችል ገልጸው፤ ይህም ሀገርንና 
አካባቢን ከመቀየር ባለፈ እንደ ሀገር ጠንካራ ኢኮኖሚን 
ለመገንባት እንደሚያግዝ አመልክተዋል።

ቃልኪዳን አሳዬ

አዲስ አበባ፡- ትውልዱ ባህሉንና እሴቱን በሚገባ 
እንዲያውቅ ካደረግነው የምናስበውን ሀገር በቀል የልማት ግብ 
ማሳካት እንችላለን ሲሉ የጋሞ አባቶች ተናገሩ፡፡

ጳጉሜን አምስት የትውልድ ቀን አስመልክቶ ከኢፕድ 
ጋር ቆይታ ያደረጉት የጋሞ አባት ዘኪዮስ ባንጋ እንደገለጹት፤ 
አብዛኛው ወጣት በስሜታዊነት የሚመራ፣ ባህሉንና እሴቱን 
ያልተረዳ ቢሆንም በቴክኖሎጂ ዕውቀትና ክህሎቱ ከቀደመው 
ትውልድ የሚሻል ነው፤ ይህንንም ክህሎት ከእሴቱ ጋር አዋህደን 
የማስረጽ ሥራ ብንሠራ በሀገራዊ ቅኝት የተቀመጡ የልማት 
ግቦችን ማሳካት ይችላል።

 የአሁኑ ትውልድ ክህሎቱን ከእሴቱ ጋር አዋህደን 
ባለመሥራታችን ትውልዱ  ለሀገሩ ያለው አበርክቶ 
የሚጠበቀውን ያህል አይደለም ያሉት አቶ ዘኪዮስ፤ ባህሉንና 
እሴቱን በሚገባ ጠንቅቆ ካወቀና ተግባራዊ ለማድረግ ቁርጠኝነቱ 
ካለው በማንኛውም መስክ ሀገር የሚለውጥ ሥራ መሥራት 
ይችላል ብለዋል፡፡

ትውልዱ ባህላችንና እሴታችን ምንድነው ብሎ የመጠየቅና 
የማወቅ ዝንባሌውን አላዳበረም ያሉት አቶ ዘኪዮስ፤ ከሁለት 
አስርት ዓመታት በፊት የነበረው ሥርዓት ለሀገራዊ እሴቶች 
ትኩረት ያልሰጠ በመሆኑና ትውልዱ የአባቶቹን ወግ አውቆ 
ባለማደጉ አሁን ላይ እንደሀገር ዋጋ እያስከፈለን ይገኛል ብለዋል።

ትውልዱ በአዕምሮው ፈጣን በመሆኑ ወደኋላ የቀሩና 
እየተዳከሙ የመጡትን መልካም እሴቶቻችንን ካሳወቅነው 
በአግባቡ ሊጠቀምባቸው ይችላል፤ ስለባህሉ በማስተማር 
ከተሳሳቱ ትርክቶች ወጥቶ በጎ ምግባሮቹን እንዲያጸናና የሀገር 
ግንባታው ላይ የበኩሉን አስተዋጽኦ እንዲያበረክት ማገዝ 
እንደሚያስፈልግ ጠቁመዋል።

በጋሞ አካባቢ ወጣቱ ትውልድ የብሔረሰቡን እሴት 
ጠንቅቆ ያውቃል ያሉት የሀገር ሽማግሌው፤ በዚህም ምክንያት 
በተለያዩ ወቅቶች ግጭቶች ሲፈጠሩ አባቶች ሳር ይዘው ሰላም 
ማውረድ የቻሉትና ወጣቱ ፊቱን ወደ ልማት እንዲመልስ 
የተደረገው ትውልዱ ታዛዥና ባህሉን እንዲያውቅ በመሠራቱ 
ነው ሲሉ ተናግረዋል። 

«ዱቡሻ» ለጋሞዎች የፍትህ፣ የእውነትና የእርቅ ሥርዓት 
በመሆኑ ትውልዱ ችግር ቢፈጠር እንኳን እንዴት እንደሚፈታ 
ያውቃል፤ ትውልዱ የልማትና የመልካም አስተዳደር ጥያቄዎችን 
ሰላማዊ መንገድን በመከተል ሊጠይቅ ይገባልም ብለዋል፡፡

ባህላዊ እሴቶችን ማስተዋወቅ ግጭት ለመፍታት፤ 
ትውልዱን ወደ ልማት እንዲያተኩር ለማድረግና በኅብረት 
ሥራዎችን ለማከናወን ያለው  ጠቀሜታ የጎላ መሆኑን 
አመልክተዋል።    

ሌላኛው የጋሞ አባት ዱራ ካማ በበኩላቸው እንደገለጹት፤ 
የዴሞክራሲ ሥርዓትን እናራምዳለን ከሚሉ ሀገራት የተሻለና 
ከኢትዮጵያ አልፎ ለሌላው ዓለም መማሪያ የሚሆኑ ዓይነተኛ 
እሴቶች ስላሉን ትውልዱን ልንገነባበት ይገባል።

በየአካባቢው ያሉ መልካም እሴቶቻችንን ለትውልዱ 
በማሳወቅ ኅብረተሰቡን ተጠቃሚ ማድረግ ያስፈልጋል ያሉት አቶ 

‹‹ትውልዱን ባህልንና እሴቱን እንዲያውቅ ካደረግነው 
የምናስበውን ሀገር በቀል ልማት ማሳካት እንችላለን››

- የጋሞ አባቶች

ዱራ፤ አባቶች ትውልዱ ሲያጠፋ መክሮ በመመለስ በመልካም 
ጎዳና የመምራትና የሀገር ግንባታ ላይ ትኩረት የማድረግ ኃላፊነት 
እንዳለባቸው ጠቁመዋል፡፡

እንደ አቶ ዱራ ገለጻ፤ ያለፈውን መልካም ያልሆነ ታሪክ 
መተረክ ኢትዮጵያን ስለማያሻግራት መልካም እሴቶችን 
ለትውልዱ በሚገባ ለማሳወቅ ሁሉም ጥረት ሊያደርግ ይገባል።

በመነጋገር ችግሮችን በሰላማዊ መንገድ መፍታትና 
ኢትዮጵያን አንድ ወደ ሚያደርጋት እሴቶች መምጣት አለብን 
ያሉት አቶ ዱራ፤ ለዚህም ትውልዱ ከአባቶቹ የአብሮ የመኖር 
እሴቶችንና መልካም ሥራዎችን ለመማር ዝግጁ መሆን 
እንዳለበት አስገንዝበዋል።

የአሁኑ ትውልድ ነገሮችን በሰከነ አዕምሮ በመመልከት 
የቀድሞ የአባቶቹን መልካም ወግ፣ ባህል እንዲሁም የተለያዩ 
ክዋኔዎቹን ሊያውቅና የልማት ሥራዎችን ሊያጠናክር ይገባል 
ሲሉ የጋሞ አባቶች ምክራቸውን ለግሰዋል።

አቶ ዘኪዮስ ባንጋ

አቶ ዱራ ካማ 

ተማሪ ሁዜፍ ማመርዜን አቶ ወርቅነህ አዳሙ

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

የማስታወቂያ መቀበያ ክፍል
ስልክ ቁጥር - 011-156-98-73

ፋክስ - 011-126-58-12

ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• እስማኤል አረቦ
• ቦጋለ አበበ

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው። በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም። 

ማከፋፈያ :- ስልክ ቁጥር - 011-157-02-70 ወደ ገጽ 5 ዞሯል

   ኢትዮጵያዊነት የብዙ ትውልዶች  ፖለቲካዊ ፣ ኢኮኖሚያዊ ፣ ማኅበራዊ   ፣ ባህላዊ እና መንፈሳዊ  እሴቶች 
ቅብብሎሽ ውጤት  ነው። በጊዜ ሂደት ውስጥ  እያንዳንዱ  ትውልድ  ሆኖ  ያለፈው  የማንነቱ  እና ሆኖ የመገኘቱ  
ድምር ስሌት  ነው።    

   እንደ ሀገር ዘመናት  ባስቆጠረው የጊዜ ሄደት ውስጥ ያለፉ ትውልዶች  አሁን ያለችውን ኢትዮጵያ/ 
በመፍጠርና ጠብቆ በማቆየት ከፍ ያለ ባለውለታ ናቸው። ውለታቸው በየዘመኑ በነበሩና  ኖረው ባለፉ 
ትውልዶች  ሲዘከር  የሚኖር ነው። 

    እያንዳንዱ ትውልድ የኖረበትን ዘመን  በሚዋጅ መልኩ ከቀደመው ትውልድ የተቀበላትን  የአሁኗን 
ኢትዮጵያ በአደገ  አስተሳሰብ  ላይ ቆሞ  ከትናንት የተሻለች  ልትሆን የምትችልበትን ፤ በርግጥም ሆና 
የተገኘችበትን  ተግባራት ፈጽሟል ፤  በዚህም እንደ ትውልድ የሚጠበቅበትን ኃላፊነት  መወጣት ችሏል።

   በዘመናት መካከል ገናና ታላቅ ሀገር በመፍጠር፤ ኢትዮጵያ እንደ ሀገር  የራሷ የሆነ የገናናነት የታሪክ 
ትርክት ባለቤት እንድትሆን አድርገዋታል። ይህም  በቀጣይ  ዘመናት  ለመጡ ትውልዶች የገናናነት የመንፈስ 
መነቃቃት አቅም ምንጭ ሆነዋል  አገልግለዋል። ዛሬም  እያገለገሉ ነው።

    አሁን ያለው ትውልድ  ብሔራዊ ከብር የሆኑ እንደ  አክሱም እና  ላሊበላ  የመሳሰሉ  ከፍያሉ ኪነጥበባዊ 
ፋይዳ ያላቸው ቅርሶችን፤ በብዙ መስዋእትነት  የተጠበቀ ለመላ  ዓለም   ህያው ተምሳሌት የሆነ   በነፃነት  
የመኖር ኩራትን አውርሰውን ሄደዋል።

  ከሰብአዊነት የሚመነጩና  በተጨባጭ ተሞክሮ ያደጉ ፤ የማንነታችን  ስሬት መሰረት የሆኑ ማኅበራዊ 
፤ ባህላዊ እና መንፈሳዊ  አሴቶች ባለቤት እንድንሆን አድርገውናል። በዚህም  በዓለም አቀፍ ደረጃ  ተቻችሎና 
ተከባብሮ በፍቅር የመኖር  ተምሳሌት  መሆን ችለናል። 

  የአሁኑም  ትውልድ በቀደሙት ትውልዶች  የደምና የላብ መስዋእትነት  አንገቱን አቅንቶ በኩራት መራመድ 
እንደቻለ  ሁሉ፤ ለራሱም ሆነ ለመጪዎቹ ትውልዶች ኩራትና ክብር የሚሆኑ  ተግባራትን  የማከናወን፤ በዚህም 
የራሱን ህያው ዐሻራ ጥሎ ማለፍ ይጠበቅበታል። 

  በተለይም ባለበት ዘመን አንገቱን አቅንቶ እንዳይሄድ ያደረገውን ድህነትና ኋላቀርነት  በተባበረ ክንድ 
በጠንካራ ስራ እና  የስራ  ባህል በማስወገድ እራሱና  መጪዎቹ   ትውልዶች አንገታቸውን ቀና አድርገው  
በኩራት የሚራመድበትን አዲስ የታሪክ ትርክት መፍጠር ይኖርበታል ።

   የኢኮኖሚ የበላይነት አልፋና ኦሜጋ እየሆነ ባለበት አሁነኛው ዓለም  ድህነትና ኋላቀርነት   የቱን ያህል 
ሀገራዊ ፈተናዎች እንደሚሆን ፣ ከዚህ ትውልድ በላይ በተጨባጭ የተረዳና ለዚህም ዋጋ የከፈለ አለ ብሎ 
ለማመን የሚከብድ አይደለም።

   ትውልዱ በነዚህ ማኅበራዊ ፈተናዎች   ምክንያት  ለከፋ  ሞትና  ስደት   ፣ ለርስ በርስ ግጭትና፤ ላልተገባ 
የማንነት ግንባታ  ተዳርጓል  ፤ ትናንት  ከነበረው የማንነት ከፍታ ወርዶ  ራሱን በሚያሳንሱ  አለመደማመጥና 
ንትርኮች ተጠልፎ ያልተገባ ዋጋ ለመክፈል ተገድዷል ።

   ከነዚህ ማኅበራዊ ፣ ፖለቲካዊና ኢኮኖሚያዊ  ችግሮች  ሀገርን እንደሀገር የማሻገር፤ በተለይም ድህነትን 
ታሪክ ለማድረግ  የተጀመረው ሀገራዊ መነቃቃት ትርጉም ያለው ፍሬ አፍርቶ ሀገር እንደሀገር ቀና ብላ 
የምትሄድበትን ተጨባጭ እውነት  መፍጠር   የትውልዱ ኃላፊነት እንደሆነ ይታመናል ። 

   የቀደሙት ትውልዶች  በደምና በላባቸው በጻፉት ሀገራዊ ድል፤ ብዙ ትውልድ  በኩራት መመላለስ 
እንደቻለ ሁሉ፤ ይህ ትውልድ  ዘመኑን በሚዋጅ ሁለንተናዊ የአስተሳሰብ  መሰረት ላይ ቆሞ ለራሱም ሆነ 
ለመጪዎቹ ትውልዶች  ሙሉ ኩራት የሚሆን አዲስ ድል ማስመዝገብ ይጠበቅበታል።

    ችግሮችን ቁጭ ብሎ በሰከነ መንፈስ  ሀገር እና  ሕዝብን ፤ ከዚያም ባለፈ መጪዎቹን  ትውልዶች 
ተጠቃሚ በሚያደርግ  መንገድ  ለመፍታት  ከፍ ያለ ዝግጁነት መፍጠር፤  በዚህም ባለመደማመጥ ምክንያት 
የደበዘዘውን ሀገራዊ ሁኔታችንን ማደስ ይኖርብናል ።

  የዛሬን ቀን  ስናከብርም  ከሁሉም በላይ ትውልዱ እንደ ትውልድ ያለበትን ትልቅ ኃላፊነት  መወጣት 
የሚያስችለውን  መነቃቃት በመፍጠር ፤ በተጀመረው ድህነትን ታሪክ  የማድረግ  ሂደት  ውስጥ ባለው አቅም 
ሁሉ  ተሳታፊ በመሆን  የአዲስ ታሪክ ባለቤት እንዲሆን ለማስቻል ነው!

   አንዳንድ ጊዜ ስብከቱ፣ ወንጌሉ፣ መዝሙሩ፣ 
ዘፈኑ፣ ንግግሩ፣ ሥነ ግጥሙ ፣ መጣጥፉ ፣ ቃለ 
መጠይቁ፣ ገጠመኙ ፣ ወዘተረፈ በተለይ ለእናንተ 
ተብሎ የተሰበከ፣ የተዘመረ ፣ የተዘፈነ ፣ የተነገረ፣ 
ቅኔ የተዘረፈ፣ የተጻፈ፣ የተነገረ አይመስላችሁም ። 
እኔን ግን ብዙ ጊዜ ዛሬ ድረስ ለእኔ ወይም ስለእኔ 
የተባለ ይመስለኛል ። የ2ኛ ዓመት ተማሪ እያለሁ 
ፍቅር ባልተወለደ አንጀቱ ይደቋቁሰኝና ፍቅሯን 
ሳትነፍገኝ መሸከም አቅቶኝ በገዛ ጥፋቴ የተለየችኝ 
የመጀመሪያ አይኑካየን ያጣሁ ሰሞን የወጣው 
የተፈራ ነጋሽ አልበም፤ በተለይ “ደህና ሁኝ ልበልሽ 
“ የሚለው ዘፈን ለእኔ የተዘፈነ ይመስለኝ ነበር ። 
ዛሬ ድረስ በእዝነ ህሊናዬ ይታውሰኛል ።
 “...ደህና ሁኝ ልበልሽ ፣ በእንባ እየታጠብኩኝ፤
ፍቅርን ለመጨረሽ፣ መቼም አልታደልሁኝ፤...”

እንዲህ እንደኔ ፍቅርን መሸከም ተስኗችሁ 
በየሕይወት ፌርማታችሁ ያንጠባጠባችሁ 
ግለሰቦች፣ መሪዎች፣ የፖለቲካ ፓርቲዎችና ሌላም 
አላችሁ ። ፍቅር እየተለገሳችሁ እንደኔ ማስተናገድና 
ማስተዳደር አቅቷችሁ አፍቃሪዎቻችሁን ያጣችሁ 
የትየለሌ ናቸው። ጉድ እኮ ፍቅርን መሸከም 
ባለመቻል አፍቃሪን፣ ተከታይን፣ አክባሪን ማጣት። 
አይንህን ለአፈር መባል። ከዚህ ይሰውራችሁ።

ወደተነሳሁበት ነጥብ ስመለስ ሰሞኑን ለንባብ 
የበቃው የ”The Economist “መጽሔት፤” How 
paranoid nationalism corrupts” በሚል 
ርዕስ ይዞት የወጣው ርዕሰ አንቀጽ የሀገራችን፣ 
የሕዝባችንን፣ የመሪዎቻችንን፣ የፖለቲከኞቻችንን፣ 
የሚዲያዎቻችንን፣ የአክቲቪስቶቻችንን፣ 
ወዘተረፈ አከራረምና ሰሞነኛ አኳኋን የዋጀ 
ለእኛ ተብሎ በሀገራችን ጋዜጣ ባንዱ የተጻፈ 
ርዕሰ አንቀጽ እስኪመስለኝ አስገርሞኛል። 
በጥላቻ ላይ የተመሠረተ ብሔርተኝነትን መሪዎች 
ተከታዮቻቸውን ለማስፈራራት በመጠቀም 
ሥልጣንን በአቋራጭ ለማግኘትና ካገኙ በኋላም 
አላግባብ መጠቀም የዓለማችን ፈተና መሆኑን 
በዋናነት ያትታል። 

ግነትና ውሸት ደግሞ በጥላቻ ላይ የተመሠረተ 
ብሔርተኝነት ምስ ናቸው ይለናል ። ይሄን ምሱን 
አግኝቶ ሲደነድን ደግሞ የሕግ አውጭውን፣ 
የተርጓሚውንና የአስፈጻሚውን ሥልጣንና ተግባር 
ይቀላቅላል። ያጣርሳል። ጠቅልሎ ይይዛል። ከዚያ 
ተጠያቂነትንና መልካም አስተዳደር ያጠፋል። 
ገለልተኛ ተቋማትን ያሽመደምድና አራጊ  ፈጣሪ 
ይሆናል። ሙስናና ብልሹ አሰራር ግብሩ ይሆናል። 
በመጨረሻም በሀገር ህልውና ላይ  አደጋ  
ይደቅናል።

በብሔራቸው ተከልለው ሕዝብ ይዘርፋሉ፣ 
ያጉላላሉ፣ ያሰቃያሉ። ፈላጭ ቆራጭ አምባገነን 
ይሆናሉ። መጣብህ፣ ተነሳብህ፣ ሊውጥህ ነው 
እያሉ ፍርሀት እየጎነቆሉ የልባቸውን ይሰራሉ። 
ጽንፍ የረገጠ ብሔርተኝነትን ከጥላቻ ጋር ተጃሎ  
ሀገራችንን ወደለየለት ቀውስ እያንደረደሯት 
ነው። ላለፉት 50 ዓመታት ተቋማዊና መዋቅራዊ 
ሆኖ የተለፈፈው ልዩነትና ሀሰተኛ ትርክት 
መንታ አሳቅፎናል። እነሱም ጽንፍ የረገጠ 
ብሔርተኝነትንና ጥላቻ የተባሉ ዲቃላዎችን። 
የእነዚህ ዲቃላዎች ተስቦ ደግሞ በአንድም በሌላ 
መልኩ ሁላችንንም ታማሚ አድርጎናል። 

አንዳንዶቻችን መታመማችንንም አምኖ 
መቀበል ተስኖን ሌሎች በሽተኞች ላይ ጣት 
እንቀስራለን። እንደጲላጦስ ከደሙ ንጹህ ነኝ ብለን 
እጃችንን ለመታጠብ ይዳዳናል። ቁርጣችሁን 
ልንገራችሁ ይህ ተስቦ ያልገባበት የለም። በገዢው 
ፓርቲ በለው በተቃዋሚውና በአክቲቪስቱም 
ሆነ በዩቲውበሩ ። ምን አልባት ደረጃው ይለያይ 

ትውልዱ የደማቅ ታሪክ ባለቤት 
እንዲሆን ለማስቻል!

ቁምላቸው አበበ ይማም (ሞሼ ዳያን) ይሆናል እንጂ ሁላችንም ወይም አብዛኞቻችን 
ጥላቻን ጽንፍ ከረገጠ ብሔርተኝነት እያጃመልን 
በሕዝብ መካከል የባቢሎንን ግንብ ከመገንባት 
አልፈን አንዱን በአንዱ ላይ እያነሳሳን ነው። 

ቆም ሰከን ብለን የተያያዝነውን አደገኛ 
የጥፋት መንገድ ትተን መጀመሪያ ጽንፍ 
የረገጠ ብሔርተኝነትንና የጥላቻን ጋብቻ 80 
ካልቀደድን፤ በማስከተል ደግሞ ጥላቻን በሀቀኛ 
ፍቅር ካላሸነፍን ጽንፍ የረገጠ ብሔርተኝነትን 
የሚቀፈቅፍ መዋቅርንና ተቋምን ካላፈራረስን 
እንደ ሀገር የመቀጠላችን ነገር ያሰጋል። ይህ 
ሟርት አይደለም። መሬት ላይ ያለ ሀቅ እንጂ። 
ስለሆነም ኑ በአዲስ ዓመት መጀመሪያ ጥላቻንና 
አክራሪ ብሔርተኝነት እናፋታ እላለሁ። 
በማስከተል መዋቅራቸውንና ተቋማቸውን 
ማፍረስ እንጀምር ስል ጥሪ አቀርባለሁ።

   እንደ ግሪኳ አማልክት ካሳንድራ በአፓሎ 
አትደመጭ ተብላ እንደተረገመችው ተረግሜ 
እንጂ ላለፉት አምስት ዓመታት ጉሮሮዬ እስኪነቃ 
ለፍልፌ ነበር። አባ ከና ሚለኝ አጣሁ እንጂ። 
ዛሬም ብንዘገይም አልረፈደምና የቀድሞው 
የጀርመን መራሔ መንግሥት ዊሊ ብራንት፣” 
የሁላችን የሆነ አብሮ ማደግ ይችላል፤” በሚል 
ዕምነት ስስትን፣ ሴራንና መጠላለፍን ትተን 
በእውነተኛ አንድነት ከቆምን የተቀረው እዳው 
ገብስ ነው። ሀገራችን ከበቂ በላይ ናት። ጥላቻንና 
አክራሪ ብሔርተኝነት ነጣጥሎ ለመምታት 
ያብቃን እንጂ ባህላዊ ወረቶቻችን ከበቂ በላይ 
ናቸው። ለመሆኑ ባህል፣ ባህላዊ ንብረትስ 
ምንድን ነው የሚለውን ለመግባቢያ ያህል 
በአለፍ ገደም እንመልከት።

ባህል ሁሉንም የሚያስማማ የሚያግባባ 
ወጥ የሆነ ትርጉም ብያኔ ባይኖረውም የአንድ 
ማህብረሰብ ወይም ህዝብ እምነት ፣ ልማድ ፣ 
ወግ በኪነ ጥበብ እና በሥነ ጥበብ ተዳውሮ፣ 
ተሸምኖ፣ ተንሰላስሎ የመገኘት፣ የመገለጥ 
ዥጉርጉር ሕብራዊ ቀለም ነው። በደስታ፣ 
በኀዘን፣ በስራ፣ በሃይማኖት፣ በትምህርት፣ 
ወዘተ... የሕይወት ገጾች ይገለጻል። በአዲስ 
አበባ ዩኒቨርሲቲ የኢትዮጵያ ቋንቋዎች ጥናትና 
ምርምር ማዕከል የተዘጋጀው የአማርኛ መዝገበ 
ቃላት ባህልን፦ የህብረተሰብ የአኗኗር ዘዴ፣ ወግ፣ 
ልማድ፣ እምነት፣ …። በማለት ሲተረጉመው። 
የደስታ ተክለ ወልድ የአማርኛ መዝገበ ቃላት 
በበኩሉ ባህል፦ ልማድ፣ ደንብ ሲል ይፈታዋል።

ባህላዊ ወረት (cultural capital) የሚለው 
ሀረግ ፔሬ ቦርዴው በተባለ በ20ኛው መቶ ክፍለ 
ዘመን ማብቂያ ላይ የተነሳ የሥነ ህብረተሰብ 
ተመራማሪ እንደተፈጠረ የተለያዩ የዘርፉ ድርሳናት 
ያትታሉ። ባህላዊ ወረት በማህበረሰብ ውስጥ ያለን 
ተቀባይነት ቦታ ከፍ ለማድረግ እውቀትን፣ ፀባይና 
ክህሎትን የማሳደግ የማካበት ሂደት ነው። ባህላዊ 
ንብረት ወይም ወረት በግለሰብ፣ በማህበረሰብ 
ከፍ ሲልም በህዝብ በሀገር ይሰላል። የበለፀገ 
ባህላዊ ንብረት ያካበተ ግለሰብ በማህበረሰቡ 
ዘንድ ያለውን ተቀባይነት ከፍ እንደሚያደርገው 
ሁሉ ያደገ የለማ ባህላዊ ንብረት ያለው ማህበረሰብ 
ህዝብ በተመሳሳይ ሁኔታ ከፍ ያለ ተቀባይነት 
ይኖረዋል።

ባህል ማለትም የህብረተሰብ የአኗኗር 
ዘዴ፣ ወግ፣ ልማድ፣ እምነት፣ ወዘተ. በሂደት 
በእውቀትና በክህሎት እየበለፀገ፣ እየዳበረ ሲሄድ 
ለሀገር ሰላም፣ አንድነት ከፍ ሲልም እድገት 
የላቀ አስተዋጽኦ ይኖረዋል። በተቃራኒው ባህል 
በእውቀት፣ በክህሎት ካልበለፀገ አይደለም ለሀገር 
ሰላምና ዕድገት መዋል ይቅርና የማህበረሰቡን 
እሴቶች ጠብቆ ማቆየት ካለማስቻሉ ባሻገር 

ትውልድ ሆይ ጥላቻንና ጽንፈኝነትን 
እናስወግድ!

ዜና

ከ1ኛ ገጽ የዞረ

ሞገስ ጸጋዬ

አዲስ አበባ፡- በመገጣጠም ከምናመርታቸው 
የግብርናና የኮንስትራክሽን መሣሪያዎች እንዲሁም 
አውቶሞቲቮችን ደረጃ በደረጃ  በራሳችን አቅም በሀገር 
ውስጥ ለማምረት ትልቅ ራዕይ ሰንቆ ወደ ሥራ መግባቱን 
የኢትዮ ኢንጂነሪንግ ግሩፕ አስታወቀ፡፡

«ኢትዮጵያ የራሷ ብራንድ ይገባታል» በሚል መሪ 
ቃል የ2015 በጀት አፈጻጸምና የ2016 በጀት ዓመት እቅድን 
ምክንያት በማድረግ  የኢትዮ ኢንጅነሪን ግሩፕ ከባለድርሻ 
አካላት ጋር የምክክር መድረክ አካሂዷል፡፡ በትናንትናው 
ዕለት የአምራችነት ቀን በተለያዩ ዝግጅቶች በመላ ሀገሪቱ 
ተከብሮ ውሏል፡፡

በምክክር መድረኩ ላይ ንግግር ያደረጉት የኢትዮ 
ኢንጂነሪንግ ግሩፕ ዋና ሥራ አስፈጻሚ አምባሳደር  ሱሌማን 
ደደፎ እንደገለጹት፤ መንግሥት የጣለብንን የኢንዱስትሪ 
ዘርፍን የማገዝና የመምራት ተልዕኮ ለመወጣት ሀገራችን 
የተለያዩ ማሽኖችና ምርቶችን ከመገጣጠም ተግባር 
መውጣት አለባት፡፡ ይህን እውን ለማድረግ ኢትዮጵያ 
የራሷ ብራንዲንግ ይገባታል የሚል መሪቃል በማንገብ 
የ2016 በጀት ዓመትን ምርቶችን በራስ አቅም ማምረት 
ጀምረናል፡፡ 

በመገጣጠም ከምናመርተው  ዋናዋናዎች ውስጥ 
የግብርናና የኮንስትራክሽን መሣሪያዎችና አውቶሞቲቮች 
መካከል ዋነኞችን ናቸው ያሉት አምባሳደሩ፤ እነዚህን 
ምርቶች ደረጃ በደረጃ በራሳችን አቅም በሀገር ውስጥ 
ለማምረት ትልቅ ራዕይ ሰንቀናል፤ ወደ ተግባርም ገብተናል 
ብለዋል፡፡ 

እንደ አምባሳደር ሱሌማን ገለጻ፤ የሀገራችን ኢኮኖሚ 
በግብርና ላይ የተመሠረተ ቢሆንም የግብርና ሜካናይዜሽን 
ማሽነሪ አናመርትም፡፡ 100 ሚሊዮን ሕዝብ ሕይወቱን 
በግብርና ላይ መስርቶ እያለና የአንድና የሁለት ዓመት 
የማዳበሪያ ግዥ በርካታ የማዳበሪያ ፋብሪካዎችን መገንባት 
እየተቻለ በጎጆ ኢንዱስትሪ ደረጃ  የማዳበሪያ ማምረቻ 
ፋብሪካ የለንም ነው ያሉት፡፡ 

በየዓመቱ ሦስት በመቶ የሚያድግ የሕዝብ ቁጥር ይዘን 
የግብርና ማሽነሪዎችና ግብዓቶችን በከፍተኛ ውጭ ምንዛሬ 
እየሸመትን እድገትን ማምጣት ስለማይቻል በራስ አቅም 
የኢንዱስትሪ ውጤቶችን ማምረት መጀመር የግድ መሆኑን 
ነው የገለጹት፡፡

አብዛኞች ኢንዱስትሪዎች የተመረቱ ምርቶች ላይ 
የተወሰነ እሴት ጨምረው የሚገጣጥሙ ናቸው ያሉት ሥራ 
አስፈጻሚው፤ ኢትዮ ኢንጅነሪንግ ግሩፕም ከዚህ ያለፈ 
የማምረት አቅም የለውም፡፡ ከአንድ ምዕተ ዓመት ያነሰ 
ዕድሜ ያላቸው ሀገራት ወደ ከባድ ኢንዱስትሪዎችና ወደ 
ከፍተኛ የቴክኖሎጂ ደረጃ ተሸጋግረው ስናይ ኢትዮጵያ 
ወደ ኋላ ስለመቅረቷ ግልጽ ነው ብለዋል፡፡

እንደ ሥራ አስፈጻሚው ማብራሪያ፤ ኢትዮ 
ኢንጅነሪንግ ግሩፕ ከደረሰበት የኪሳራ አዙሪት ወጥቶ 
ለመጀመሪያ ጊዜ በ2015 በጀት ዓመት ወደ ትርፋማነት 
ተመልሷል፡፡ ወደፊትም በሀገር ያደረሰውን ኪሳራ ክሶ  
የተሰጠውን ተልዕኮ ያሳካል፡፡ በተገባደደው የበጀት ዓመት 
21 በመቶ አቅማችንን ብቻ በመጠቀም 490 ሚሊዮን 
ብር ማትረፍ ተችሏል፡፡  በ2016 በጀት ዓመት 66 በመቶ 
አቅማችንን በመጠቀም ከአስራ አራት ቢሊዮን ብር በላይ 
የሚያወጣ  ምርት በማምረት የትርፍ መጠናችንን ወደ ከ2 
ቢሊዮን ብር በላይ ለማድረስ ማቀዳቸውን ገልጸዋል፡፡

የኮንስትራክሽን 
መሣሪያዎችንና 

አውቶሞቲቮችን በሀገር 
ውስጥ ለማምረት ራዕይ 

ተሰንቆ  ወደ ሥራ  ተገብቷል 

ዘላለም ግዛው 
 
አዲስ አበባ:- ዘላቂ ሰላምን ለማስፈን ዘመናዊ ዕውቀትን 

የቀሰመና በመልካም ሥነ ምግባር የተገነባ አመራር ወሳኝ መሆኑን 
በመከላከያ ሚኒስቴር የሰው ሀብት አመራር ዋና መምሪያ ኃላፊ 
ሌተናል ጀኔራል ሀጫሉ ሸለመ ገለጹ፡፡ የመከላከያ አዛዥነት ስታፍ 
ኮሌጅ በ8ኛ ዙር በከፍተኛ መኮንንነት ያሰለጠናቸውን 37 ከፍተኛ 
መኮንኖችን  ትናንት አስመርቋል።       

ሌተናል ጀኔራል ሀጫሉ በምረቃው ሥነሥርዓት ላይ 
እንደገለጹት፤ ሥልጠናው የከፍተኛ አመራሮችን ብቃት በማጎልበት 
ለላቀ ተልዕኮ ያዘጋጃል፡፡ በወታደራዊ ሳይንስ ጥበብ የተካነ 
ለማድረግ፣ ለቀጣይ ግዳጅም በተሟላ ብቃት ለመነሳት ያግዛል። 

ሰልጣኞቹ በሥነ-ምግባር፣ በወታደራዊ ሳይንስ ጥበብ፣ 
በሙያዊ ብቃት እና በላቀ ዝግጅት የሠራዊት አባላትን መምራት 
እና ለድል ማብቃት የሚያስችላቸውን እውቀት እና ክህሎት 
መጨበጣቸውንም ነው የተናገሩት። 

ሥልጠናው የከፍተኛ አመራሩን ብቃት በማጎልበት ለላቀ 
ተልዕኮ እንደሚዘጋጅ፣ ከነባራዊ ሁኔታ ጋር የተዋሃደ የእርስ 
በርስ ተሞክሮ የሚወሰድበት ግብአት የተገኘበት መሆኑንም ነው 
የተናገሩት፡፡ 

ሠራዊቱ ሕዝብንና ሀገርን ከአደጋ በመታደግ የሀገር 
ኩራት መሆኑን በመጠቆምም፤ መከላከያ ሠራዊት የአመራሮችን 
ሁለንተናዊ ብቃት ለማሳደግ ትኩረት ሰጥቶ እየሠራ እንደሚገኝም 
አመልክተዋል፡፡ 

ጠላቶች የሰላም ፍላጎት ስጋት በመሆን ፍላጎታቸውን 
በኃይል ለመጫን እየተንቀሳቀሱ ይገኛሉ፡፡ መንግሥት ልዩነቶችን 
በውይይት ለመፍታት ቢፈልግም የሠላም አማራጩን ወደ ጎን 
በመተው የኃይል አማራጭን መከተላቸውንም አስታውሰዋል፡፡    

በቀጣይ ለሚገጥም ማናቸውም ችግሮች ተልዕኮን 
በብቃት የሚወጣ ብቃት ያለው አመራር ማዘጋጀት እንደሚገባ 
አመልክተዋል፡፡ ይህንን ግምት ውስጥ በማስገባት እየተሠራ 
እንደሚገኝና ትግበራው ወጥነትና ቀጣይነት ባለው መልኩ 
እንደሚቀጥልም ነው የጠቆሙት፡፡  

ሥልጠናው ሠልጣኞቹን የብሔራዊ ደህንነት እና ሀገራዊ 
ጥቅምን ማስጠበቅ ላይ ትኩረት እንዲያደርጉ፣ ሀገራዊ፣ ከባቢያዊ፣ 

‹‹ዘላቂ ሠላምን ለማስፈን  በዘመናዊ ዕውቀትና ሥነ ምግባር የተገነባ አመራር ወሳኝ ነው›› 
- ሌተናል ጀኔራል ሀጫሉ ሸለመ 
በመከላከያ የሰው ሀብት አመራር ዋና መምሪያ ኃላፊ  

ዓለም አቀፋዊና አሁናዊ ሁኔታን ያገናዘበ እውቀትን የሚያስጨብጥ 
እና በጦርነት ሕግ የአመራሩን ሚና የሚያጠናከር  ነው ተብሏል፡፡     

የመከላከያ ስታፍ ኮሌጅ ዋና አዛዥ ብርጋዴር ጀኔራል 
ሙሉጌታ አምባቸው፣ ሥልጠናው ሠልጣኞቹ የከፍተኛ አመራርነት 
ብቃትን በማጎልበት ለላቀ ተልዕኮ በብቃት እንደሚያዘጋጃቸው 
ተናግረዋል።  

ሠራዊቱ ተልዕኮውን በብቃት እንዲወጣ፣ ሕጋዊና 
ሕገመንግሥታዊ ሥርዓቱን በመጠበቅ ለሰላም መስፈን ኃላፊነቱን 
እንዲያበረክት ለማብቃት ትኩረት ተሰጥቶ እየተሠራ እንደሚገኝም 
ነው የጠቆሙት። 

ኮሌጁን የልህቀት ማዕከል ለማድረግ በቀጣይ ትኩረት 
እንደሚሰጥ፣ የጥናትና ምርምር ሥራዎች እንደሚሠሩም 
አመልክተዋል። 

የቀደሙ ጦርነቶችን ታሪክ በመሰነድ ወጣቱን በሀገር ፍቅር 
ስሜት እንዲገነባ ማድረግ የትኩረት መስኩ እንደሚሆንም 
ተናግረዋል። 

ኮሌጁ ከተቋቋመበት ጊዜ አንስቶ በሁለተኛ ዲግሪ፣ 
በመጀመሪያ ዲግሪ፣ በዲፕሎማ፣ በፖስ ስታፍ ኮርስ (psc)፣በአጭር 
ኮርስና በተለያዩ መርሃ ግብሮች አንድ ሺህ 097 የሀገር ውስጥና 
የውጭ ሀገር ከፍተኛ አመራሮችን በማስተማር ማስመረቁ 
ተገልጿል። 

ኮሌጁ ከተለያዩ የመከላከያ ኃይሎች ከፍተኛ መኮንኖችን 
ተቀብሎ በማስተማርና በማሠልጠን በስልታዊ የአመራር ኃላፊነት 
ደረጃ በማዘጋጀት በሀገርና በምሥራቅ አፍሪካ አካባቢ ሁሉ አቀፍ 
ወታደራዊ ግዳጆችን በተናጠልና በኅብረት ዘመቻዎች መፈፀም 
እንዲችሉ የማብቃት ተልዕኮውን ለማሳካት እየሠራ መሆኑ 
ተጠቁሟል።

ኮሌጁ በ1998 ዓ.ም በአሜሪካ መንግሥትና አዲስ አበባ 
በሚገኘው የአሜሪካ ኤምባሲ ከመከላከያ ሚኒስቴር ጋር 
በመተባበር የተመሠረተ ሲሆን፣ በሥነ ልቦና የተዘጋጁ፣ በሙያቸው 
ያደጉ የዘመናዊ ሠራዊት አመራር ማፍራትን ዓላማ ያደረገ መሆኑ 
ታውቋል። 

አምባሳደር  ሱሌማን ደደፎ

የመጀመሪያው በአቃቂ ቃሊቲ ክፍለ ከተማ ከአንድ ወር 
በፊት ተመርቆ ሥራ መጀመሩን አስታውሰዋል፡፡

በቀጣይም በስፋት ምርት ሊያከማቹ የሚችሉ 
በቴክኖሎጂ የተደገፉ አገልግሎት የሚሰጡ ማዕከላት 
የሚገነቡ መሆናቸውን ጠቁመው፤ የማዕከሉ ሥራ 
መጀመርም  የከተማዋን የምርት አቅርቦትን አስተማማኝ 
ለማድረግ ትልቅ ፋይዳ ይኖረዋል ነው ያሉት።

ማዕከሉ ከተማና ገጠርን ተሳስቦ ለማስተሳሰር  
የሚጠቅም እንደሆነ የገለጹ ሲሆን፤  በቀጣይ የእርሻ  
ቦታቸውን ለዚህ ትልቅ ሀገራዊ ፋይዳ ላለው ግንባታ ለለቀቁ 
አርሶ አደሮች  ምስጋና በማቅረብ  በተከታታይ በዚሁ 
ፕሮጀክት  ውስጥ ተጠቃሚነታቸውን ለማረጋገጥ  የሚሠራ 
መሆኑንም  ተናግረዋል።    

በአዲስ አበባ ከተማ አስተዳደር የትልልቅ ፕሮጀክቶች 
ጽሕፈት ቤት ኃላፊ ኢንጅነር ደቦ ቱካ  በበኩላቸው 
በከተማዋ ሦስት ዓለምአቀፍ መስፈርት የሚያሟሉ የገበያ 
ማዕከላት እየተገነቡ መሆናቸውን ተናግረዋል።  የለሚ ኩራ 
የግብርና ምርቶች የገበያ ማዕከል   በስፋቱም በጥራትና  
በሚሰጠው አገልግሎት  ትልቁ እንደሆነም አብራርተዋል። 
ማዕከሉ 150 የችርቻሮ መሸጫ  እና  30 የጅምላ መሸጫ  
ሱቆችና ሰፋፊ መጋዘኖች  አሉት። የተለያዩ የግብርና 
ምርቶችን ባህሪ መነሻ በማድረግ በሙቀት የሚበላሹ 
ምርቶች ለማቆየት የሚያስችሉ   26 የማቀዝቀዣ  ቦታዎች  
እንዳሉት ተገልጿል፡፡

ማዕከሉ ሙቀት ለሚፈልጉት ምርቶችም  ሦስት 
የማቆያ ሲስተሞች የተገጠሙላቸው ክፍሎች ሲኖሩት በቂ 
የምርት ማጠቢያ፣  ዘመናዊ የቆሻሻ ማስወገጃ፣ የእሳት  
አደጋ መከላከያና 350 መኪና ማቆሚያ የደህንነት ካሜራ  
የተገጠመለት መሆኑን ተመልክቷል።   

በስምንት  ወር ውስጥ ግንባታው  የተጠናቀቀው  
ማዕከል ከአንድ ነጥብ 45  ቢሊዮን ብር በላይ  የወጣበት 
ሲሆን በግንባታ ወቅት ከ3500 በላይ ለሚሆኑ ዜጎች የሥራ 
ዕድል ፈጥሯል።  እንደዚህ ዓይነት ደረጃቸውን የጠበቁ 
የገበያ  ማዕከላት  ለከተማ እድገትና ውበት ትልቅ ፋይዳ 
እንደሚኖራቸው በመግለጽም፣  በቀጣይ የሚገነቡትም 
በዚህ መልኩ ደረጃቸውን የጠበቁ ሆነው እንደሚሠሩ 
ጠቁሟል። 

ማዕከሉ ነዋሪዎች 
በዋጋ ንረት... 

ድርጅት እንደገለጹት፤ ትውልዱ የኢትዮጵያን አንድነት አጠናክሮ 
እንዲቀጥልና የወደፊቷን ኢትዮጵያ የበለጠ ገናና ለማድረግ የአባቶቹን 
የጀግንነትና የሀገሩን ታሪክ በአግባቡ ማወቅና መረዳት  አለበት። 

የአሁኑ ትውልድ የተሻለች ኢትዮጵያን ለመገንባት የሚችለው 
የሀገሩን ነባራዊ ዕውነታና አጠቃላይ ሁኔታውን መረዳት ሲችል መሆኑን  
የማኅበሩ  ፕሬዚዳንት ገልጸው፤ ትውልዱ አባቶች ሠርተውት ያለፉትን 
ሀገር አኩሪ ጀብድ በአግባቡ ማወቅና በእራሱ መንገድ መተግበር 
ይኖርበታል ብለዋል። 

ኢትዮጵያ አሁን ያለችበት ደረጃ እንድትደርስ ጀግኖች 
አርበኞች ደማቸውን አፍስሰውና አጥንታቸውን ከስክሰው የሕይወት 
መስዋዕትነት ከፍለውባታል፡፡ ይህን ትውልድ በተገቢው መንገድ 
መገንዘብ አለበት ሲሉ ተናግረዋል።  

አባቶች ለሀገር ኩራት የሚሆን ሥራ ሠርተው ማለፋቸውን  
አውስተው፤ ይህንን በጎ ተግባር ለተተኪ ትውልድ ማስተላለፍ  ተገቢ 
ነው ሲሉ አስረድተዋል፡፡

ፕሬዚዳንቱ እንዳስታወቁት፤ ትውልዱም የኢትዮጵያን አንድነት 
አጠናክሮ ማስቀጠል የሚችለው የሕይወት መስዋዕትነት የተከፈለባትን 
ሀገር መጠበቅ፣ ከአባቶቹ በመማርና ምክርን በመቀበል ጭምር ነው።  

የሀገሩን ዕውነታ በአግባቡ የተረዳ ትውልድ አንዳንድ 
ኃይሎች የሚያሴሩትን የመከፋፈል ተግባር በማክሸፍ አንድነቱን 
እንደሚያስቀጥል ገልጸዋል፡፡

«ኢትዮጵያን ከሸማችነት ወደ አምራችነት...

በኢትዮጵያ የሚታዩ አንዳንድ ችግሮችን ለመፍታት ሁሉም 
ኢትዮጵያውያን የራሳችንን ችግር በራሳችን መንገድ መፍታት አለብን 
የሚለውን ሀሳብ አጠናክሮ ማስቀጥል  ይገባል ብለዋል።

አባቶች ችግሮችን ካለፉባቸው መንገዶች ተሞክሮ በመውሰድ 
ሀገራዊ አንድነትን ማጠናከር ላይ በትኩረት መሥራት እንደሚገባ 
ተናግረዋል፡፡

የአርበኞችን የድል ታሪክና የአባቶችን ተጋድሎ እንዲሁም 
ለሀገር ዕድገትና አንድነት የሠሩትን በርካታ ሥራዎች የአሁኑ ትውልድ 
በሥራ፣ በትምህርት፣ የሀገርን አንድነትን እና ሉዓላዊነትን በማስጠበቅ 
እንዲሁም በተለያዩ የሙያ ዘርፎች መድገም እንደሚገባ አመልክተዋል። 

እንደ ልጅ ዳንኤል ጆቴ ገለጻ፤ በተለያዩ የሥራ መስኮች የተሰማሩ 
አካላት ተግተው ከሠሩና በትምህርት ገበታ ላይ የሚገኙ ተማሪዎች 
ተጨባጭ ዕውቀት ለማግኘት ከጣሩ  የኢትዮጵያን ዕድገትና አንድነት  
ማጠናከር ይቻላል፡፡

በሀገሪቱ ባለው የፖለቲካ ሁኔታና የሴረኞች ሀሰተኛ መረጃ 
የተነሳ ትውልዱ ላይ ተጽዕኖ እያደረ ነው ያሉት ፕሬዚዳንቱ፤ በዚህም 
ምክንያት የመተጋገዝ፣ የመነጋገር፣ ሀገር የመውደድና የመከባበር ባህል 
እየተዳከመ መሆኑን ጠቁመዋል። 

ችግሩን ለመሻገር መከባበርን፣ መደማመጥን፣ ትህትናን፣ የውጭ 
ኃይሎች የሚያሳድሩትን ጫና በአንድነት መከላከልን እንዲሁም 
የኢትዮጵያን አንድነትና ሉአላዊነት ለማስጠበቅ የሚቻልባቸው 
መንገዶች ላይ ለትውልዱ በቂ ትምህርት መስጠት ያስፈልጋል ብለዋል።

ከ1ኛ ገጽ የዞረ

የምርታማነት ስኬት የተመዘገበው በብርቱ አርሶ አደሮቻችንና 
በትጉህ የግብርና ዘርፍ አመራሮቻችን የተቀናጀ ርብርብ መሆኑን 
ገልጿል፡፡ 

በኩታ ገጠም የአስተራረስ ዘዴ በሚሊዮን የሚቆጠሩ አርሶ 
አደሮች የላቀ ምርት አምርተዋል፡፡ ከዚህ ቀደም ስንዴ ይበቅልባቸዋል 
ተብሎ በማይታሰቡ አካባቢዎች ሳይቀር የቆላ ስንዴ በከፍተኛ 
ሁኔታ ማምረት ተችሏል፡፡ የበጋ ስንዴ ምርትም አርሶአደሮቻችን 
በክረምት ብቻ ሳይሆን በበጋ ወቅትም ማምረት እንደሚችሉ ግንዛቤ 
ከመፍጠሩም ባለፈ ዓመቱን ሙሉ ያልተቋረጠ የግብርና ሥራ 
በሀገራችን ባህል እየሆነ መጥቷል፡፡ ስንዴን በበጋና በክረምት በስፋት 
ማምረት መቻላችን በሀገራችን ለመጀመሪያ ጊዜ ምርቱን ወደ ውጭ 
ሀገር ለመላክ ችለናል፡፡ በዚህ ረገድ የተገኘው ውጤት ኢትዮጵያን 
ከስንዴ ሸማችነት ወደ አምራችነት አሸጋግሯታል፡፡

«ትውልዱ የኢትዮጵያን አንድነት...

በኢንዱስትሪው ዘርፍም በዘንድሮው ዓመት ፈርጀ ብዙ 
የምርታማነት ስኬቶች ተመዝግበዋል፡፡ «ኢትዮጵያ ታምርት» በሚል 
መሪ ቃል በተሠራ ሰፊ የንቅናቄ ሥራ ለዓመታት ተቀናጅቶ ባለመሥራት 
ተዘግተው የነበሩ በመቶዎች የሚቆጠሩ ፋብሪካዎች መልሰው 
ማምረት ጀምረዋል፡፡ አዳዲስ ኢንተርፕራይዞችን ወደ ሥራ በማስገባት 
ለሀገር ውስጥ ፍጆታ የሚውሉ ተተኪ ምርቶች እንዲመረቱ፣  ከዘርፉ 
የሚገኘው የውጭ ምንዛሬ እየጨመረና የኢንዱስትሪዎች የመወዳደር 
አቅም እየጎለበተ እንዲመጣ ምቹ ሁኔታ ተፈጥሯል፡፡

በአዲሱ የ2016 ዓመትም አምራች ዘርፉ ያሉበትን ተግዳሮቶች 
በመለየት እና የመፍትሔ አቅጣጫዎችን በማስቀመጥ ሀገርአቀፍ 
ምርታማነትን ለማሳደግ መንግሥት ከመላው ሕዝባችን ጋር በመናበብ 
አበክሮ ይሠራል፡፡ ኢትዮጵያ ታመርታለች፤ የሕዝቧን ብልፅግናም 
ዕውን ታደርጋለች ሲል የመንግሥት ኮሙኒኬሽን አገልግሎት 
መልዕክቱን አስተላልፏል፡፡

ከ1ኛ ገጽ የዞረ

ነፃ ሃሳብ
ፖለቲካ እና ልዩ ልዩ 

በቁምላቸው አበበ ይማም (ሞሼ ዳያን) 
fenote1971@gmail.com

ቁምላቸው አበበ በአማራ ባህል፣ ቱሪዝምና ማስታወቂያ ቢሮ፤ በኢትዮጵያ ዜና አገልግሎት፤ በደቡብ መገናኛ ብዙኀን፤ በጋዜጠኝነትና በታሪክ ባለሙያነት ያገለገሉ ሲሆን፤ የደቡብ 
ኤፍ ኤምን ከባልደረቦቻቸው ጋር በመሆንም አቋቁመዋል።በፌዴራል ውሃ ስራዎች ኮንስትራክሽን ድርጅትና በአለ በጅምላ በኮሙዩኒኬሽን ዳይሬክተርነት አገልግለዋል። ከአአዩ 
በቋንቋና ታሪክ የመጀመሪያ ዲግሪያቸውን የሰሩ ሲሆን፤ በዚሁ ዩኒቨርሲቲ በጋዜጠኝነትና ኮሙዩኒኬሽን ሁለተኛ ዲግሪያቸውን በማጠናቀቅ ላይ እያሉ ባጋጠማቸው ድንገተኛ 
ህመም ተስተጓጉሏል። ጥልቅ ሀሳብ ያዘሉ ወቅታዊ ጉዳዮች ላይ የሚያተኩሩ ፁሑፎችን በማህበራዊ ሚዲያና በተለያዩ ጋዜጦች በማውጣት ይታወቃሉ።

ከገጽ 3 የዞረ

የእለት ተእለት ችግሮችን እንኳ መፍታት 
የሚሳነው ይሆናል። ባህላዊ ንብረት እንደ 
ኢኮኖሚያዊ ንብረት ማለትም ገንዘብ በአግባቡ 
ኢንቨስት ተደርጎ ሰላምን፣ ፍቅርን፣ እርቅን፣ 
መነጋገርን፣ መቀባበልን፣ መከባበርን፣ መተባበርን፣  
አንድነትን፣ ወዘተ. እውን ማድረግ ካልቻል 
እንደባከነ እንደከሰረ ሊቆጠር ይችላል።

ሀገርን ህዝብን ከግጭት፣ ከቀውስ፣ 
ከመፈናቀል፣ ከመጠራጠር፣ ከጥላቻ፣ ከበቀል፣ 
ወዘተ. መታደግ አልቻለማ። እስኪ ለአንድ አፍታ 
ባህሎቻችንን እምነቶቻችንን ወይም ባህላዊ 
ንብረቶቻችንን ከዚህ አኳይ እንመዝናቸው። 
ባክነዋል ወይስ በአግባቡ ስራ 

ላይ ውለዋል !? አሁን ከምንገኝበት ሀገራዊ 
ቁመና አንጻር ባክነዋል ቢባል የሚያስኬድ 
ይሆናል። ታዲያ እነዚህን ባህላዊ ንብረቶቻችንን 
እንደ ጦር እቃ ለብሶ እንደ ጥሩር ደፍቶ መውጣት 
መግባት፣ መመላለስ ለምን ተሳነን? መልሱ ቀላል 
ነው።

ላይ ላዩን እንከውናቸዋለን እንጂ 
አንኖራቸውም። በቃል እናነበንባቸዋለን እንጂ 
በልባችን አላተምናቸውም። በዩኔስኮ ለማስመዝገብ  
እንሯሯጣለን እንጂ አንኖራቸውም። በሥርዓተ 
ትምህርታችን አካተን ትውልድን ለማነጽ 
አላዋልናቸውም። ለብሔራዊ መግባባት፣ 
እርቅ፣ አንድነትና ሰላም ካላቸው ፋይዳ ይልቅ 
ስለሚስቡት ጎብኝና ቱሪስት እንጨነቃለን። ወደ 
ተራ ሸቀጥ እናወርዳቸዋለን። ይህ የተንሸዋረር 
እይታ ሊስተካከል ይገባል።

“ባለንጀራህን፣ ጎረቤትህን እንደ ራስህ 
ውደድ ”የሚሉ አብርሃማዊ እምነቶችን ማለትም 
ክርስትናን፣ እስልምናንና አይሁድን እየተከተልን 
እንዴት በጥል ግድግዳ ተለያየን!? በአንድ አምላክ 
እያመን ይቅር መባባል ለምን ተሳነን? መልሱን 
ለማግኘት ሚስጥሩን ለማወቅ ሞራ ማስገለጥ 
ወይም ኮከብ ማስቆጠር አያሻም። መልሱ ቀላል 
ነው። እሱም ባህላዊ ንብረቶቻችንን በካዝና 
ቆልፈን አስቀመጥን እንጂ ስራ ላይ ስላላዋልናቸው 
(ኢንቨስት) ስላላደረግናቸው ነው። ሀገራዊ ሰላምና 
አንድነት እውን ለማድረግ የተቆለፈባቸውን ባህላዊ 
ንብረቶች ከካዝና አውጥቶ በእያንዳንዱ ዜጋ ላይ 
በፍጥነት ማፍሰስ ኢንቨስት ማድረግ ይጠይቃል።

በኢኮኖሚክስ አስተምህሮ ባህል ከተፈጥሮ፣ 
ከሰውና ከአካላዊ፣ ቁስ አካላዊ (physical) ቀጥሎ 
4ኛው ንብረት ሆኖ መጠናት፣ መተንተን ከጀመረ 
ከራርሟል። በአግባቡ ጥቅም ላይ ከዋለ በቀጥታም 
ሆነ በተዘዋዋሪ መንገድ ለሀገር እድገትና ለዘላቂ 
ሰላም አስተዋጽኦ ያበረክታል። ሰላም በሌለበት 
ኢኮኖሚያዊ እድገትም ሆነ ብልፅግና ሊታሰብ 
አይችልምና። ለሀገር ግንባታ በአዎንታዊም ሆነ 
በአሉታዊ ወሳኝ ሚና ከሚጫወተው ፖለቲካዊና 
አስተዳደራዊ ሥርዓት በተጨማሪ ለዘመናት 
እንደ ህዝብ፣ እንደ ሀገር አጋምዶ ያቆየን ባህላዊ 

ትውልድ ሆይ ጥላቻንና...

ንብረታችን ነው። 
ሁነቱን፣ ክዋኔውን፣ መንፈሱን ጠብቆ 

ተንከባክቦና አልምቶ ከትውልድ ወደ ትውልድ 
ማስተላለፍ፣ ማስቀጠል፣ ማክበርና ማስተዋወቅ 
ትልቅ ኃላፊነትም አደራም ነው። ሆኖም 
የመጨረሻ ግብ ሆኖ ግን ሊወሰድ አይገባም። 
ቱባነቱን እንደጠበቀ ማደግ ዘመንና ትውልድ 
መዋጀት ይጠበቅበታል። አዎ ! የትውልዱንና 
የዘመኑን ህፀፅ የሚያርም ለምፅ የሚያነጻ፣ 
የሚዋጅና የሚቤዥ መሆን አለበት።

ዘረኝነትን፣ ጥላቻን፣ ቂም በቀልን፣ ደባን፣ 
መከፋፈልን፣ ወዘተ. መቤዥ፣ መዋጀት 
አለበት። ባህላዊ ንብረታችንን ይበልጥ 
በማጎልበት፣ በማልማትና በማስፋት ለመጻኢ 
እድላችን፣ ለነገ ተስፋችን፣ ለእርቅ፣ ለሰላም፣ 
ለአንድነት፣ ለሁለንተናዊ ብልፅግና፣ ለመደመር 
ወዘተ. ልናውለው ይገባል። ስኬቶቻችንን 
የምናወድስበት፣ ፈተናዎቻችንን የምንሻገርበት 
ነገአችንን የምንተልምበት ጭምር አድርጎ 
ስለመጠቀም አበክረን ማሰብ ያስፈልጋል።

የፍቅር፣ የእርቅ፣ የሰላም፣ የአብሮነት፣ 
የማካፈል፣ የመተባበር፣ የመተጋገዝ፣ 
የመረዳዳት፣ የምስጋና፣ ወዘተ. ባህሎች፣ 
ልማዶች፣ እምነቶች፣ ሃይማኖቶች ከፍ ሲልም 
ድምር ባህላዊ ንብረቶች ባለቤት እንዲሁም 
የጥንታዊት ሀገር ባለቤት ሆነን አንድነትን 
በመከፋፈል ከሰዋን፣ ፍቅር ከጎደለን፣ እርቅ 
ከገፋን፣ ሰላም ከራቀን፣ አብሮነትን በቀዬአዊት 
ከተካን፣ ማካፈልን በስስት ከቀየርን፣ መተባበርን 
በመለያየት ከለወጥን፣ ምስጋናን በእርግማን 
ከተካን፣ ወዘተ . ምኑን ሙሉኡ ሆነው?።

ባለፉት አራትና አምስት ዓመታት 
ያለፍንባቸው ሀገራዊ ውጣ ውረዶች፣ አሳፋሪ 
ድርጊቶች እውነት የእነዚህ ሁሉ መንፈሳዊና 
ባህላዊ ፀጋዎች ባለቤት ስለመሆናችን 
የሚመሰክሩ ናቸው? በተለያዩ የሀገራችን 
ክፍሎች የሚከበሩ መንፈሳዊና ባህላዊ 
ሁነቶች የተሸከሙትን ግዙፍ መልዕክቶችና 
አንድምታዎች አለፍ አለፍ ብለን እየተመልከትን 
ሂሳብ እናወራርድ።

ፍቼ ጨምበለላ፣ ቡሔ፣ ሻደይ፣ አሸንዳ፣ 
ሶለል አይነ ዋሬ፣ እንቁጣጣሽ፣ መስቀል፣ 
መስቀላዮ፣ አጋመ፣ ጊፋታ፣ ኢ ሬቻን፣ ጋሮ፣ 
ቺሜሪ፣ ወዘተ. በአንድም በሌላ በኩል በተለያዩ 
የሀገራችን ማህበረሰቦች የሚከበሩ ሃይማኖታዊ 
ወይም ባህላዊ ክዋኔዎች ናቸው። ሁሉም 
ማለት ይቻላል ተስፋን፣ ፍቅርን፣ ነፃነትን፣ 
አብሮነትን፣ ምስጋናን፣ እርቅን፣ ይቅርታን፣ 
ወዘተ. የሚያውጁ፣ የሚለፍፉ ናቸው። ግን 
በነቂስ ወጥተን ለዘመናት በየአመቱ በአደባባይ 
የምናከብራቸው የምንዘክራቸውን ያህል 
በዕለት ተዕለት ኑሮአችን አንኖራቸውም። 
አንለማመዳቸውም።

ከገጠሙን ቀውሶች፣ ፈተናዎች መውጣት 
ማገገምና ማንሰራራት የቻልነው በቀሩን 
ሽርፍራፊ እንጥፍጣፊ በባህላዊ ንብረቶቻችን 
ነው።  በተለይ ባለፉት 27 ዓመታት ቀን ከሌት 
እንደ ተሰብከው ልዩነት፣ ጥላቻና ዘርኝነት 
ቢሆን ኑሮ እርስ በእርስ ተበላልተናል። 
ተጨራርሰናል። ለዚህ ነው መዳኛችን፣ 
ማገገሚያችንና ማንሰራሪያችን የሆነውን ባህላዊ 
ንብረት ወደሙላቱ መመለስ ለነገ የሚባል ጉዳይ 
የማይሆነው።

ባህላዊ ንብረታችን ለበጎ ዓላማ ሲውል 
ሀገርን ከጥፋት ከእልቂት እሳት እንደሚታደግ 
በጋሞ ሀገር ሽማግሌዎች ተመልክተናል።  ቁጣ 
አብራጁ ይህ የጋሞ አባቶች ልመና (ጋሞ ወጋ) 
እየጠፋ ፣ ትኩረት እየተነፈገው ያለው ባህላዊ 
ንብረታችን ተጠብቆ ለትውልድ ሲተላለፍ 
ሀገርን እንዴት ማዳን እንደሚችል ጥሩ ማሳያ 
ነው። 

ሰላምን፣ ፍቅርን፣ ይቅርታን ለማነፅ፣ 
ለመገንባት ከምንሰጠው ትኩረት ባልተናነሰ 
በየአካባቢው እንደ ጋሞ ወጋ አይነት የሽምግልና፣ 
የእርቅ ባህላዊ ካፒታሎቻችንን ላይም መስራት 
ይጠበቅብናል። ከዚህ መሳ ለመሳ የአክራሪነት 
አዝማሚያ፣ እኩይ አስተሳሰብ እንዲገታ ብሎም 
ተሸንፎ ከሰላምና ከእርቅ መንገድ ገለል ፣ ዘወር 
እንዲል ድልብ የሆኑ ባህላዊ ንብረቶቻችን 
ጥንስስ ፣ ወረት የማይተካ ሚና አላቸው። 
ትውልድ የተለያዩ ባህላዊ ንብረቶች ባለፀጋ 
ስለሆነ የየራሱን መዋጮ ማበርከትና ወደ ስራ 
መግባት ይጠበቅበታል።

በየአካባቢያችን፣ በየቀዬአችን የምናንፀው፣ 
የምናቀነቅነው ከባቢያዊ ብሔርተኝነት ወደ 
አክራሪነት፣ ፅንፈኝነት የሚያንደረድር ወደገደል 
አፋፍ የሚገፋ ስለሆነ እነዚህን ባህላዊ ወረቶች 
በመጠቀም መግታት ያስፈልጋል። የዜጎች 
ማንነት እሴት እንደተከበረ ወደ ኢትዮጵያዊ 
ብሔርተኝነት የሚያደርሰንን ቀና መንገድ 
በቅንነት መቀላቀል ፣ መያያዝ ይገባል። 

   ይህ ሀገራዊ ብሔርተኝነትም ከገደቡ፣ 
ከውሃ ልኩ እንዳያልፍ ጥንቃቄ ማድረጉ 
እንዳለ ሆኖ። አይደለም ዘውጌአዊ፣ ወንዜአዊ 
ብሔርተኝነት ኢትዮጵያዊ ብሔርተኝነት 
በአግባቡ ካልተያዘ፤ የጎረቤቱን የሚጎመጅ፣ 
የሚመኝ፣ የሚመቀኝ ሆኖ የመውጣት አደጋ 
ስላለው በብልሀት፣ በማስተዋል ሊቀነቀን 
ይገባል። ለዚህም    ትውልዱ  ዛሬ ላይ 
እንደ  ትውልድ ተግዳሮት የሆኑበትንና ዋጋ 
እያስከፈሉት ያሉትን እውነታዎች  በሰከነ 
መንፈስ፤ በሃላፊነት  ሊያጤናቸው ይገባል።  

ፈጣሪ በአዲሱ ዓመት ሀገራችንን ሰላም 
ያርግልን !!!

አሜን ።

ሁነቱን፣ ክዋኔውን፣ መንፈሱን 
ጠብቆ ተንከባክቦና አልምቶ 

ከትውልድ ወደ ትውልድ 
ማስተላለፍ፣ ማስቀጠል፣ 

ማክበርና ማስተዋወቅ ትልቅ 
ኃላፊነትም አደራም ነው። ሆኖም 
የመጨረሻ ግብ ሆኖ ግን ሊወሰድ 
አይገባም። ቱባነቱን እንደጠበቀ 

ማደግ ዘመንና ትውልድ 
መዋጀት ይጠበቅበታል። አዎ! 
የትውልዱንና የዘመኑን ህፀፅ 
የሚያርም ለምፅ የሚያነጻ፣ 
የሚዋጅና የሚቤዥ መሆን 

አለበት



ምሕረት ሞገስ

ለዓውድ ዓመት ሰው እንደቤቱና እደአቅሙ 
እርድ ያደርጋል፡፡ የቻለም ቅርጫ ይጨምራል። 
ታዲያ ሴቶች የዶሮ ብልት በማውጣት 
እንደሚፈተኑት ሁሉ ወንዶችም በጉን በሬውን 
በመበለት ይፈተናሉ፡፡ በተለይ የበሬውን ዳቢት 
ከሻኛ መለየቱ ላይ  እውቀት ይጠይቃል፡፡ ለዚህ 
ነው በሬ በላች ተፈልጎ እርዱ የሚከናወነው፡፡

በሬ በላቹ ቅርጫ ለገቡት ሰዎች ፍትሐዊ 
ክፍፍል በማድረጉ ላይም ሚና አለው፡፡ እያንዳንዱ 
የሥጋ ክፍል በቢለዋ እየተመተረ በመደብ 
ከተቀመጠ በኋላ ነው ቅርጫ የገቡት ድርሻቸውን 
የሚወስዱት፡፡

ከእርዱ ጀምሮ በመደብ እስኪከፋፈል ድረስ 
የቅርጫ ቡድኑ ከበላቹ አይለዩም፡፡ አብረው 
መሆናቸውም ብርታት ይሰጠዋል፡፡ ቅርጫ በዚህ 
በኩል ጥሩ የማህበራዊ መተሳሰሪያ ተደርጎም 
ስለሚወሰድ ብዙዎች ይወዱታል፡፡ ይናፍቁታል። 
በዚህ መንገድ በመሰባሰብ ረጅም ዓመት አብረው 
የዘለቁ እንዳሉም በየአካባቢያችን እንታዘባለን፡፡

በቅርጫ ላይ ሚጥሚጣ አይጠፋም፡፡ 
ቅርጫው ወደቤት ከመወሰዱ በፊት፤ በላቹን 
ጨምሮ ቅርጫውን ለመውሰድ የተሰባሰበው ሁሉ 
ስለሚቀምስ ነው ሚጥሚጣው አብሮ የማይጠፋው። 
በአንዳንድ አካባቢ ማወራረጃም አብሮ ይቀርባል። 
ጨዋታው ደምቆ የተከፋፈሉትን ስጋ በእቃቸው 
ይዘው በቅርጫው ቦታ እንደሚያረፋፍዱ 
አንዳንዶች ተሞክሮአቸውን ሲያካፍሉ ይሰማል፡፡

በሬ ለመበለት በእውቅ የሚፈለጉ ሰዎች የኑሮ 
መተዳደሪያቸው በማድረግ በበዓላት፣ በሰርግ፣ 
በተለያየ ድግሥ እየተፈለጉ ይሰራሉ፡፡ ኑሮ 
መተዳደሪያቸው አድርገው በዚህ ሥራ ረጅም ጊዜ 
ያስቆጠሩ ሰዎችን እናገኛለን፡፡ የረጅም ጊዜ ልምድ 
ያካበቱትም በአንድ ቀን በቁጥር በዛ ያለ እርድ 
በማከናወን ገቢ ያገኛሉ፡፡

እኛም አዲስ ዓመትን ምክንያት በማድረግ በሬ 
በመበለት ረጅም ጊዜ ያስቆጠሩ፣ በቆይታቸውም 
ገጠመኛቸውን እንዲያጫውቱን ለሕይወት ገጽ 
እንግዳ ጋብዘናል፡፡

እንግዳችን ለቤተሰባቸው ሶስተኛ ልጅ 
ናቸው። በደቡብ ክልል በጉራጌ ዞን እነሞር 
ወረዳ ነው የተወለዱት። የገበሬ ልጅ ናቸው። 
አቶ ሰይፉ ሃይሌ ይባላሉ፡፡ የኑሮ ውጣ ውረድ 
የገጠማቸው ከልጅነታቸው ጀምሮ ነው፡፡ መራብን 
መታረዝን ያሳለፉ ናቸው፡፡ ይህን ሁሉ ፈተና ያዩት 
ቤተሰባቸው ዓመቱን ሙሉ ሊያጠግብ፤ መጥገብ 
ባይቻል እንኳ ቀምሰው እንዲያድሩ የሚያስችል 
በቂ የሚታረስ መሬት ስላልነበራቸው ነው፡፡ እንደ 
ልጅ የሚያስፈልጋቸውን ምግብ ሳያገኙ፣ በቂ 
ልብስም ሳይኖራቸው  ነው እየተንገላቱ በገጠር ለ 
17 ዓመታት የኖሩት፡፡ 

አቶ ሰይፉ በገጠር የነበራቸውን ኑሮ 
እንደገለጹልን እርሻ ሥራ የጀመሩት በታዳጊነት 
እድሜያቸው ነው። የእርሻ መሬቱ አነስተኛ መሆኑ 
ብቻ ሳይሆን፣ በቂ ምርትም ስለማይሰጥ፣ እርሳቸው 
ጨምሮ ለነበሩት አራት ልጆችና ወላጆቻቸው 
የሚሆን ቀለብ ማግኘት ይቸገሩ ነበር፡፡ በዓመት 
የሚሰበሰበው ምርት ለቀለብ ውሎ ከላዩ ላይ ተሸጦ 
ለሌሎች አስፈላጊ ነገሮች ለማዋል እጅግ አዳጋች 
ነበር፡፡ አቶ ሰይፉ ገና አካላቸው ሳይጠና ነበር ለኑሮ 
መጨነቅ የጀመሩት፡፡ የእለት ተእለት ኑሮአቸውም 
ቁጭት ውስጥ ነበር የከተታቸው።

እንደሌሎች እኩዮቻቸው ተምረው መሻሻል 
ትልቅ ደረጃ የመድረስ ፍላጎት ኖራቸውም የነበሩበት 
ኑሮ የሚፈልጉትን ለማድረግ የሚያስችላቸው 
አልነበረም። ለመማር ከፍተኛ ፍላጎት ስለነበራቸው 
ከኑሮ ጋር እየታገሉ እስከስድስተኛ ክፍል ተምረዋል። 

የሕይወት ገጽታ 
            አዲስ ዘመን  እሁድ ጳጉሜን 5 ቀን 2015 ዓ.ም

ማህበራዊ

ወደ ገጽ 7 ዞሯል

ሥራ ያለማግኘት ስጋት ነበራቸውና እንደፈሩት 
የሚቀጥራቸው ማግኘት አልቻሉም፡፡ ሥራ መፈለጉ 
ተስፋ አስቆራጭ ነበር። የሚረዳቸው ሰው አፈላልገው 
ወደ ንግዱም ለመግባት ፈልገው ነበር፡፡ ለንግድ መነሻ 
የሚሆን ገንዘብ ማግኘት ዳገት ሆነባቸው። ለነገሩ 
ቢጨንቃቸው እንጂ የንግድ ክህሎቱ የላቸውም፡፡ 
ልጅም ስለሆኑ ሰፋ ያለ ሃሳብ አልነበራቸውም፡፡

አዲስ አበባ ከተማ ገብተው ለመለወጥ የነበራቸው 
ፍላጎት እየጨለመ መጣ፡፡ ውለው ሲያድሩ አዲስ 
አበባ ከተማ እንዳሰቧት የተፈለገው የሚሰራባት እና 
በቀላሉ ገንዘብ የሚገኝባት እንዳልሆነች ተገነዘቡ፡፡ 
ወደ ትውልድ አካባቢያቸው ገጠር ለመመለስ ወሰኑ። 
በገጠር ያሳለፉት የጉስቁልና ኑሮ እና የቤተሰባቸው 
ችግር በዓይነ ህሊናቸው እየመጣ ተረበሹ፡፡ ተስፋ 
አጥተው ግራ ተጋብተው በአዲስ አበባ ጎዳና አዲሱ 
ገበያ አካባቢ ከወዲያ ወዲህ እያሉ ያላሰቡት ነገር 
ገጠማቸው፡፡ በሬ የገዙ ሰዎች አራጅ ሲፈልጉ 
አገኟቸው፡፡ እርሳቸውም በሬ የመበለት ችሎታቸው 
እንዳላቸው ለሰዎቹ ይግሯቸውና ይስማማሉ። ከዚህ 
እለት ጀምሮ ነው እንግዲህ አቶ ሰይፉ ሳያስቡት ወደ 
ገቡበት በሬ በላችነት ሥራ ግብተው የቀሩት፡፡

በሬ አራጅነት 

ምን እንደሚሠሩ ተጨንቀው በአጋጣሚ በሬ 
ማረድ ሥራ ሆኖ ከፊት ለፊታቸው ቀረበ፡፡ በሬ 
ማሳረድ ከሚፈልጉ ሰዎች ጋር ተጋግዘው እየሠሩ 
የተሰጣቸውን አንድ ብር ከሃምሳ ሳንቲም እና ሁለት 
ብር እየተቀበሉ መተዳደሪያቸው አደረጉት፡፡ በሬውን 
ሲበልቱ ታላቅ፣ ታናሽ፣ ሳልገኝ፣ ዳቢት፣ ሽንጥ፣ 
ፍርንቢያ፣ ሻኛ፣ ምላስ እና ሰምር እያሉ እያንዳንዱ 
የበሬውን የስጋ ክፍል ለይተው ማወቅ ቻሉ፡፡ በዓል 
ሲመጣ ገበያው ደራ፤ በሬ አርደው ለማከፋፈል ግፋ 
ቢል የሚወስድባቸው አንድ ሰዓት ብቻ ሆነ፡፡ የበሬ 
ቅርጫ ሲከናወን ክፍፍሉን አይናቸውን ጨፍነው 
ቢያከናውኑ እንኳ ልዩነት እንደሌለው ይነገርላቸው 
ጀመረ፡፡ በዚህ ጊዜ ቤተሰብን ማገዝ ብዙ ከባድ 
አልሆነም፡፡ እንደፈለጉት ለአባታቸው አራሽ ሠራተኛ 
ቀጥረው ማሳረስ ጀመሩ፡፡ 

ጉዳይ ያለበት ሰው ሰርግ ደጋሽ፣ ተስካር 
የሚያወጣ ወይም ቤተሰብ ሞቶበት ለቀብር ከብት 
የሚያርድ እና የተለያዩ ዝግጅቶችን የሚያከናውን 
በሙሉ አቶ ሰይፉን ፈላጊ ሆነ፡፡ ደንበኛ ማፍራት 

ከሁለት አሥርት ዓመታት በላይ በበሬ በላችነት

በኑሮ ትግል ውስጥ ሆነው በታዳጊነት ዕድሜያቸው 
ቤተሰብ ስለመርዳት በማሰላሰል፤ ባያድጉም አድጌያለሁ 
ብለው በማመን የጀመሩትን ትምህርት ሳያጠናቅቁ 
ስድስተኛ ክፍል ትምህርታቸውን አቋርጠው ሥራ 
ማፈላለግ ጀመሩ፡፡ 

ገቢ አግኝተው ቤተሰቦቻቸውን ስለመርዳትም  ሆነ 
ቤተሰብ ስለማስተዳደር ማሰባቸው መነሻው ከእርሳቸው 
መራብ እና መታረዝ በላይ የእናት እና የአባታቸው በችግር 
መሰቃየት ነበር የበለጠ ቁጭት ውስጥ የከተታቸው። 
የኑሮ ቁጭታቸውን ለመወጣት ግን ውጣ ውረዱ ቀላል 
አልነበረም፡፡ ከገጠሩ ኑሮ ባልተናነሰ ነበር የተፈተኑት፡፡ 
ሥራ ማፈላለጉ ቀላል አልነበረም፡፡ 

   ገጠር እየኖሩ እንደቀልድ ሥራ ማግኘት አይቻልም። 
ገና እድሜው ከፍ ያላለ እና ያልጠነከረ ሰው ቀርቶ 
አቅም ያለውም ቢሆን፤ ሥራ ለመቅጠር ፍቃደኛ የሆነ 
ለማግኘት አስቸጋሪ ነበር፡፡ የማያውቁት አካባቢ ያውም 
ከተማ መግባት ከባድ ነበር፡፡ ግን ደግሞ ግድ ይላቸው 
ነበር፡፡ ወደ ከተማ መግባትን ሲያስቡ በቅርብ ርቀት ላይ 
ያለችው ወልቂጤ የሚወስዳቸውን አማራጭ አሰላሰሉ 
ሆኖም ወልቂጤም በቂ ሥራ ላይገኝባት ይችላል ብለው 
ገመቱ፡፡ ስለዚህ ሰፊ የሥራ ዕድል ይገኛባታል ብለው 
ወደአሰቡት፤ ለሁሉም አማራጭ የተባለችው የኢትዮጵያ 
ተመራጭ ከተማ የሆነችው አዲስ አበባ ትሻለኛለች 
ብለው በመወሰን ወደ አዲስ አበባ ከተማ አቀኑ፡፡

ከእነሞር ወደ አዲስ አበባ

አቶ ሰይፉ እራሳቸውን በኑሮ ለውጠው 
ቤተሰባቸውንም በገንዘብ ለማገዝ ሳያቅማሙ በስም 
ብቻ ወደሚያውቋት አዲስ አበባ ከተማ ለመምጣት 
ወሰኑ፡፡ የትውልድ ቀዬያቸውን ለቀው ሲወጡ የ 17 
ዓመት ታዳጊ ነበሩ፡፡ አዲስ አበባ ለመግባት መክፈል 
ያለባቸውን መስዋትነት በሙሉ ለመክፈልም ዝግጁ 
ስለነበሩ ቆርጠው ነው አካባቢያቸውን ለቀው የወጡት። 
አቶ ሰይፉ አዲስ አበባ ከተማ ለመግባት ወሰኑ እንጂ 
በወቅቱ ለሚጓዙበት የሚከፍሉት ገንዘብ አላሰቡም፡፡ 
የአካባቢያቸውን ሰዎችና ዘመድ ማስቸገር ግድ ስለነበር 
እጁን ከዘረጋላቸው ያሰባሰቡትን ገንዘብ ይዘው ባገኙት 
ትራንስፖርት ተሳፍረው  አዲስ አበባ ገቡ፡፡ አዲስ 
አበባ ሲደርሱም ጥሩ ክፍያ ያለው ሥራ ለማግኘት 
ነው። እቅዳቸው ከሚያገኙት ገቢ ለቤተሰባቸው ገበሬ 
በመቅጠር ድካማቸውን ለመቀነስ ነበር፡፡

ሰው የሃሳቡ ምርኮኛ ነውና አዲስ አበባ እንደገቡ 
ሥራ ማፈላለግ ቢጀምሩም፤ እንዳሰቡት ወዲያው ሥራ 
አግኝቶ ቤተሰባቸውን መርዳት አልቻሉም። ቀድሞም 

በሬ ማሳረድ ከሚፈልጉ 
ሰዎች ጋር ተጋግዘው 

እየሠሩ የተሰጣቸውን 
አንድ ብር ከሃምሳ ሳንቲም 
እና ሁለት ብር እየተቀበሉ 

መተዳደሪያቸው 
አደረጉት፡፡ በሬውን 
ሲበልቱ ታላቅ፣ ታናሽ፣ 
ሳልገኝ፣ ዳቢት፣ ሽንጥ፣ 

ፍርንቢያ፣ ሻኛ፣ ምላስ እና 
ሰምር እያሉ እያንዳንዱ 

የበሬውን የስጋ ክፍል 
ለይተው ማወቅ ቻሉ

የሕይወት ገጽታ
ማህበራዊ  

አዲስ ዘመን   እሁድ ጳጉሜን 5 ቀን 2015 ዓ.ም

ከገጽ 6 የዞረ

ከሁለት አሥርት ዓመታት...

ጀመሩ፤ በሂደት አቅማቸው እየጠነከረ ሲመጣ በቀን 
ሁለት እና ሶስት በሬ በማረድ ደህና ገቢ የሚያገኙበት 
ሁኔታ ተፈጠረ፡፡ እንደውም ከራሳቸው አልፈው 
ረዳት ቀጥረው ለሌላ ሰውም የሥራ ዕድል አመቻቹ። 
ሲገኝ ሥራ ሲሰሩ እያጠራቀሙ እንዳሰቡት 
ለአባታቸው ረዳት ቀጥረው ለቤተሰባቸው አለሁ 
ከማለት ባሻገር የሕይወት አጋር፤ ችግርን ተካፋይ 
እጮኛ ፈለጉ፡፡ በሥራው ላይ ለሁለት ዓመታት ከቆዩ 
በኋላ ትዳር መሠረቱ፡፡ 

 የቤተሰብ ሁኔታ  

መለሎ የተባለለት ቁመት ከሰውነት ውፍረታቸው 
ጋር ተዳምሮ ዕድሜያቸን ትልቅ ሲያስመስለው አቶ 
ሰይፉ ራሳቸውን እንደትልቅ ሰው አዩ፡፡ ብዙም 
ሳይቆዩ ትዳር መመስረታቸውን ተከትሎ አንድ ሁለት 
እያሉ በጊዜ ልጆች አፈሩ። ከተማ ቤተሰባቸውን 
ከማስተዳደር በተጨማሪ የገጠሩንም ቤተሰብ 
በሚችሉት አቅም መርዳታቸውን ቀጠሉ፡፡ ይህንኑ 
ሥራ እየሠሩ ቤተሰብ መስርተው ሶስት ልጆች 
አፈሩ። አሁን የመጀመሪያው ልጃቸው 23 ዓመቱ 
ሲሆን፤ ሁለተኛው 18 ዓመቱ ነው። የመጨረሻው 
እና ሶስተኛው ልጅ ደግሞ 13 ዓመቱ ነው፡፡ አንደኛው 
ልጅ ዩኒቨርሲቲ የሚያስገባ ነጥብ ባለማምጣቱ በር፣ 
መስኮት እና ቁምሳጥን የመሳሰሉትን የእንጨት 
ሥራዎች ተቀጥሮ ይሠራል፡፡ ሌሎቹ ይማራሉ፡፡ 

ሆኖም በሬ የማረድ ሥራ ገቢው ከእጅ ወደ አፍ 
ነውና፤ ፈተናቸው ቀጠለ፡፡ አንዳንዴ ሥራ ይገኛል። 
ሌላ ጊዜ ደግሞ ሥራ ይጠፋል፡፡ ለበዓል ሥራው 
ሞቅ ብሎ አራት እና አምስት በሬ የሚያርዱበት 
ጊዜ አለ። በተቃራኒው ደግሞ ወሩን ሙሉ አንድም 
በሬ ሳያርዱ እና ገቢ ሳያገኙ የሚያሳልፉበት ጊዜም 
ቀላል አይደለም። ሱሉልታ ልዩ ስሙ አሸዋ በሚባል 
አካባቢ ቤት ተከራይተው ሲኖሩ፤ ብዙ ችግር 
አይተዋል፡፡ ነገር ግን አቶ ሰይፉ ምንም ያህል ቢቸገሩ 
ብዙ አያማርሩም። እንደማንኛውም ሰው በተለይ 
አሁን እየተቸገሩ መሆኑን ጠቁመው፤ ነገር ግን ደግሞ 
በፈጣሪ ርዳታ ከነቤተሰባቸው ቀምሰው እያደሩ 
መሆኑን ያስረዳሉ፡፡

‹‹አንድ ኪሎ ጤፍ ስንት ብር እንደደረሰ ሁሉም 
ያውቀዋል፡፡ የቤት ኪራይ ተከፍሎ፤ የትራንስፖርት 
ገንዘብ ተችሎ በዚህ ሥራ ብቻ መውጣት እና 
መግባት ሲታሰብ ከባድ ነው፡፤ ነገር ግን እንደኑሮ 
ውድነት አይደለም፤ ክብር ለፈጣሪ የምንቀምሰው 
አናጣም፤ በልተን ጠጥተን እየኖርን ነው፡፡›› ይላሉ፡፡  

የበሬ ማረድ ሥራቸው 

በ25 ዓመት የበሬ ማረድ ቆይታቸው የተለያዩ 
አጋጣሚዎችን አስተናግደዋል፡፡ ከብዙ ሰዎች ጋር 
ተገናኝተው ተመሰጋግነው ተለያይተዋል፡፡ ሥራ 
በማጣት እና ተደራራቢ ሥራ በማግኘት ውጣ 
ውረዶችን አሳልፈዋል፡፡ ሥራውን ሲጀምሩ አንድ 
በሬ ሲያርዱ የሚከፈላቸው አንድ ብር ከሃምሳ 
ሳንቲም ብቻ ነበር፡፡ ሁለት ብር ሲከፈላቸው 
ደስታቸው ወደር አልነበረውም። እንደጊዜው ሁኔታ 
የበሬ ማረጃ ዋጋ እየጨመረ አሁን እንደበሬው እና 
እንደሰዎቹ ሁኔታ ከአንድ ሺ አምስት መቶ ጀምሮ 
ከሁለት ሺህ እስከ አምስት ሺህ ብር ይከፈላቸዋል። 
እዚህ ላይ አሁን ሌሎች በሬ አራጆች ግን እስከ አስር 
ሺህ ብር ማስከፈል ጀምረዋል፡፡  

አቶ ሰይፉ እንደሚገልፁት፤ በተለይ ለዓመት 
በዓላት የቅርጫ ሥነሥርዓቱ ላይ ተደስተው 
ከተነጋገሩት ገንዘብ በላይ ጨምረው የሚሰጡ፤ 
መርቀው የሚያስደስቱ ብዙ ናቸው፡፡ በተቃራኒው 
አንዳንዶች በተገቢው መልኩ ስለተሠራ ብቻ 
የሚደሰቱ እንዳሉ ሁሉ፤ ምንም ያህል ጥረት 

አድርገው በደንብ ቢሠሩም ሰበብ ፈልገው የሚቆጡ 
እና በንግግር የሚስቀይምም አይጠፋም፡፡ 

‹‹እኔ ሰው ከሚቀየም እራሴ ብጎዳ እመርጣለሁ፤ 
ሰው ቅር ካለው እና ከተቆጣ በጣም እከፋለሁ። 
ምክንያቱም የምፈልገው ሰው በእኔ ሥራ ረክቶ 
ተደስቶ እንዲያመሰግነኝ እንጂ ተከፍቶ እንዲያማርር 
አይደለም። ሥራዬን ስሠራ ቅር ያለው ካለ ይናገር፤ 
በተለይ የበዓል ቅርጫ ላይ እኔ ስሠራ ይሄ መደብ  
አንሷል የሚል ካለ አስተያየት ለመቀበል ዝግጁ 
ነኝ እላለሁ፡፡ ነገር ግን አንድም ቀን ይህ ትክክል 
አይደለም፤ ክፍፍሉ ላይ አድሎ ተፈፅሟል የሚል 
ጭቅጭቅ ገጥሞኝ አያውቅም። ንትርክ በፍፁም 
አልፈልግም፡፡ 

እንደውም ብዙዎች ሰይፉ በሔደበት ቦታ 
አስደስቶ እና ተደስቶ የሚመጣ ነው ይሉኛል፡፡ ቋሚ 
የበዓል ደንበኞች አሉኝ፡፡ አንዳንዴ እነኚሁ ሰዎች 
ጉዳይ ሲገጥማቸው እየጠሩ ያሰሩኛል፡፡ ከአንዳንዶቹ 
ጋር ቤተሰብ እስከ መሆን ተቀራርበናል፡፡›› ይላሉ፡፡ 

አቶ ሰይፉ ከደንበኞቻቸው ጋር ከብት ከመግዛት 
ጀምሮ አብረው የሚዞሩበት ሁኔታ ያለ ሲሆን፤ 
ጥሩ የተባለውን በሬ በተመጣጣኝ ዋጋ አጋዝተው 
ለደንበኞቻቸው ያርዱላቸዋል፡፡ በዚህ ሂደት ግን 
በፍፁም ድለላ የተባለ ነገር ውስጥ አይገቡም፡ ድለላን 
አጥብቀው በጣም ይጠላሉ፡፡ ድለላን የሚጠሉበትን 
ምክንያት ሲያስረዱ፤ ‹‹ሲበላ የሚጣፍጠው 
እና ልጆችም እንዲበሉ ሲደረግ የሚስማማው 
የሚያስደስተው በላብ በተገኘ ገንዘብ ነው፡፡ ድለላ 
ግን ሥራው ማወናበድ እና የሰው ላብ መብላት ነው። 
ምንም ያህል ብቸገር ደልዬ በሬ አሻሽጬ ከምበላ 
ጦሜን ባድር እመርጣለሁ። ቤተሰቦቼም እንዲበሉ 
የምፈልገው በላቤ ሠርቼ ባገኘሁት ገንዘብ ብቻ ነው›› 
ይላሉ፡፡ 

አጋጣሚዎች

በተደጋጋሚ አስቸጋሪ በሬ ያጋጥማል፡፡ ገና 
ከበረት ሲወጣ ጀምሮ ሰው አይንካኝ የሚል በጥባጭ 
በሬን ማየት የተለመደ ነው፤ እንዲህ ዓይነት አጋጣሚ 
በተደጋጋሚ ይኖራል፡፡ በጥባጭ ከብት ከፈረጠጠ 
ማንም አይዘውም፤ ምናልባት የሚይዘው ሞተረኛ 
ብቻ ነው፡፡ ይሔ በተደጋጋሚ የሚታይ አጋጣሚ 
የሚያስከፍለው ዋጋ ቀላል አይደለም፡፡ ሞተረኛ 
ከያዘው ከብቱ የፈረጠጠበት ሰው ያለውን ያህል 
ከብቱን ለያዘለት ሰው ሰጥቶ ይዞ ይሔዳል። ከሁለት 
እና ከሶስት ሺህ ብር ያላነሰ ይከፈላል። ካልተያዘ እና 
ከቁጥጥር ውጪ ሆኖ በብዙ ርቀት ካመለጠ አደጋው 
እና የሚያስከፍለው ዋጋም ብዙ ሊሆን ይችላል፡፡  

እንደ አቶ ሰይፉ ገለፃ፤ በሬ የፈረጠጠበት 
ሰው ቶሎ እንዲያዝለት ይፈልጋል፡፡ ምክንያቱም 
አንድም ብዙ ብር አውጥቶ የገዛው ከብት በመሆኑ 
ሙሉ ለሙሉ በሬው ይጠፋል ብሎ ስለሚሰጋ 
ነው፡፡ በሌላ በኩል ደግሞ የፈረጠጠ ከብት ሰው 
የሚገድልበት አጋጣሚም ስለሚኖር ያ እንዳይሆን 
ርቆ እንዳያመልጥ በፍጥነት ትልቅ ጥረት ይደረጋል፡፤

ብዙ ሰው የሚፈረጥጥ ከብት ሲያጋጥም 
እንደሚደናገጥ እና በሬውን ለመቆጣጠር ከመክፈል 
ወደ ኋላ እንደማይል አስታውሰው፤ ከአጋጣሚዎች 
መሃል የማይረሱትን ያስታውሳሉ፡፡ ሱሉልታ 10 
ኪሎ የሚባል አካባቢ አይናቸው እያየ ፊጋ በሬ 
የመኪና ስፖኪዮ ሰብሮ ሲሮጥ ሰዎች በባጃጅ 
ቢከተሉትም ደርሰው ሊይዙት አልቻሉም ነበር። 
የፈረጠጠው ከብት አንድ መንገደኛን በቀንዱ 
ከመሬት አንስቶ ከመኪና ጋር አጋጨው፤ ሰውየው 
ጭንቅላቱ ላይ ከፍተኛ ጉዳት በመድረሱ በበሬው 
መወጋቱን ተከትሎ ወዲያው ሕይወቱ አለፈ፡፡ በሬን 
በተመለከተ ለማሰብ የሚከብዱ እንዲህ አይነት 

የተለያዩ አጋጣሚዎች አሉ ይላሉ፡፡

አቶ ሰይፉ ሲናገሩ፤ እርሳቸውም በተደጋጋሚ 
ሰው አይንካኝ የሚል ፊጋ በሬ ያጋጥማቸዋል፡፤ ነገር 
ግን እርሳቸው ፊጋ በሬ ሲያጋጥም በዘዴ ሳይጠጉ 
እንዴት ቁጥጥራቸው ስር ማድረግ እንደሚችሉ 
ተለማምደዋል። ገመድ ጠልፈው ከሩቅ ወርውረው 
በመያዝ ከእንጨት ጋር አንገቱን እና እግሩን አስረው 
ጠልፈው በቁጥጥራቸው ሥር ያውሉታል። ለማረድ 
ከተፈለገም ለመጣል ብዙ አይቸገሩም በዘዴ 
ምቹ ሁኔታ ፈጥረው ያርዱታል፤ ወይም ሌሎች 
እንዲያርዱ ያመቻቻሉ፡፡ 

የሚሠሩት ከረዳት ጋር ሲሆን፤ ከበረት 
የተገዙትን በሬዎች ወደ መኪና ሲያወጡም ሆነ 
ከመኪና ሲያወርዱ በዘዴ መሆኑን ያስረዳሉ። 
ከረዳታቸው ጋር አብረው ሲሠሩ በሬውን ላረዱበት 
እና ለበለቱበት አንድ ሺህ አምስት መቶ ብር 
ሲከፈላቸው ለረዳታቸው አምስት መቶ ብሩን 
ሰጥተው ለእርሳቸው አንድ ሺህ ብሩን እንደሚወስዱ 
ይገልፃሉ፡፡ 

ብዙ ጊዜ እርዱ ሲከናወን በተለይ የቅርጫ 
ሲሆን፤ ሰዎች እንደሚያግዙዋቸው አንዳንዶቹ ቁጭ 
ብለው ሲያዩ አንዳንዶቹ አካባቢውን በማፅዳት እና 
ስጋ በመያዝ አቶ ሰይፉ የቆራረጡትን ሥጋ በየመደቡ 
በማስቀመጥ እና ፍትሃዊ በሆነ መልኩ በማከፋፈል 
የሚያግዟቸው መሆኑን ይናገራሉ፡፡ 

አቶ ሰይፉ በሌላ በኩል ከሚያጋጥማቸው ቀላል 
አጋጣሚዎች መካከል አልፎ አልፎ ሥራ ሲሰሩ 
በተወሰነ መልኩ ቢላዋ እጃቸውን ይቆርጣቸዋል። 
በዋናነት ግን በሬ ሲታረድ እርሳቸው የበሬውን 
አንገት ሲይዙ፤ በሬውን የሚያርደው ሰው ቢላዋውን 
አቶ ሰይፉ እጅ ላይ በማሳረፉ የቀኝ እጃቸው አውራ 
ጣት ክፉኛ የተጎዳ ከመሆኑ ውጪ በአካላቸው ላይ 
ግን ከባድ ጉዳት እንዳልደረሰባቸው ይናገራሉ፡፡ 

የቅምሻ ጉዳይ 

በኢትዮጵያውያን ባህል በሬ ታርዶ ከአናቱ ጥሬ 
እና ጥብስ እያሉ መቅመስ የተለመደ ነው፡፡ ‹‹ ታርዶ 
ከአናቱ ካልተቀመሰ እና ካልተበላ ምን ዋጋ አለው? 
ከታረደ በኋላ ያረዱትን መቅመስ ያለ ነው።›› 
ይላሉ። በዓል ላይም ሆነ የተለያዩ ዝግጅቶች 
ሲኖሩ፤ በሬ አርደው ከበለቱ በኋላ ቅርጫ ከሆነ 
እና ለአራትም ሆነ ለስድስት እንዲሁም ለስምንት 
የሚካፈል ሲሆን፤ ቀድሞ ወዲያው ለሚበላ 
ይቀነሳል፡፡ 

በሬ እንዲታረድላቸው ያዘዙት ሰዎች ስጋውን 
ከትፈው ማባያ ሚጥሚጣ እና እንጀራ ወይም 
ዳቦ አዘጋጅተው ሥራው ሲያልቅ ያዘጋጁትን 
ለሁሉም ያቀርባሉ፡፡ ስጋው ሲቀርብ በጥሬ መልክ 
ብቻ ሳይሆን አንዳንዴ ምቹ ሁኔታ ሲያጋጥም 
ጠባብሰውም ያቀርባሉ። በተለይ ጉበት በጥሬው 
የሚቀርብ ሲሆን፤ ሰዎች ባህላቸው የተለያየ 
በመሆኑ ጉበት የማይበሉ ሰዎች ያጋጥማሉ። 
ከጉበት ይልቅ አንጀት ይሻለኛል የሚሉ አሉ። 
አንጀት የሚሉት ጉበት መብላት የሚዘገንናቸው 
ሲሆን፤ ጉበት የሚበሉት ደግሞ ሰው እንዴት 
አንጀት ይበላል? ብለው እንደሚገረሙ አቶ ሰይፉ 
ይናገራሉ፡፤ 

በበዓል ቀን እርሳቸው ሲሰሩ ሌሎች ሲዝናኑ 
ብዙም እንደማይከፋቸው የሚናገሩት በሬ በላቹ 
አቶ ሰይፉ፤ ሰዎች ሲጠጡ እና ሲደሰቱ እርሳቸውም 
ደስ እንደሚላቸው፤ ከሰዎች ጋርም በተደጋጋሚ 
የሚመገቡበት ሁኔታ መኖሩን ይገልፃሉ፡፡ በበዓል 
በጋራ መብላ እና በጋራ መደሰት እንዲሁም አንዱ 
ለሌላው ማቅመስ መቀጠል አለበት የሚል እምነት 
እንዳላቸው ይገልፃሉ፡፡

ለበዓል ሥራው 
ሞቅ ብሎ አራት 
እና አምስት በሬ 

የሚያርዱበት ጊዜ 
አለ። በተቃራኒው 

ደግሞ ወሩን ሙሉ 
አንድም በሬ ሳያርዱ 

እና ገቢ ሳያገኙ 
የሚያሳልፉበት 

ጊዜም ቀላል 
አይደለም



    አዲስ ዘመን    እሁድ ጳጉሜን 5 ቀን 2015 ዓ.ም

ባህልና ቱሪዝም 
ኢኮኖሚ

ገጽ 8 

ዳግም ከበደ

በቱሪዝም ዘርፍ ላይ አተኩረው የሚሰሩ የትምህርት 
ተቋማት ተቀዳሚ ድርሻ ዘመኑ የሚጠይቀውን እውቀት 
ማስጨበጥ፣ በተግባርና በንድፈ ሃሳብ የተሻለ እውቀት 
እንዲኖር ማስቻል ነው። በተለይ ኢትዮጵያ ያላትን 
የመስህብ ሀብቶች ያማከለና መሬት ላይ ያለውን 
ተጨባጭ ሁኔታ ያገናዘበ ሳይንሳዊ እውቀትን ለትውልዱ 
ማስታጠቅ የተቋማቱ ተቀዳሚ ተግባር ይሆናል። ከዚህ 
ባሻገር የኢትዮጵያ የቱሪዝም ሀብቶችን፣ የመዳረሻ 
ልማቶችን፣ የገበያና  የማስተዋወቅ ስልቶችን ሊያግዙ 
በሚችሉ የጥናትና ምርምር ስራዎች ላይ ተሳትፎ ማድረግ 
ይጠበቅባቸዋል። 

በቱሪዝም ዘርፍ ላይ ልዩ ትኩረት አድርገው 
የሚሰሩት የከፍተኛ ትምህርት ተቋማት ከላይ ካነሳነው 
ተግባርና ኃላፊነታቸው በተጨማሪም የሚጠበቅባቸው 
ሌላም ግዴታ አለ። ይህም በስነ ምግባር የታነፁ፣ 
የአገልጋይነት ስሜትን የተላበሱ፣ የቱሪዝሙን መላ 
እንቅስቃሴና አገራዊ ግብ የሚረዱ ንቁ ትውልዶችን 
ከመፍጠር በተጓዳኝ፣ ተቋማቱ በእውቀትና በክህሎት 
የቀረፁትን የሰው ሃይል ተግባራዊ ስራ ላይ ከተሰማራው 
የኢንዱስትሪው አንቀሳቃሽ ጋር የሚያገናኝ ድልድይ 
መዘርጋትም አለባቸው።

ቱሪዝም ላይ መሰረት ያደረጉ እነዚህ የትምህርት 
ተቋማት ከላይ ያነሳናቸውን ኃላፊነቶች መወጣት ከቻሉ 
በኢትዮጵያ አምስት ዋና ዋና የኢኮኖሚ ዋልታዎች 
መካከል አንዱ የሆነው የቱሪዝም ዘርፍ በብቃቱና  
በክህሎቱ በሚመሰገን አዲስ ትውልድ እንዲንቀሳቀስ 
ለማድረግ የራሳቸውን ዐሻራ ማኖር ይችላሉ።  በባህሪው 
ሰፊ የሰው ሃይል የሚይዘውና ለስራ እድል ፈጠራ ጉልህ 
ድርሻ ያለው የቱሪዝም ዘርፍም አሁን ካለው በተሻለ 
አዲስ ወደ ኢንዱስትሪው የሚቀላቀሉ ባለሙያዎችን 
የሚያስተናግድ እንዲሆን ደግሞ የድርሻቸውን መወጣት 
ይጠበቅባቸዋል። 

የዝግጅት ክፍላችን ይህንን ጉዳይ አስመልክቶ ምሳሌ 
ይሆናል ያለውን አንድ ተቋም “ከተቀመጡት መመዘኛዎች 
አንፃር ምን እየሰራ ነው? የቱሪዝም ኢንዱስትሪውን 
አስተምሮ ካስመረቃቸው ተማሪዎች ጋር በምን መልኩ 
ግንኙነት እንዲፈጥሩ ያመቻቻል?” የሚሉ ጉዳዮችንና 
ሌሎች ተያያዥ የሆኑ ሃሳቦችን ለማንሳት ወድዷል። 
ይህ ተቋም የቱሪዝም ማሰልጠኛ ኢንስቲትዩት ሲሆን፣ 
ባሳለፍነው ሳምንትም የሆቴልና የሆስፒታሊቲ ዘርፉን 
በቱሪዝም ልዩ ልዩ ሙያዎች ካስመረቃቸው ተማሪዎች 
ጋር የሚያገናኝ መርሀ ግብር (job fair) አዘጋጅቶ 
ነበር። ያነጋገርናቸው በዚህ ዝግጀት ላይ የተገኙ  ቀጣሪ 
ሆቴሎች፣ የትምህርት ተቋሙ አመራር እና ስራ ፈላጊዎች 
እንዳስታወቁት፤ በቱሪዝም ዘርፍ ላይ የሚሰሩ የትምህርት 
ተቋማት፣ ቀጣሪ ድርጅቶችና ምሩቃን የሚገናኙበት 
መድረክ መፈጠሩ ፋይዳው ከፍተኛ ነው፡፡

አቶ ይታሰብ ስዩም የቱሪዝም ማሰልጠኛ 
ኢንስቲቲዩት ምክትል ዋና ዳይሬክተር ናቸው። እርሳቸው 
እንደሚሉት፤ መንግሥት ከግንቦት እስከ መስከረም 
የሚቆይ ክህሎት መር የስራ እድል ፈጠራ ተግባራዊ 
ለማድረግ ልዩ የአምስት ወር እቅድ የሚያስተገብር 
ፕሮጀክት ነድፏል። ይህም በተለይ ለአዲሱ ትውልድ 
(ለወጣቶች) የስራ እድል መፍጠርን  ግብ አድርጎ 
ያስቀመጠ ነው። እንደ ቱሪዝም ማሰልጠኛ ኢንስቲትዩት 
ይህ ሂደት በክህሎትና ብቃት ላይ የተመሰረተ እንዲሆን 
በልዩ ልዩ ሙያዎች ተምረው የተመረቁ ከተቋሙና 
ከተቋሙ ውጪ የመጡ ባለሙያዎችን  ከቀጣሪዎች ጋር 
የሚያገናኝ መርሀ ግብር (job fair) ተዘጋጅቷል። 

“ይህን መሰል ሙያና ሙያተኛውን የሚያገናኝ 
መርሀ ግብር ስናዘጋጅ ለሁለተኛ ጊዜ ነው” የሚሉት 
ምክትል ዋና ዳይሬክተሩ፤ የመጀመሪያው ሚያዚያ ላይ 
መካሄዱንና ውጤታማ ሆኖ መጠናቀቁን ይናገራሉ። 
ከሃምሳ በላይ የኢንዱስትሪው አንቀሳቃሾች ተገኝተው 
በርካታ ቁጥር ያላቸው ሙያተኞች በቀጥታ ቅጥር 
እንዲፈፅሙ አድርገዋል። ድርጅቶቹም ተገቢውን ሙያና  
ክህሎት ያዳበሩ የቱሪዝም ባለሙያዎችን አግኝተዋል። 
በሁለተኛው መርሀ ግብር ላይም ተመራቂዎች ከባለ 

በአዲስ አበባ ቦሌ አካባቢ የሚገኘው የዘ-ሀብ 
ሆቴል ተወካይ የሆነችውና በስራ ቅጥር መርሀ ግብሩ 
(job fair) ላይ ባለሙያዎችን በመመልመል ላይ 
የተሳተፈችው ሃና ተገኝ ለዝግጅት ክፍላችን እንዳለችው፤ 
ሆቴሉ በሆስፒታሊቲ ዘርፍ ላይ ሙያዊ ብቃት ያላቸው 
አዳዲስ ምሩቃንን ለመቅጠር የመርሀ ግብሩ ተሳታፊ 
ሆኗል። የበርካታ ልዩ ልዩ ሙያ ያላቸው ምሩቃንን ግለ 
ታሪክና መረጃም መሰብሰብ ችላለች፤ መረጃውን መሰረት 
በማድረግ ቅጥር የሚፈጸምም ይሆናል።

“ይህን መሰል መርሀ ግብር ሙያና ሙያተኛውን 
በቀጥታ የሚያገናኝ በመሆኑ መልካም አጋጣሚ ነው” 
የምትለው ወጣት ሃና፣ በተለይ በቱሪዝምና ሆስፒታሊቲ 
ዘርፍ ተምረው የት መቀጠር እንዳለባቸው ለቸገራቸው 
ወጣቶች ትልቅ እድል መሆኑን ትናገራለች። የእነርሱ 
ኢንተርናሽናል  ሆቴልም እንግዶችን በሥነ ምግባር እና 
በአገልጋይነት  ስሜት የሚቀበል ባለሙያ ለማግኘት 
የቱሪዝም ማሰልጠኛ ኢንስቲትዩቱ የከፈተው  አጋጣሚም 
ተጠቃሚ እንዳረጋቸው ገልፃለች።

ወጣት ስሜነህ አለማየሁ በአፍሪካ ህብረት አካባቢ 
የሚገኘው ባለ አራት ኮከቡ ኪንግስ ሆቴል ስራ አስኪያጅ 
ነው። ኢንስቲትዩቱ ባዘጋጀው የአዳዲስ ተመራቂዎች 
የስራ ቅጥር መርሀ ግብር ላይ ባለሙያዎችን ለመመልመል 
መምጣቱን ይገልፃል። በተለይ በሆስፒታሊቲ ዘርፉ 
ላይ ከፍተኛ የሰራተኛ ፍልሰት መኖሩን ጠቅሶ፤ 
ይህን መሰል ሙያና ሙያተኛን የሚያገናኝ መድረክ 
መፈጠሩ የሚፈጠረውን ክፍተት በቶሎ ለመሙላት 
እንደሚያስችል ይናገራል።

“ከዚህ ቀደም ከትምህርት ተቋማት ጋር ተናበን 
ለመስራት ያደረግነው ሙከራ አልተሳካም ነበር። 
የቱሪዝም ማሰልጠኛ ኢንስቲትዩቱ ግን ይህን ክፍተት 
ደፍኖልናል” የሚለው የኪንግስ ሆቴል ስራ አስኪያጅ፤ 
ሰልጣኞቹ ከመመረቃቸው በፊት የተግባር ልምምድ 
ሲያደርጉ፣ ጥናታዊ ፅሁፍ ሲያዘጋጁ ጭምር ከተቋሙ 
ጋር ተባብረው እንደሚሰሩ ይናገራል። ይህ መልካም 
ግንኙነት በስራ ቅጥር መርሀ ግብሩም የቀጠለ መሆኑን 
ገልፆ፤ ለአሰሪውም ሆነ ለሰራተኛው  መሰል መድረኮች 
መዘጋጀቱ የሚበረታታ እንደሆነ ይናገራል። 

ወጣት ሙሉቀን አዲሴ በቱሪዝም ማሰልጠኛ 
ኢንስቲትዩት የዘንድሮ ተመራቂ ነው። ተቋሙ ባዘጋጀው 
የስራ እድል የሚፈጥር መርሀ ግብር ላይ በሙያው 
ለመመዝገብ እንደመጣ ይናገራል፡፡ የቱር ጋይድ ሙያን 
በሌቭል ሶስት ተምሮ ያጠናቀቀ ቢሆንም  በልዩ ልዩ 
ምክንያት የማስጎብኘት ስራው መቀዛቀዙን ይናገራል፤ 
በዚህ የተነሳም ወደ ሆቴል ዘርፍ (በሆስፒታሊቲው) ስራ 

ሙያና ሙያተኛን ማገናኘት- የትውልድን 
መንገድ መጥረግ

አምስት ኮኮብ ሆቴሎች ጀምሮ በርካታ ሆቴሎች፣ ቱር 
ኦፕሬተርስ እና ሌሎች ኢንዱስትሪዎች ጨምሮ ከአርባ 
እስከ ሃምሳ የሚደርሱ ተሳታፊ እንደሆኑ ይናገራሉ። 
እነዚህ ድርጅቶች በአማካኝ እስከ ሠላሳ የሚደርሱ 
ባለሙያዎችን ለመቅጠር እቅድ ይዘው  በስፍራው 
መገኘታቸውን ይናገራሉ። 

አቶ ይታሰብ ኢንስቲትዩቱ ሰፋ ያለ ተግባርና ኃላፊነት 
ከመንግሥት እንደተሰጠው ይገልፃሉ። የመጀመሪያው 
ስልጠና ሲሆን በሁለተኝነት ዘርፉን ለማሳደግ በሚደረግ 
ሂደት ላይ ጥናትና ምርምር ማድረግ እንዲሁም የማማከር 
አገልግሎት መስጠት ነው። ሌላው የሚያሰለጥናቸውን 
ተማሪዎች በዘርፉ ሙያዊ ክህሎታቸውን ተጠቅመው 
እንዲያገለግሉ ምቹ ሁኔታን በመፍጠር  ይሳተፋል። 
ይህንን መሰረት በማድረግም “በቱሪዝምና ሆስፒታሊቲ 
ዘርፍ ጥራት ያለው አገልግሎት እንዴት መስጠት 
ይቻላል” በሚል ከባለድርሻ አካላት ጋር የውይይትና 
ምክክር በማድረግ ጭምር  መፍትሄ አመላካች ጥናታዊ 
ውጤቶችን እንደሚያቀርብ ይገልፃሉ። ይህንን መሰሉ 
ሙያና ሙያተኛን የማገናኘት ተግባርም የዚሁ ጥረት 
ውጤት መሆኑን ይናገራሉ። 

   “በመላው ሀገሪቱ እስከ ሰባ የሚደርሱ በቱሪዝምና 
ሆስፒታሊቲ ዘርፍ የሚያሰለጥኑ የፖሊ ቴክኒክ ተቋማት 
አሉ” የሚሉት ምክትል ዋና ዳይሬክተሩ፤ ብቁና በክህሎቱ 
ውጤታማ የሆነ ባለሙያ ለማፍራት ከእነዚህ አካላት ጋር 
እየተሰራና የአቅም ግንባታ ተግባር እየተከናወነ መሆኑን 
ይገልፃሉ። በዚህ ስልት መላው ሀገሪቱ ላይ ያሉ በቱሪዝም 
ሙያ መሰልጠን የሚፈልጉ ወጣቶች እድሉን እንዲያገኙ 
እየተመቻቸ መሆኑን ይናገራሉ። ሙያዊ ብቃት ሲይዙም 
ከኢንዱስትሪው ጋር ተገናኝተው ወደ ስራ የሚገቡበትን 
መርሀ ግብር እንደሚመቻች ነው የገለፁት።

በተለይ የቱሪስት መዳረሻ ስፍራዎች በሰለጠነ የሰው 
ኃይል እንዲመሩ በማድረግ ዘርፉን ውጤታማ ለማድረግ 
እየተሰራ መሆኑን ምክትል ዋና ዳይሬክተር ይናገራሉ።  
አቶ ይታሰብ ስዩም እንደሚሉት፤ የሆቴልና ቱሪዝም 
ዘርፍ በርካታ የሥራ እድል ለመፍጠር የሚያስችል ነው። 
በተለይም የመዳረሻ ስፍራዎች በብቁ ባለሙያ መመራት 
በዘርፉ ጥራት ያለው አገልግሎት በመስጠት የቱሪስት 
ፍሰት እንዲጨምር  የሚያግዝ ነው፡፡ ይህም ዘርፉ 
ለሀገራዊ አጠቃላይ ምርት የሚኖረውን ሚና ከማሳደግ 
በዘለለ ለውጭ ምንዛሪ ግኝት ያለው ሚና የላቀ ነው። 
ከዚህ አንጻር ኢንስቲትዩቱም አጫጭርና ረጃጅም 
ሥልጠናዎች በመስጠት ለዘርፉ የሰለጠነ የሰው ኃይል 
በማፍራት ሚናውን እየተወጣ እንደሚቀጥልም ነው 
የሚገልጹት። 

ለመግባት ማሰቡን ይገልፃል። ለዚህ የሚሆኑ ተያያዥ 
ስልጠናዎችንም በትምህርት ቆይታው ወቅት ማግኘቱን 
ጠቅሶ፤ በመርሀ ግብሩ ላይ በተገኙ ቀጣሪ ድርጅቶች 
ማስረጃዎቹን ማስገባቱንና መመዝገቡን ይናገራል።

“የቱሪዝም ማሰልጠኛ ኢንስቲትዩት በቂ እውቀትና 
ሙያዊ ስልጠና ሰጥቶናል። አሁን ደግሞ የስራ እድል 
አመቻችቶልን ከቀጣሪ ድርጅቶች ጋር ፊት ለፊት 
እንድንገናኝ እያገዘን ነው” የሚለው ወጣት ሙሉቀን፤ 
ይህንን መሰል አጋጣሚ መፈጠሩ ከእንግልት 
እንደሚታደጋቸው ይገልፃል። ድርጅቶቹም ባለሙያዎችን 
ከትክክለኛው የትምህርት ተቋማት ስለሚያገኙ ግንኙነቱና 
ጥቅሙ የጋራ መሆኑን ይናገራል።

ወጣት ቤተልሄም ሀብታሙ በቱሪዝም ማሰልጠኛ 
ኢንስቲትዩት በሆቴል ማኔጅመንት የዘንድሮ ተመራቂ 
ነች። የስራ ቅጥርን ለአዳዲስ ምሩቃን ለማመቻቸት 
በተዘጋጀው መርሀ ግብር ላይ ተሳታፊ እንደሆነች 
ትናገራለች። መድረኩ በሙያዋ ወደ ስራው ዓለም 
ለመግባት የሚያስችል ጥሩ አጋጣሚ እንደፈጠረላት 
አንስታ፤ በዝግጅቱ ላይ ከተገኙት ባለ አራትና አምስት 
ኮኮብ ሆቴሎች ጋር የሚያስፈልገውን መስፈርት አሟልታ 
እንዳመለከተች ትገልፃለች። 

“ኢንስቲትዩቱ አስተምሮ ከማስመረቅ ባለፈ ከቀጣሪ 
ድርጅቶች ጋር ይህን መሰል መርሀ ግብር ስላዘጋጀልን 
ደስተኞች ነን” የምትለው ወጣት ቤተልሄም፤ እድሉን 
ተጠቅማ የምትወደው ሙያ ውስጥ በመሰማራት 
የቱሪዝምና የሆስፒታሊቲ ዘርፉን ለመደገፍ መቻሏ 
እንደሚያስደስታት ነው የተናገረችው። ይህንን መሰል 
መርሀ ግብር ሁሉም መሰል ተቋማት ሊያዘጋጁት 
እንደሚገባ ገልፃ፤ ይህንን ማድረግ ሲቻል ሙያና 
ሙያተኛውን ያለምንም ችግር ማገናኘትና የቱሪዝም 
ዘርፉን ማሳደግ ያስችላል የሚል አስተያየት ሰጥታለች።

መረጃዎች እንደሚያመለክቱት፤ የቱሪዝም 
ማሰልጠኛ ኢንስቲትዩት በዘርፉ የሚስተዋሉ ችግሮችን 
ለመፍታትም በጥናት ላይ የተመሰረተ የመፍትሄ 
አቅጣጫ እያቀረበ ነው። ከዚህ ጎን ለጎንም በቱሪዝም 
ዘርፉ ላይ የኮይሻ፣ ጎርጎራና ወንጪ ፕሮጀክቶች 
የሚፈጥሩትን የሥራ እድል ታሳቢ ያደረገ የሰለጠነ 
የሰው ኃይል ከወዲሁ የማዘጋጀት ሥራ እየተሰራ ነው። 
በመጪው የትምህርት ዘመን በሆቴልና ቱሪዝም ዘርፉ 
የሚያስፈልጉ ተጨማሪ የትምህርት ዘርፎችን በመለየት 
ጭምር ሥልጠና ለመስጠት መዘጋጀቱን ኢንስቲትዩቱ 
አስታውቋል። ማሰልጠኛው  አሁን ላይ ወደ ሁለት ሺ 
ለሚጠጉ ተማሪዎች በቀንና በማታ መርሀ ግብር ሥልጠና 
እየሰጠ መሆኑ መረጃዎች ያመለክታሉ። 

ሳምንቱን በታሪክ 
ስፖርት እና መዝናኛ

አዲስ ዘመን   እሁድ ጳጉሜን 5 ቀን 2015 ዓ.ም

በባዶ እግር የተጻፈ ወርቃማ ታሪክ

አንድ ለስፖርት ቅርብ ያልሆነ ሰው ‹‹አበበ ቢቂላ 
ምንድነው?›› ተብሎ ቢጠየቅ ‹‹ሯጭ›› ማለቱ ግልጽ ነው። 
ኢትዮጵያ በዓለም ታሪክ ከታወቀችባቸው እንደ ዓድዋ ያሉ 
ድሎች አንዱ ነው ማለት ይቻላል፤ ምክንያቱም በዓለም 
አደባባይ ኢትዮጵያ ስሟ የሚጠራበት ታሪክ ያስመዘገበ 
ጀግናዋ ነው፡፡ ይህን ጀግና በዚህ ሳምንት እናስታውሳለን፡፡ 
ከዚያ በፊት ግን እንደተለመደው ሌሎች የሳምንቱ ክስተቶችን 
እናስታውስ፡፡ 

ከዛሬ 555 ዓመታት በፊት በዚህ ሳምንት ጳጉሜ 3 ቀን 
1460 ዓ.ም  የኢትዮጵያ ንጉሥ የነበሩት አጼ ዘርዓያዕቆብ 
አረፉ፡፡ የሰለሞናዊ ሥርወ መንግሥት አካል የሆኑት እኝህ 
ንጉሥ ባለቤታቸው ንግሥት እሌኒም በኢትዮጵያ ታሪክ ውስጥ 
ጎልተው ይታወቃሉ፡፡ 

በዚሁ ሳምንት ከ104 ዓመታት በፊት ጳጉሜ 3 ቀን 1911 
ዓ.ም ደግሞ የወሎ ንጉሥ የነበሩት ንጉሥ ሚካኤል አረፉ፡፡ 

ወደ አበበ ቢቂላ ታሪክ ስንሄድ በዚህ ሳምንት ሁለት 
ታሪኮች አሉት፡፡ አንደኛው በግልጽ በዓለም ሰነድ ላይ የሰፈረው 
የሮም ኦሊምፒክ ታሪኩ ሲሆን ሁለተኛው ግን የተወለደበት ቀን 
ነው፡፡ 

በብዙ የበይነ መረብ መረጃዎች አበበ ቢቂላ የተወለደው 
በአውሮፓውያኑ የዘመን ቀመር ነሐሴ (August) 7 ቀን 1932 
(በኢትዮጵያ አቆጣጠር ነሐሴ 1) ተደርጎ ነው የተጻፈው። 
አንዳንድ የአገር ውስጥ ሰነዶች ደግሞ ነሐሴ 30 ቀን 1925 
ዓ.ም እንደተወለደ ነው የሚገልጹት፡፡ ለዚህ እንደ ማስረጃ 
የሚጠቀሰው በአንድ የቪዲዮ ምስል ላይ እናቱ ሲናገሩ ‹‹የነሐሴ 
ዓመት ሰላሳ ዕለት ነው የተወለደው›› ይላሉ፡፡ በልማዳዊ 
አጠራር ዓመት ሰላሳ ማለት የወሩ የመጨረሻ ቀን (30) ማለት 
ነው፡፡ በዘመኑ የልደት ምስክር ወረቀት ስለሌለ የተጣራ 
የሰዎች ታሪክ የሚሰነድበት ዕድል አልነበረም፡፡ ለማንኛውም 
ይህን በአከራካሪነቱ ክፍት እንተወውና በዓለም ሰነድ ላይ 
የተመዘገበውን ታሪኩን እናስታውስ፡፡ 

ልክ በዛሬዋ ቀን ጳጉሜ  5 ቀን 1952 ዓ.ም ሻምበል 
አበበ ቢቂላ በሮም ኦሊምፒክ የማራቶን ሩጫን በባዶ እግሩ 
ሮጦ በማሸነፍ የወርቅ ታሪክ አስመዘገበ፡፡ ይህ የአበበ ታሪክ 
የኢትዮጵያ ብቻ ሳይሆን የአፍሪካ ታሪክ ነበር፣ የአፍሪካ ብቻም 
ሳይሆን የዓለም ታሪክ ነበር፡፡ አዲስ ክብረ ወሰን ያስመዘገበበት 
ነበር፡፡ ከዚህ ደማቅ ታሪኩ ጋር በባዶ እግሩ መሆኑ ደግሞ 
ሌላኛው የታሪኩ አካል ነበር፡፡ 

ቀደም ባሉት ዓመታት ጥቁሮች በስፖርታዊ መድረኮች 
ለመሳተፍ ከነጮቹ እኩል ዕድል የማግኘታቸው ነገር ቀላል 
አልነበረም፡፡ የ1952 ዓ.ም የሮም ኦሊምፒክ ሲከናወን በርካታ 
የአፍሪካ አገራት ገና በቅኝ ግዛት ቀንበር ስር ነበሩ፡፡ አንድ 
ጥቁር በውድድሩ ተሳትፎ አሸንፎ የወርቅ ሜዳሊያ ሲያጠልቅ፣ 
ለዚያውም የዓለም ክብረ ወሰንን ሰብሮ፣ ምን ዓይነት አስገራሚ 
ሁነት እንደሚሆን አስቡት!

 ይህ ሰው ያስመዘገበው ድል አንድ ድል ብቻ አልነበረም። 
የወርቅ ሜዳሊያና አዲስ የዓለም ክብረ ወሰን! ይህን ማድረግ 
የቻለው ደግሞ ኢትዮጵያዊው አትሌት ሻምበል አበበ ቢቂላ 
ነው፡፡ 

አበበ ቀደም ሲል በጠቀስናቸው ቀናት (ነሐሴ 1 ወይም 
30) ቀን 1925 ዓ.ም በቀድሞው የሸዋ ጠቅላይ ግዛት በደብረ 
ብርሃን አውራጃ፣ ደነባ አካባቢ፣ ልዩ ስሟ ጃቶ በምትባል 
ሥፍራ ተወለደ። ወጣቱ አበበ እንደአካባቢው ባህልና ልማድ 
በእረኝነትና በትምህርት ተሰማርቶ በአሥራ ሁለት ዓመቱ የቄስ 
ትምህርቱን አጠናቀቀ።

 አበበ ገና በጨቅላ ዕድሜው ስመ ጥር የገና ተጫዋች 
እንደነበር ይነገርለታል። በ1944 ዓ.ም ወደ አዲስ አበባ 
በመሄድ በክቡር ዘበኛ ሰራዊት በወታደርነት ተቀጥሮ በገና 
ጨዋታ እና በስፖርት እየዳበረ ቆየ። ክቡር ዘበኛ ሰራዊት 
ውስጥ ሲገባም፤ ከስፖርት ጋር ይበልጥ ተቀራረበ እንጂ 
አልተራራቀም። ከውትድርና አገልግሎት ጎን ለጎን፤ በሠራዊቱ 
የስፖርት እንቅስቃሴ በተለይም በአትሌቲክስና በገና ጨዋታ 
ጎልቶ ለመታየት ጊዜ አልፈጀበትም፡፡

በኅዳር ወር 1948 ዓ.ም በአሥራ ስድስተኛው የሜልቦርን 
ኦሊምፒክ ላይ የተሳተፈውን የኢትዮጵያን ቡድን ለመቀበል 
በተደረገው ሰልፍ ላይ ከለበሱት ልብስ ጀርባ በኩል የአገራቸው 
ስም ‹‹ኢትዮጵያ›› የተጻፈበትን መለያ ልብሳቸውን ለብሰው 
አገራቸውን ወክለው የተወዳደሩትን ወጣቶች ባየ ጊዜ ከፍ ያለ 
የኩራት ስሜት ተሰማው፡፡ 

አበበ ሁኔታውን በዝምታ ማለፍ አልቻለም፡፡ ‹‹እነዚህ 
ስፖርተኞች እነማን ናቸው›› ብሎ ጠየቀ። ስፖርተኞቹ እነ ማሞ 
ወልዴና እነ ባሻዬ ፈለቀ ነበሩ፡፡ የአትሌቲክስ ፍቅር ወደ አበበ 
ውስጥ የዘለቀው ከዚያች አጋጣሚ በኋላ እንደሆነ ይነገራል። 

‹‹ኢትዮጵያ›› ተብሎ የተፃፈበት ልብስ ለመልበስና በዓለም 
አቀፍ ውድድር አገሩን ወክሎ ለመሳተፍ ቁርጠኛ ጥረት ጀመረ። 
በዚሁ ዓመት የጦር ሠራዊት ብሔራዊ ሻምፒዮና የማራቶን 
ውድድር ተካፈለ፡፡ በወቅቱ ታዋቂ ከነበሩት አትሌት ዋሚ 
ቢራቱና ሌሎች አትሌቶችም ጋር ተወዳደረ፡፡

ዋሚ ቢራቱ የወቅቱ የአምስት ሺህ እና የ10 ሺ ሜትር 
የኢትዮጵያ ክብረወሰን ባለቤት ስለነበሩ፤ በዚሁ የማራቶን 
ውድድር እንደሚያሸንፉ ቢጠበቅ አይገርምም፡፡ ሩጫውን 
በቀዳሚነት እየመሩ ነበር፡፡ ከተወሰኑ ኪሎ ሜትሮች በኋላ 
ግን ስታዲዬም ውስጥ የነበረው ሕዝብ ውድድሩን ከሚዘግቡ 
ጋዜጠኞች ‹‹አበበ ቢቂላ እየመራ ነው›› የሚል ያልተጠበቀ 
ዜና ሰማ፡፡ ‹‹ማን ነው አበበ? ይህ አዲስ ባለታሪክ ማነው?›› 
በማለት በአድናቆት ሲጠብቅ የነበረው ሕዝብ መልስ አገኘ። 
አበበ ቢቂላ ለመጀመርያ ጊዜ በተሳተፈበት የማራቶን ውድድር 
አሸነፈ፡፡ 

አበበ ቢቂላ በሌሎች ውድድሮችም አሸነፈ፡፡ በአምስት 
ሺ እና በ10 ሺ ሜትር ርቀቶች በአትሌት ዋሚ ቢራቱ ተይዞ 
የቆየውን ብሔራዊ ክብረ ወሰን ሲሰብር፤ ብዙዎች ኢትዮጵያ 
አዲስ ጀግና አትሌት ማፍራቷን ተናገሩ፡፡ የአበበ የመጀመሪያ 
ህልምም እውን ሆነ፡፡ በውድድሮች ባሳየው ድንቅ ብቃት 
ለኦሊምፒክ ቡድን ተመረጠ፡፡ 

በጦር ካምፕ ውስጥ አበበ የሚያደርጋቸውን ልምምዶች 
እና ውድድሮች በጥሞና ይከታተሉ የነበሩት ስዊድናዊ 
አሰልጣኝ ኦኒ ኒስካነን፣ የአበበን ችሎታ በመገንዘባቸው 
ከሌሎቹ አትሌቶች ጋር ተቀላቅሎ እንዲለማመድና፣ የሮም 
ኦሊምፒክ እስኪቃረብ ድረስም ከሁለት ሺህ ሜትር በላይ 
ከፍታ ባላቸው ተራራማ ቦታዎች ላይ የመሮጥና የአንድ ሺህ 
500 ሜትር ተደጋጋሚ የፍጥነት ሩጫ ልምምዶችን እንዲሠራ 
አደረጉት። ኢትዮጵያ በታሪኳ ለሁለተኛ ጊዜ በምትሳተፍበት 
የሮም ኦሊምፒክ ላይ ሲያልመው የነበረውን ‹‹ኢትዮጵያ›› 
ተብሎ የተፃፈበት የብሔራዊ ቡድን ትጥቅ በመልበስ በ1952 
ዓ.ም ወደ ሮም አመራ፡፡

በሮም ኦሊምፒክ ኢትዮጵያን ወክለው ለመሳተፍ 
ከአሰልጣኙ ጋር ወደ ሮም ካመሩት የኢትዮጵያ ተወዳዳሪዎች 
መካከል ለማራቶን ሩጫ የተመረጡት አበበ ቢቂላ እና 
አበበ ዋቅጅራ ነበሩ። ይሁን እንጂ ከ83 አገራት የተውጣጡ 
ከአምስት ሺህ በላይ አትሌቶች በተካፈሉበት የሮም ኦሊምፒክ 
ላይ የዓለም ሕዝብ ትኩረት በአውሮፓውያን አትሌቶች ላይ 
ነበር፡፡ ስለኢትዮጵያውያን አትሌቶች በተለይም ስለ አበበ 
ቢቂላ የሚያውቀው ነገር አልነበረም፡፡ አበበ ቢቂላ ወይም ሌላ 
አፍሪካዊ አትሌት ሊያሸንፍ እንደሚችልም አልተጠበቀም፤ 
ከዚያ በፊት አንድም አፍሪካዊ በኦሊምፒክ ታሪክ ሜዳሊያ 
አግኝቶ አያውቅምና፡፡

አሰልጣኙ ኒስካነን የሞሮኮው ራህዲ ቤን አብዴሰላም፣ 
የኒውዚላንዱ ባሪ ማጊ፣ የሶቭዬት ኅብረቶቹ ኮንስታንቲን 
ቮሮብዮቭ እና የወቅቱ የማራቶን ክብረ ወሰን ባለቤት የነበረው 
ሰርጌይ ፖፖቭ (2:15:17.0) እንዲሁም የብሪታንያው ዴኒስ 
ኦጎርማን የጊዜውን ምርጥ ማራቶን ተወዳዳሪዎች እንደነበሩ 
ለሁለቱ ኢትዮጵያውያን ሯጮች በጥብቅ ነግረዋቸዋል። ይሁን 
እንጂ የሞሮኮው ራህዲ ቤን አብዴሰላም ይለብሰዋል የተባለው 
የመለያ ቁጥሩ 26 የነበረ ቢሆንም የለበሰው መለያ ግን በአስር 
ሺህ ሜትር ውድድር ላይ ለብሶት የነበረውን መለያ ነበር፡፡ 
ስለሆነም አበበ የሞሮኮው ሯጭ የትኛው እንደሆነ አላወቀም 
ነበር፡፡ 

ውድድሩ ተጀመረ፡፡ ታላቅ ህልም ያነገበው አበበ 
ማንም ሳይጠብቀው መሪዎቹን እየተከታተለና በመጨረሻም 

ቀድሟቸው ውድድሩን በአስደናቂ ብቃት በአሸናፊነት 
አጠናቀቀ፤ ለዚያውም በባዶ እግሩ! ለዚያውም የዓለም ክብረ 
ወሰንን በመስበር! 

 አበበ ቢቂላ ውድድሩን በሁለት ሰዓት፣ ከአሥራ አምስት 
ደቂቃ፣ ከአሥራ ስድስት ነጥብ ሁለት ሴኮንድ (2:15:16.2) 
በማጠናቀቅ የዓለምን ክብረ ወሰንን ሰብሮ የወርቅ ሜዳሊያ 
አገኘ። ራህዲ ሁለተኛ፣ ባሪ ማጊ ደግሞ ሦስተኛ ደረጃን 
አገኙ። የአበበ ፍላጎትና ሀሳብ ራህዲ እስከሚያጋጥመው ድረስ 
ጉልበቱን ለመቆጠብ ነበር፡፡ በዚህ ምክንያት ባይሆን ኖሮ 
ክብረ ወሰኑን በተሻለ ውጤት ይሰብር እንደነበር አሰልጣኝ 
ኒስካነን ጥርጣሬ እንዳልነበራቸው ገልጸዋል።  

የሮም ኦሊምፒክ የማራቶን ውድድር ውጤት 
የዓለምን ታሪክ ቀየረ፡፡ ለኢትዮጵያ ብቻ ሳይሆን ለመላው 
አፍሪካና ለዓለም ጥቁር ህዝብ ድል ያበሰረ ችቦ አቀጣጣለ፡፡ 
ኢትዮጵያዊው አትሌት አበበ ቢቂላ በባዶ እግሩ ሮጦ ታላቁን 
የኦሊምፒክ ማራቶን በአንደኛነት ከማሸነፉም በተጨማሪ 
አዲስ የዓለም ክብረወሰን አስመዘገበ፡፡ በኦሊምፒክ ታሪክ 
የሜዳሊያ ባለቤት ለመሆን የቻለ የመጀመሪያው አፍሪካዊ 
ስፖርተኛ ሆኖ ስሙ በታሪክ መዝገብ ላይ በወርቃማ ቀለም 
ሰፈረ፡፡ 

አበበ ቢቂላ የማራቶንን ርቀት ሮጦ ያሸነፈውና ሪከርድ 
ያስመዘገበው በባዶ እግሩ መሆኑ ደግሞ የመላ ዓለም 
ስፖርት አፍቃሪዎችን በእጅጉ ያስደነቀ፣ የአበበ ቢቂላን ስምና 
የኢትዮጵያን ዝና በመላው ዓለም ተቀርፆ እንዲቀር ያደረገ 
ነበር፡፡ ጋዜጠኞች አበበ ለምን ያለ ጫማ በባዶ እግሩ እንደሮጠ 
ጠይቀውት ‹‹… እኛ ኢትዮጵያውያን ሁሌም የምናሸንፈው 
በጀግንነትና በወኔ እንደሆነ ለዓለም ህዝብ ለማሳወቅ በመፈለጌ 
ነው…›› ብሏል፡፡

በውድድሩ ማግሥትም፣ የኢጣሊያ ጋዜጦች በትልልቅ 
ፊደሎች ጎልቶ የሚታይ ርዕስ በመፃፍ ‹‹ሮምን የወረረ 
ኢትዮጵያዊ›› የሚል አዲስ ስም አወጡለት፡፡ አበበ የክብር 
ዘበኛ ወታደር እንደሆነ ጋዜጠኞቹ ስለሚያውቁ ‹‹ኢትዮጵያን 
ለመውረር የኢጣሊያ አገር ወታደር ሁሉ አስፈልጎ ነበር፤ 
ጣሊያን ኢትዮጵያን ለመውረር ግዙፍ ጦር አዝምቶም ነበር፡፡ 
ኢትዮጵያ ግን አንድ ወታደር ብቻ ልካ ድፍን ሮምን ወረረችው 
…›› የሚል ጽሑፍ ይዘው ወጡ፡፡  ለመጀመሪያ ጊዜ በኦሊምፒክ 
ውድድር አሸንፎ የወርቅ ሜዳሊያ የወሰደ ጥቁር አፍሪካዊ አበበ 
ቢቂላ ነው። ይህም አጋጣሚ ብዙ ጥቁር አፍሪካውያን በዓለም 
አቀፍ ውድድሮች እንዲሳተፉ በር ከፍቷል። የአበበ ቢቂላ 
ዝናም ከዓለም ጫፍ እስከ ጫፍ ተዳረሰ።

እስከ ጥቅምት 1954 ዓ.ም ድረስ አበበ በግሪክ፣ በጃፓን 
እና በቼኮዝሎቫኪያ በማራቶን ተወዳድሮ በሁሉም አንደኛ 
በመውጣት አሸንፏል። ሐምሌ 3 ቀን 1956 ዓ.ም አዲስ 
አበባ ላይ በተካሄደው የኢትዮጵያ የኦሊምፒክ ማጣሪያ 
ውድድር የኦሊምፒክ ሜዳሊያና ክብረወሰን ባለቤቱ አበበ 
ቢቂላ አንደኛ፣ ማሞ ወልዴ እና ደምሴ ወልዴ ደግሞ 
ሁለተኛና ሦስተኛ በመውጣት አጠናቀቁ፤ ሦስቱም ወደ ቶኪዮ 
እንደሚጓዙ ሲረጋገጥ ኢትዮጵያ አንድ ብቻ ሳይሆን ሦስት 
ኃይለኛ ተወዳዳሪዎች እንዳሏት በመላው ዓለም ተሰማ። 

የዓለም መገናኛ ብዙኃንም ዝነኛውን አበበ በኦሎምፒክ 
ማራቶን በድጋሚ ለማየት እንደጓጉ አራት ዓመት አለፉና 
የቶኪዮ ኦሊምፒክ ደረሰላቸው፡፡ ይሁን እንጂ በዚህ የጉጉት 
ፈንጠዝያ መሐል አስደንጋጭ ወሬ ተሰማ፤ አበበ ታመመ። 
ኢትዮጵያውያን በድንጋጤና በሀዘን ሲዋጡ፤ ስፖርት አፍቃሪው 
የዓለም ህዝብ ግራ ተጋባ፡፡ አበበ በትርፍ አንጀት ህመም መሮጥ 
ተቸግሯል፤ ካልታከመ መኖር አይችልም፡፡ የቀዶ ጥገና ህክምና 

ቢደረግለት የማገገሚያ ጊዜ ያስፈልገዋል። ለኦሊምፒክ የቀረው 
ጊዜ ደግሞ ከሁለት ወራት ያነሰ ነው። ወከባ ሆነ፡፡

የቶኪዮ ኦሊምፒክ 40 ቀናት ሲቀሩት የቀዶ ህክምና 
ተደረገለት፡፡ በፍጥነት እንደሚያገግም ተስፋ በማድረግ 
የኦሊምፒክ ቡድን ውስጥ ተካተተ፡፡ ገና ጤናው ስላልተመለሰ 
እያነከሰ ነበር የሚራመደው፡፡ በቶኪዮ የተደረገለት ልዩ 
የአድናቆትና የፍቅር አቀባበል በፍጥነት እንዲያገግም እንዳገዘው 
ይነገራል፡፡ እንዲያም ሆኖ በውድድር ይሳተፋል ተብሎ 
አልተጠበቀም፡፡ በእርግጥ በሮም ኦሊምፒክም ያሸንፋል ተብሎ 
ሳይጠበቅ ነበር ዓለምን ጉድ ለማሰኘት የበቃው፡፡ በቶኪዮም 
ተመሳሳይ ታሪክ እንዲደገም ተስፋ ያደረጉም ነበሩ፡፡

አበበ ከኢትዮጵያ የኦሊምፒክ ቡድን ጋር አብሮ ወደ ቶኪዮ 
ሲጓዝ በርትቶ ይወዳደራል ብሎ ያሰበ ብዙ ሰው አልነበረም። 
አበበ ግን አደረገው። ጥቅምት 11 ቀን 1957 ዓ.ም ከ41 አገራት 
ከተውጣጡ 79 ተወዳዳሪዎችና ከሁለቱ ኢትዮጵያውያን (ማሞ 
ወልዴና ደምሴ ወልዴ) ጋር ለውድድር ተሰለፈ። ያሸንፋል 
ብለው ያላሰቡት አድናቂዎቹ በውድድሩ በመሳተፉ ብቻ 
ፈንድቀዋል።

ከተወዳዳሪዎቹ መካከል ብዙዎች ውድድሩን አቋረጡ። 
ብዙዎች ጉልበታቸው ዝሎ በየመካከሉ እረፍት ማድረግ ግድ 
ሆነባቸው፡፡ አንዳንዶቹ ተዝለፍልፈው ወደቁ። ማሞ ወልዴ 15 
ኪሎ ሜትሮችን ከሮጠ በኋላ አቋረጠ። ቀዶ ጥገና አድርጎ ብዙም 
ሳይቆይ ወደ ውድድሩ የገባው ልበ ብርቱው ሰዉ አበበ ቢቂላ 
ግን እንደተለመደው ብቻውን ወደፊት ገሰገሰ። አሯሯጡ ከጥቂት 
ሳምንታት በፊት ቀዶ ጥገና የተደረገለት አላስመሰለውም፡፡ 
አሯሯጡ የአትሌቲክስ ባለሙያዎችን ያስደነቀም ነበር፡፡  

ሞቃታማው የአየር ሁኔታ ሳይበግረው ወደፊት በረረ። 
ሲሮጥ ለሚመለከተው ከመሬቱ በላይ የሚንሳፈፍ ይመስል 
ነበር። አበበ ኦሊምፒክ ስታዲዮሙ ውስጥ የገባው ብቻውን 
ነበር። በዚያም ይጠባበቅ የነበረው 70 ሺህ ተመልካች በከፍተኛ 
ሁኔታ አድናቆቱን ገለፀለት። በዚህ ውድድር ላይ የራሱን ክብረ 
ወሰን በድጋሚ በማሻሻልም ማሸነፍ ቻለ። በሁለት የኦሊምፒክ 
ማራቶን ውድድሮች ላይ አከታትሎ ሁለት የወርቅ ሜዳልያዎችን 
ማግኘት ቻለ፡፡ አበበ ሁለተኛውን ወርቅ ይዞ ወደ ኢትዮጵያ 
ሲመለስ የአዲስ አበባ ሕዝብ በነቂስ ወጥቶ የጀግና አቀባበል 
ካደረገለት በኋላ ንጉሠ ነገሥቱ ቀዳማዊ አጼ ኃይለሥላሴ 
የሻምበልነት ማዕረግ እና አዲስ ቮልስ ዋገን ቢትል መኪና 
ሸለሙት። 

በመቀጠል ወደ ሜክሲኮ ኦሊምፒክ ያመራው ጀግናው 
አበበ፣ የሜክሲኮ ከፍተኛ የመሬት አቀማመጥ ከአዲስ አበባ ጋር 
ስለሚቀራረብ እንደሚስማማው ገምቶ ነበር፡፡ በተጨማሪም 
ጥሩ የብቃት ደረጃ ላይ እንደሚገኝ ቀደም ብለው በተደረጉ 
ውድድሮች አውቋል፡፡ ስለሆነም አበበ የሜክሲኮውን ውድድር 
እንደሚያሸንፍ የበርካቶች እምነት ነበር፡፡ 

አበበ 15 ኪሎ ሜትሮችን ከሮጠ በኋላ፤ እንደተፈራው 
ህመሙ ከአቅም በላይ ሆኖበት ውድድሩን ለማቋረጥ ተገደደ። 
አበበ ውድድር ሲያቋርጥ፤ የኢትዮጵያውያንና የአፍሪካዊያን 
አሸናፊነት አልተቋረጠም፡፡ ‹‹ጀግና ጀግናን ያፈራል›› ነውና 
ከአበበ ጋር እየሮጠ የነበረው ኢትዮጵያዊ አትሌት ማሞ ወልዴ፤ 
ሳይጠበቅ ድል አድርጎ የማራቶንን ክብር ለኢትዮጵያ አጎናፀፈ። 

አበበ በ1960 ዓ.ም ከአዲስ አበባ ወጣ ብላ በምትገኘው 
ሸኖ ከተማ መኪናውን እያሽከረከረ ሳለ የትራፊክ አደጋ 
ሲደርስበት፤ ዓለም ሁሉ ከኢትዮጵያውያን ጋር ደንግጧል፤ 
አዝኗል፡፡ በአገር ውስጥና በእንግሊዝ ህክምና ቢደረግለትም 
በአደጋው የደረሰበት ጉዳት ከፍተኛ ስለነበረ ከወገቡ በታች 
ያለውን የሰውነት አካሉንና እግሮቹን ማንቀሳቀስ አልቻለም። 
ነገር ግን የስፖርተኛነት መንፈሱ እንደድሮው ብርቱ ስለነበር 
በተሽከርካሪ ወንበር ላይ ሆኖ አካል ጉዳተኞች በሚሳተፉባቸው 
ዓለም አቀፍ ውድድሮች ላይ ተሳትፎ ለማሸነፍ በቅቷል፡፡ 
የትራፊክ አደጋ ደርሶበት ሁለት ዓመት ሳይሞላው በኖርዌይ 
በተከናወነው የ25 እና የ10 ኪሎ ሜትር የአካል ጉዳተኞች 
ውድድሮች ላይ በማሸነፍና ለኢትዮጵያውያን የአካል ጉዳተኞች 
ስፖርት በግንባር ቀደምትነት የሚጠቀስ በመሆን ፈር ቀዳጅነቱን 
በድጋሚ አስመስክሯል፡፡

ዓለም በመሰከረለት ጀግንነቱና ብቃቱ፤ ዘላለማዊ 
ህያውነትን የተቀዳጀው ሻምበል አበበ በቂላ፤ ጥቅምት 15 ቀን 
1966 ዓ.ም፣ በ41 ዓመቱ ከዚህ ዓለም በሞት ተለይቷል። ስርዓተ 
ቀብሩም ንጉሰ ነገሥቱን ጨምሮ እጅግ በርካታ ሕዝብ በተገኘበት 
ተፈፅሟል፡፡ ጀግናው ሻምበል አበበ የአካል ጉዳት በደረሰበት 
ወቅት ‹‹መልካም ውጤት የሚያመጡ ሰዎች አሳዛኝ አደጋም 
ይገጥማቸዋል። በእግዚአብሔር ፍቃድ የኦሊምፒክ ማራቶንን 
ለማሸነፍ በቃሁ፤ እንዲሁም በእግዚአብሔር ፍቃድ የመኪና 
አደጋ ደረሰብኝ። ድሉን እንደተቀበልኩ ሁሉ መከራውንም 
መቀበል አለብኝ። ሁለቱንም የሕይወት ሁኔታዎች ስለሆኑ በጸጋ 
ተቀብዬ ሕይወቴን በደስታ መኖር ነው ያለብኝ›› ብሏል።

ዋለልኝ አየለ

ሻምበል አበበ ቢቂላ በሮም ኦሊምፒክ ማራቶን በባዶ እግሩ ሮጦ ያሸነፈው በዛሬዋ እለት እኤአ 1952 ነበር፣

የዝነኞች ገጽ   
ስፖርት እና መዝናኛ

                   አዲስ ዘመን   እሁድ ጳጉሜን 5 ቀን 2015 ዓ.ም

ብዙ ጊዜ የእናት  አባት ቤት  ጭር ለማለት  አይዘገይም።  
የደመቀ  ሁካታና  ፌሽታ፣   የልጆች ጸብና ጨዋታው        
ሁሉም  ጎጆ  በያዘ  ማግስት ‹‹ነበር›› ይሰኛል።  ቤቱም  
ለዝምታ እጅ  ይሰጣል፡፡ ይህ  ዝምታ ግን ውሎ አድሮ  
በልጅ ልጆች   ቡረቃ  ድል ይነሳል። ይህ እውነታ አያቶችን 
ከብቸኝነት  ያወጣል። የአያት ልጅ ‹‹ቅምጥል›› እንዲሉም 
ልጆች እንዳሻቸው  በነጻነት ያድጋሉ፡፡

 የሰዓሊ እሸቱ ጥሩነህም የልጅነት አስተዳደግ ከዚህ ሀቅ 
የሚቀዳ ነው፡፡ እሸቱ የወላጆቹን መለያየት ተከትሎ  የአያቶቹ 
ቤት አድማቂ የሆነው የልጅነት ዕድሜውን በሳለፈበት   የሰባ 
ደረጃ  አካባቢና የቀበና  ሰፈር ነበር፡፡

ህፃኑ እሸቱ  በአያቶቹ  ቤት  እያዜመ ሲያሻው እየጨፈረ  
የቤቱን ዝምታ ነብስ ዘራበት፡፡ ለዚህ ውለታው  የአያቶቹ 
ምላሽ ልዩ ነበር፡፡  የእሸቱ ድስት ብለው ለብቻ ለይተው 
የጣፈጠ አብልተው በእንክብካቤ አሳደጉት፡፡ የአራት ዓመት 
ህጻን ሳለ  የቄስ ትምህርት  በመግባት ፊደል ቆጥሯል፣ ወንጌል 
ተምሯል፣ ዳዊት ደግሟል፡፡ በተለይ ሰዓሊው ከእውቀት   
ባለፈ  ከኪነጥበቡ  ያስተዋወቀውን     የኮከበ ጽባህ ትምህርት 
ቤት ውለታ አይዘነጋም፡፡

እሸቱ በትምህርት ቤቱ የጥበብ መሰረት ጥሎበታል። 
እንደአቅም ድርሰት ለመጻፍ ሞክሮበታል፤ ቲያትር ሰርቶበታል 
ለቲያትሮቹ  ደግሞ በስዕል ፖስተር የማዘጋጀት አጋጣሚው 
ነበር፡፡ አሁን ሰዓሊ እሸቱ ጥሩነህ በሀገራችን ስማቸው 
ከሚጠራ ሰዓሊያን አንዱ ነው፡፡ ይህ ጉምቱ ባለሙያ በስራው 
አንጋፋ ነውና ‹‹አንቱ›› ልንለው ወደናል፡፡

የአሁኑ ሰዓሊና መምህር እሸቱ ያኔ ከስዕል ይልቅ ልባቸው 
ለሙዚቃ ቅርበት ነበራት፡፡  ሙዚቃ ይሰማሉ፤ አለፍ ሲልም 
ያንጎራጉራሉ፡፡ የዛኔ በተማሪነት ዘመናቸው የሙዚቃ ክበብን  
እንዲቀላቀሉ ቅስቀሳ ተደረገ፡፡ እሳቸው ፒያኖ  ለመማር 
ልባቸው ፈቀደ፡፡ 

  በወቅቱ ለነበሩት የክበቡ ኃላፊና የሙዚቃ መምህር  
ቡድኑን ተቀላቅለው ፒያኖ መማር እንደሚፈልጉ ገለጹ፡፡ 
ይህን የሰሙት መምህር እሸቱን እጅህን ዘርጋ አሏቸው፡፡

የያኔው ትንሹ እሸቱ እንደተባሉት  እጆቻቸውን  
ዘረጉ። የሁለተኛ ክፍል ተማሪውን ጣት በትኩረት ያጤኑት 
መምህር “ኦክታቭ አይዝም አሉ፡፡” ተማሪው የኦክታቭ 
አለመያዝ ትርጉም አልገባውም፡፡ መምህሩ ቀጠል አድርገው  
እንደአማራጭ ታምቡር ምታ አሉት፡፡

  ምኞታቸው   ፒያኖ መማር ነበርና “ምን ሲደረግ 
ታምቡር እመታለሁ?” ሲሉ  ከሙዚቃ ትምህርቱ ተኮራርፈው 
ቀሩ፡፡ እሳቸው ሲገምቱ ያኔ ፒያኖ የመማር ጥያቄያቸው 
ሰምሮ ቢሆን   ከሰዓሊነት ይልቅ ወደ ሙዚቃው አድልተው 
ይቀሩ ነበር፡፡ ለእሸቱ  በወቅቱ  ድምጽህ ደህና ነው የሚል  
አስተያየት ይሰጣቸው ነበር    ‹‹አኩራፊ ባልሆን ኖሮ ይሄኔ 
ሙዚቀኛ እሆን ነበር›› ይላሉ፡፡

ሰዓሊ እሸቱ ዛሬ በሀገራችን  እውቅ ሰዓሊ ሆነዋል። 
ሥዕልን  አውቀው   ያስተማሩት ደግሞ  በልምድ  ብቻ 
አይደለም፡፡ ከሀገር ውስጥ እስከ ሩሲያ በዘለቀ ትምህርት 
ታንጸው   እንጂ፡፡ ወደ ሥዕል ትምህርት አገባባቸው ጊዜ 
እንደማሳለፊያ ነበር፡፡

 ትምህርቱን አጠናቆ ሥራ የጀመረው  ታላቅ ወንድማቸው 
በወጉ ይቆጣጠራቸው ነበር፡፡ ለትምህርታቸው ሲባል ከአያት 
ቤት ወስዶ ከእሱና ከእናቱ ጋር ኑሮ  ተጀምሯል፡፡

በ1960 ዓ.ም፡፡ እሸቱ የአስራ አንደኛ ክፍል 
ትምህርታቸውን በትጋት በሚከታተሉበት  ወቅት  በሀገሪቱ 
ታላቅ ረብሻ ተፈጠረ፡፡ በዚህ ምክንያት  ትምህርት ለአንድ 
ዓመት ተዘጋ፤ ቤት  ውሎ  በሰፈር  ያልተገባ ነገር ከሚያደርግ 
በሚል  ታላቅ ወንድማቸው “የምትሞጫጭረው   ስላለ  
በአርት  ስኩል የክረምት  ኮርስ  ሥዕል ተለማመድ” የሚል 
ሃሳብ አመጣ፡፡ 

ወንድምየው አርት ስኩል ሲል የገለጸው የአሁኑ አለፈለገ 
ሰላም የሥነ-ጥበብ ትምህርት ቤት የያኔው የአዲስ አበባ 
የሥነ-ጥበብ ትምህርት ቤትን ነበር። የታላቅ ምክር እምቢ 
አይባልምና ተማሪው እሸቱ ልባቸው  ባይከጅልም ከመቀመጥ 
በሚል   የክረምት ትምህርቱን  ተከታተሉ፡፡ ኮርሱ ሲጠናቀቅ 
በጥሩ ውጤት   አጠናቀቁ፡፡

 በቀጣይ ዓመት 11ኛ ክፍልን ተምረው ሳይጨርሱ ወደ 
12ኛ ክፍል ግቡ ተባለ፡፡ 12ኛ ክፍል ደግሞ ሀገር አቀፍ ፈተና  
የሚወሰድበት ነው፡፡ በወቅቱ   ፈተና መውደቅ ማለት እንደ 
ነውር   ይቆጠር  ነበር፡፡ እሸቱ  ‹‹ፈተናውን አልፈዋለሁ›› 
በሚል በሙሉ ልብ  እንዳይፈተኑ 11ኛ ክፍልን አልተማሩም። 
ጨነቃቸው፡፡ ከዚህ ሁሉ ‹‹ጥሩ ውጤት ባመጣሁበት 
ትምህርት ለምን አልቀጥልም›› አሉ፡፡ ጊዜ አልፈጁም፡፡ 
በቋሚነት የሥነ-ጥበብ ትምህርት ቤቱን ተቀላቀሉ፡፡

እሸቱ  ውስጣቸው  የተደበቀ የሥዕል ተሰጥኦ ነበርና 

በአምስት ዓመት ቆይታ  በየዓመቱ አንደኛ በመውጣት 
ትምህርታቸውን አጠናቀቁ፡፡ እሳቸው ‹‹ትምህርቴን 
ሳልጨርስ ሥራ አልሰራም›› ቢሉም ሥራ የተገኘላቸው ገና 
የዲፕሎማ ትምህርታቸውን ሊያጠናቅቁ ወራት ሲቀራቸው 
ነበር፡፡

 ነገሩ እንዲህ ነው፤ የወቅቱ የሀገር ፍቅር ሥራ አስኪያጅ 
ተስፋዬ ገሰሰ ለሰዓሊ አብዱረህማን መሀመድ ሰዓሊ 
እንደሚፈልጉ ይነግሯቸዋል፡፡ እሳቸውም ከተማሪዎቻቸው 
መካከል የተማመኑበትን የያኔው ተማሪ እሸቱ ጥሩነህን 
ይዘው ሀገር ፍቅር ይሄዳሉ። ሥራ አስኪያጁ ተስፋዬ በሰዓሊ 
አብዱረህማን ጥቆማ በመተማመን ወዲያው ሥራ እንዲጀምሩ 
ሃሳብ ያቀርባሉ፡፡

 እሸቱ  ግን ከሥራ ይልቅ ትምህርታቸውን ለማጠናቀቅ 
ይሹ ነበርና ቆይተው ሥራውን ሊጀምሩ ወስነው  በቀጠሮ 
ተለያዩ፡፡ ትምህርቱ አለቀ፡፡ እሸቱ  ቃላቸውን አክብረው  
ሥራውን ጀመሩ፡፡ ለሦስት ዓመታት በቲያትር ቤቱ  ለሚወጡ   
ቲያትሮች፣ ፖስተሮችና መድረክ በመስራት አገልግለዋል፡፡ 
ሰዓሊ እሸቱ  ሀገር ፍቅርን ‹‹የሕይወት ዩኒቨርሲቲዬ፣ መኖር 
ምንድነው? የሚለውን እውነት  ያወኩበት ቤቴ  ነው›› 
ይሉታል፡፡

ሰዓሊው ባገኙት  ስኮላርሽፕ  ሞስኮ በሚገኘው 
ሲሪኮቭ አካዳሚ ለአምስት ዓመታት የኪነቅብ ትምህርት 
ተከታትለዋል፡፡   ከጳጉሜ 1969   እስከ 1976 ዓ.ም መጨረሻ። 
ለትምህርት የሄዱባትን ሀገረ ሩሲያ የሚገርም የጥበብ መገኛ  
በማለት ይገልጿታል፡፡

  እሸቱ ጥሩ አንባቢ ናቸው፡፡ ሞስኮ ደግሞ የማይገኝ    
የሥነ-ጽሁፍ አይነት የለም፡፡ ይህ መሆኑ   የማንበብ 
ልምዳቸውን   ይበልጥ አሳድጎታል፡፡ ሞስኮ በሚገኙ የውጭ 
ቋንቋዎች ቤተመጽሀፍት ውስጥ የኢትዮጵያ መጽሀፍት  
ይገኛሉ፡፡   በቆይታቸው ‹‹ኦሮማይ››ን ስለ ማንበባቸው  
ያስታውሳሉ፡፡ ሁሌም  ባገኙት አጋጣሚ ስለኢትዮጵያ  
የተጻፈን ሁሉ  ያነባሉ፡፡ 

እሸቱ ናፍቆታቸውን  የሚያስታግሱት ስለሀገራቸው 
በሀገር ልጆችና በሌላ ሀገር ሰዎች የተጻፉትን   ፈልጎ በማንበብ 
ነበር፡፡ በአንድ ወቅት  በዚሁ  ልማድ ተመርተው  ከመጽሀፍት 
ውስጥ የሀገራቸውን ሥም ማሰስ ይይዛሉ፡፡ አጋጣሚ ሆኖ  
የእውቁ ሩሲያዊ  ደራሲ  የቶልስቶይ  የሥብስብ ጥራዝ ውስጥ 
‹‹ኢትዮጵያ›› የምትል በሩሲያኛ የተጻፈች ቃል አይናቸው 
ትገባለች፡፡

ጥራዙ የቶልስቶይ መጽሀፎችንና እሱ የተጻጻፋቸውን  
ደብዳቤዎች  የያዘ ነበር፡፡ የአድዋ ጦርነትን አስመልክቶ 
ለጣልያኖች በጻፈው ጦማርም ‹‹ልጆቻችሁን ወስዳችሁ 
አስጨረሳችሁ›› በሚል  ጦርነትን እንዲያስቀሩ የመከረበት  
ክፍል ይገኛል፡፡

እሸቱ ይህን ሲያዩ  የኛስ ልጆች የሚል ጥያቄ ፈጠረባቸው።  
‹‹ወዳልሰለጠኑት ሀገር  ወስዳችሁ አስጨረሳችኋቸው›› 

የሚለው አገላለጽ ጎረበጣቸው። ባህር ተሻግረው የመጡት 
እነሱ እያሉ እንዴት እኛ ያልሰለጠኑ እንባላለን ሲሉ 
ተብከነከኑ፡፡ እነሱ  ቢያልቁ ሊወሩን መጥተው፣ እኛ ያለቅነው 
ሀገራችንን  ላለማስደፈር ነው፡፡    ‹‹እንዴት ስለእኛ ማለቅ 
ሳይገልጽ›› ብለው ተቆጩ፡፡ ይህ እንዳለ   ተክለጻዲቅ  መኩሪያ 
በፃፉት  ‹‹የኢትዮጵያ ታሪክ›› ላይ ከጦርነቱ በኋላ ጣልያኖች 
ምህረት ተደርጎላቸው እንደተመለሱ አነበቡ፡፡ 

በዚህ   እውነታ  ለስዕላዊ ድርሰት ጥናት ጀመሩ። 
የአሸነፈው ሁሉ መሀሪ  ካልሆነ የዛሬ ተሸናፊ ተመልሶ የነገ 
አሸናፊ ስለሚሆን  ምህረት ያስፈልጋል፡፡ በሚል ውስጣቸው 
ለተነሳ ጥያቄ ምላሽ ሰጡበት፡፡ ሥዕሉ መጀመሩን የሰሙ 
የአድዋ መቶኛ ዓመት ክብረ በዓል ላይ የሥዕል ኤግዚቪሽን 
ስለምናሳይ ቶሎ ጨርሰውና እናሳይ አሏቸው፡፡

 በ1988 ዓ.ም   በአድዋ  መቶኛ ዓመት ክብረ በዓል 
በኤግዚቪሽን የታየው “የአሸናፊው ምህረት” ሲሉ የሰየሙት 
ድንቅ ሥራቸው ሆነ፡፡ “ረሀብ የፈታው” የተሰኘው 
ሥዕላቸውም  ጥሩ ሥም  የቸራቸው   ነው። ይህ ሥራ  
በ1966 ዓ.ም በሀገራችን የነበረውን ረሀብ መነሻ   አድርጓል፡፡

    ሞስኮ ሳሉ  ለትምህርታቸው ማጠናቀቂያ  የሰሩት 
“መይሳው ካሳ” ሌላው ተጠቃሽ ሥራቸው ነው፡፡ ይሄንን ስዕል  
አንዳንዶች ለምን አጼ  ቴዎድሮስ  አላልከውም ይሏቸዋል።  
ለእሳቸው ግን  የአጼ ቴዎድሮስ ጀግንነት የሚጀምረው ገና 
ሳይነግስ  መይሳው ካሳ እያለ ነው፡፡

  ሚስቱ  ‹‹ታጠቅ›› ብላ   የሰየመችው  ታሪኩ ደስ 
ይለኛል፡፡” ይላሉ፡፡ ስዕሉ ቴዎድሮስ   ከመንገሱ በፊት 
ሕዝብን አስተባብሮ የተንቀሳቀሰበትን ጊዜ የሚያሳይ   ነው። 
ለመመረቂያ በ1976 ዓ.ም የተጠናቀቀው የመጀመሪያው 
“መይሳው ካሳ” ሥራ  በሲሪኮቭ አካዳሚ ቀርቷል፡፡

 ወደ ሀገራቸው ከተመለሱ በኋላ  አንድ የሥዕል ሀያሲ    
ሞስኮ  ዩኒቨርሲቲ  የቀረውን ሥዕል ፎቶ ተመልክቶ  ድጋሚ 
ይስራው ወይ ይምጣ የሚል ሃሳብ ይሰነዝራሉ፡፡ እሸቱ    
በአስተያየቱ   መነሻ   ሥዕሉን ድጋሚ ሰርተው   በ1982 ዓ.ም 
አጠናቀውታል፡፡ “መይሳው ካሳ” በሽያጭ፣ እንዲሁም  “ረሀብ 
የፈታው” በስጦታ ተበርክተው በብሔራዊ ሙዚየም ይገኛሉ።

 ሰዓሊ ስዕሉን የሚስልበት እንዲሁም የሚያስቀምጥበት 
ሰፊ ቦታ እንደሚያስፈልገው የሚያነሱት ሰዓሊው ትልልቅ 
ስዕሎችን ለመሳል የት አስቀምጠዋለሁ የሚለው እያሳሰባቸው 
እንደማይሰሩ ይናገራሉ፡፡ ስዕል በብዙ ዋጋ ይሸጥ የለ እንዴ 
ቢባሉ “የዘመኑ ልጆች ይሸጣሉ እኔ ግን አልሸጥም” መልሳቸው 
ነው፡፡

እሸቱ  ለምን? ከተባሉ “እኔ እንጃን” ያስቀድሙና “መቼም 
ገንዘብ ጠላሁ አልልም፡፡ ነገር ግን ቅኝቴ በመሸጥ ላይ 
የተመሰረተ አይደለም፡፡ የሚሸጥ ሥዕል ብዬም አልሰራም፤ 
ገንዘብ ለማግኘት ስዕልም   አልስልም።” ሲሉ ይመልሳሉ፡፡

በአዲስ አበባ የሥዕል ትምህርት ቤት  ሳሉ ከ13 
ሰዓሊዎች ጋር በጋራ በመሆን ያሳዩት የሥዕል ኤግዚቪሽን 

የመጀመሪያቸው ነው፡፡ ጎንደርም ከሁለት ሰዓሊ ጓደኞቻቸው 
ጋር   ኤግዚቪሽን ማሳየታቸውን ይገልፃሉ። ለብቻቸው ደግሞ 
አንድ ሙሉ ኤግዚቪሽን በአዲስ አበባ አሳይተዋል፡፡

ሰዓሊው  የበርካታ የቡድን  ኤግዚቪሽኖች ላይ 
ተሳትፈዋል፡፡ እሳቸው ባይሄዱም በአሜሪካ ሥዕላቸው 
ከሌሎች ሥዕሎች ጋር ታይቷል፡፡ በሩሲያ በጀርመን 
በናይጄሪያና  ቼኮስሎቫኪያም  ሥራዎቻቸው ተጎብኝተዋል፡፡

ከሩሲያ መልስ በተማሩበት አለፈለገሰላም የስዕል 
ትምህርት ቤት  ለሦስት ዓመታት አስተምረዋል። 
‹‹የማስተማር ፍቅር ነበረኝ ነገር ግን ሁኔታዎች አልተመቹኝም 
ወይም አልተመቸኋቸውምና የግድ መልቀቅ ነበረብኝ›› ሲሉ 
በማመናቸው  ቦታውን ለቀቁ፡፡

 እሸቱ  በባህልና ቱሪዝም ሚኒስቴር የሥዕል ክፍል 
ኃላፊ ሆነው ጡረታ እስኪወጡ እስከ መምሪያ ኃላፊነት  
አገልግለዋል፡፡ ሰዓሊው  አስተማሪ ለመሆን የወሰኑበትን  
አንድ ምክንያት አይረሱትም፡፡

 አንድ ቀን  የቢሮ ሥራቸው ላይ ሳሉ   ሳያስቡት  
ይወድቃሉ፡፡ ህመማቸው ስኳር ነበር፡፡  ህክምናቸውን 
እየተከታተሉ ባሉበት ‹‹ያለኝን እውቀት ሳልሰጥ፣ ሳላስተምር 
የቢሮ ሰው ሆኜ ልቀር ነው›› የሚል ቁጭት  ውስጣቸው      
ይመላለሳል፡፡  የስዕል ትምህርት ቤት ለመክፈት አሰቡ፡፡    
ሞልቶላቸው ትምህርት ቤት እስኪከፍቱ  በአቢሲንያ የሥነ-
ጥብብ ትምህርት ቤት በትርፍ  ጊዜያቸው አስተምረዋል፡፡

ከሥራቸው በጡረታ ለመውጣት ባሰቡበት ወቅት 
ከቀድሞ ተማሪያቸው ሰዓሊ አስናቀ ክፍሌ ጋር ለምን 
ትምህርት ቤት በጋራ ከፍተን አንሰራም የሚል ሀሳብ 
አንስተው ይወያያሉ፡፡ ይሄ እቅድ ሰምሮ ኢንላይትመንት 
አርት አካዳሚን በጋራ መስርተዋል፡፡

 ትምህርት ቤቱ ሰባት ተማሪዎችን ይዞ በኪሳራ ቢጀምርም 
በጊዜ   ሂደት አድጓል፡፡ ከአጋራቸው ጋር    ከአስር ዓመት 
ለማያንስ  ጊዜ  በጋራ ሰርተዋል፡፡ በ2009 ዓ.ም በስምምነት 
ንብረት ተከፋፍለው   ትምህርት ቤቱ ተዘግቶ ነበር፡፡ ሆኖም 
ሰዓሊውን በቅርበት በሚያውቁት ወዳጆችና     መማር በፈለጉ 
ሰዎች ጥያቄ ሰዓሊ እሸቱ ‹‹ኢንላይትመንት አርት›› አካዳሚን 
ዳግም  ተከፍቶ እየተንቀሳቀሰ ይገኛል፡፡

‹‹በሕይወቴ እግዚአብሄር ሰጠኝ ብዬ ከማስበው  አንድ 
ነገር  ደጋግሜ  ሞክሬ ካልተሳካ ‹‹ፈጣሪ አልፈቀደም ብሎ 
መተውን ነው ››    ሆኖም ሰው ስህተት ሲሰራ ካየሁ አላልፍም፣ 
እናገራለሁ፡፡ በዚህ  የተነሳም ጸብ ይመጣብኛል። መዋሸት 
አልችልበትም›› ይላሉ፡፡ ጎበዞችንም ያደንቃሉ፡፡ እንዲህ ያለ 
ተማሪ ሲገጥማቸው በተቋማቸው  ከክፍያ ነጻ ያስተምራሉ፡፡ 

ሰዓሊው ወጣት ሳሉም ሆነ አሁን  ሙዚቃን መስማትና 
ማንጎራጎር ያዝናናቸዋል፡፡ በተለይ የጥላሁን  ዘፈኖች ለእሳቸው  
ትርጉሙ ልዩ  ነው፡፡ እያንዳንዱን ዘፈን ያውቁታል፤ ከዘፈኖቹ   
ጥብቅ  ቁርኝት ስላላቸው በትውስታ   ትላንትናቸውን 
ያቀርብላቸዋል። ሙዚቃውን ሁሌም   ይሰሙታል፤ 
ያንጎራጉሩታል፤   ሲዘፍኑት ደግሞ ያምርባቸዋል፡፡

‹‹ግርማ ነጋሽ፣ ሚኒሊክ ወስናቸው አለማየሁ እሸቴ  ደስ 
ይሉኛል›› ይላሉ፡፡ በአሁን ዘመንም ለይተው የሚያደንቋቸው 
ዘፋኞች አሉ፡፡ እሸቱ ወጣት ሳሉ ዳንስ ያዝናናቸው ነበር። 
ከመሰሎቻቸው ጋር ፓርቲ እያዘጋጁ   ያስነኩት ነበር፡፡ 
ማንበብ አሁንም ያኔም  ያልተለየ መዝናኛቸው ነው፡፡

  በመጽሀፍትና በጥበብ ዙሪያ በሚደረጉ መድረኮች ላይ 
አይቀሩም፡፡ ከማንበብ ባሻገር በርካታ የመጽሀፍት ስብስብ 
አላቸው፡፡ ‹‹ወደፊት ለአንድ ቤተመጽሀፍት  ላወርሰው 
እችላለሁ፡፡ ይላሉ፡፡ ልብወለድ፣ የታሪክ፣ የሀይማኖት 
መጽሀፍት ከስብስባቸው ውስጥ  ይጎላል፡፡  

ከምግብ የበሬ ቁርጥ፣ ኮስተር ያለ ቀይ ወጥ፣ ይወዳሉ። 
ሰሪውን ይመርጣሉ እንጂ ዶሮ ወጥም ምርጫቸው ነው። 
ቂቤና በርበሬ የተቀባ አነባበሮ ሌላው ተወዳጅ ምግባቸው 
ነው፡፡ እሳቸው  እንደልብ አይገኙም ቢሏቸውም አሁንም 
ምርጫዎቻቸው ናቸው፡፡

 በ1986 ዓ.ም ከወይዘሮ ሂሩት ይርጉ ጋር የመሰረቱት 
ትዳር ሰምሮ በሁለት ወንድ ልጆች ተባርከዋል፡፡ የመጀመሪያው 
ልጃቸው የሕክምና ዶክተር   ሲሆን የአንድ ወንድ ልጅ አያት 
አድርጓቸዋል፡፡ ‹‹አንድም ቀን ለትምህርት ቤት ሳልከፍል በነጻ  
ነው የተማርኩት›› የሚሉት ሰዓሊው    በተራቸው የሀገርን 
ብድር መመለስ እንዳለባቸው ይሰማቸዋል፡፡

 ለዚህም ሌሎችን ማስተማር ያስደስታቸዋል፡፡ “በነጻ 
የተማርኩ ሰው ነኝ፤ በነጻ የተማርኩትን ብችል በነጻ፤ ባልችል 
በትንሽ ክፍያ ማስተማር ይገባኛል፡፡” ይላሉ በመሆኑም 
በትምህርት ቤታቸው ለመንቀሳቀሻ   ብቻ ጥቂት   እያስከፈሉ 
ማስተማርን ምርጫቸው አድርገዋል፡፡

ባለ ተሰጥኦ  ተማሪዎችን ሲያገኙም በአቅማቸው የነጻ 
ዕድል  እየሰጡ   ያስተምራሉ፡፡ እሳቸው  የሀገር ውለታን     
እየከፈሉ መጪውን ትውልድ ሊያስተማሩ፣ ሊቀርፁ  ቃል 
አላቸውና፡፡ እውቁ የሀገራችን ሰዓሊ  እሸቱ ጥሩነህ፡፡  

ትውልድ ቀራፂው ሠዓሊ
ቤዛ እሸቱ

የሰዓሊ እሸቱ ጥሩነህ

ዓለም አቀፍ
አዲስ ዘመን   እሁድ ጳጉሜን 5 ቀን 2015 ዓ.ም

በጋዜጣው ሪፖርተር 
  
በሞሮኮ በመሬት መንቀጥቀጥ ሳቢያ ቢያንስ 632 

ሰዎች ሞቱ።
የሀገር ውስጥ ጉዳይ ሚኒስቴር እንዳለው በ6 ነጥብ 8 

የተለካው የመሬት መንቀጥቀጥ ከፍተኛ ጉዳት አስከትሏል።
በዋነኛነት የመሬት መንቀጥቀጡ የተሰማው በአትላስ 

ተራራ አካባቢ ነው።
ይህም ከማራኬሽ በደቡብ ምዕራብ 71 ኪሎ ሜትር 

ርቆ ይገኛል። ጥልቀቱም 18.5 ኪሎ ሜትር ነው።
በማራኬሽና በሌሎችም ደቡባዊ አካባቢዎች ሰዎች 

መሞታቸው ተገልጿል።
አል-ሀውዝ፣ ማራኬሽ፣ ኦራዛቴ፣ አዚል፣ ክሪቾዋ እና 

ታራውዳንት በተባሉት አካባቢዎች ነው ሰዎች የሞቱት።
በመሬት መንቀጥቀጡ ሕንጻዎችና ጎዳናዎች ሲጎዱ 

የሚያሳዩ ቪዲዮዎች ማኅበራዊ ሚዲያ ላይ ወጥተዋል።
አንድ የዐይን እማኝ ለሮይተርስ እንደነገሩት በማራኬሽ 

ጥንታዊ ሰፈር ሕንጻዎች ወድመዋል።

በሞሮኮ በርዕደ መሬት ሳቢያ ቢያንስ 632 ሰዎች ሞቱ
ነዋሪዎች ከአደጋው ለመትረፍ ከቤታቸው ውጭ 

መቆየትም መርጠዋል።
በታሪካዊቷ ከተማ የሚኖሩ ሌላ ሰው “ሕንጻዎች 

ሲንቀሳቀሱ” ማየታቸውንና አስጊ እንደሆነም ገልጸዋል።
አብደላክ ኤል አምሪኒ የተባሉ ሰው ለኤኤፍፒ “ሰዎች 

ደንግጠውና ፈርተው ነበር። ወላጆች ግራ ተጋብተው 
ልጆችም እያለቀሱ ነበር” ብለዋል።

ለአሥር ደቂቃ የኤሌክትሪክና ስልክ መስመሮች 
መቋረጣቸውንም ገልጸዋል።

አንድ ቤተሰብ የቤት ፍርስራሽ ውስጥ ታፍኖ 
እንደነበርና በርካቶችም ወደ ሆስፒታል መወሰዳቸውን 
ዘገባው ይጠቁማል።

ከአትላስ ተራራ በተጨማሪ በመዲናዋ ራባት፣ 
በካሳብላንካ እና ኢስዎሪያ የመሬት መንቀጥቀጡ 
ተሰምቷቸዋል። በተራራማው መንደር የተሠሩ ሕንጻዎች 
ከመሬት መንቀጥቀጡ የሚተርፉ አይመስልም። በዛ 
አካባቢ ምን ያህል ጉዳት እንደደረሰ ለማወቅም ጊዜ 
መባሉን ቢቢሲ ዘግቧል።

በጋዜጣው ሪፖርተር 

ቱርካዊው የክሪፕቶከረንሲ ኃላፊ እና ሁለት 
የቤተሰቡ አባላት በሚሊዮኖች የሚቆጠር ዶላር 
በማጭበርበር የ 11 ሺህ 196 ዓመት እስራት 
ተፈረደባቸው።

ፋሩክ ፋታህ ኦዘር እአአ በ2021 ወደ 
አልባኒያ ሸሽቶ ነበር። ቶዴክስ የተባለው ተቋሙ 
የኢንቨስተሮችን ገንዘብ ይዞ ሲንኮታኮት ነበር 
የሸሸው።

ባለፈው ሰኔ ከአልባኒያ ለቱርክ ተላልፎ 
ተሰጥቷል። ሕገ ወጥ ገንዘብን ሕጋዊ መስመር 
በማስገባት፣ በማጭርበር እና በቡድን ወንጀል 
ጥፋተኛ ሆኖ ተገኝቷል።

ግለሰቡ ለፍርድ ቤት “ግቤ ማጭበርበር ቢሆን 
ኖሮ እንዲህ ዓይነት የልጅ ሥራ አልሠራም ነበር። 
ማንኛውንም ነገር ለመምራት የሚያስችል አቅም 
አለኝ። ይህንን ለማወቅ በ22 ዓመቴ የጀመርኩትን 
ድርጅት ማየት ትችላላችሁ” ማለቱን አናዶሉ 
ኤጀንሲ ዘግቧል።

ኢስታንቡል በተካሄደው የፍርድ ሂደት እህቱ 
ሰሪፕ እና ወንድሙ ጉቬንም ጥፋተኛ ሆነው 
ተገኝተዋል። ተጠርጣሪዎች የተፈረደባቸው 
ለየብቻ ሲሆን፣ በአጠቃላይ 2 ሺህ 27 ሰዎች ላይ 
ጉዳት ማድረሳቸው ተገልጿል።

በቱርክ በ2004 የሞት ቅጣት ከቀረ በኋላ 
ከፍተኛ ቁጥር ያላቸው ዓመታት እስር መፍረድ 
የተለመደ ሆኗል። አድናን ኦክታር የተባለው 
በቴሌቪዥን አክራሪ ቡድነኛነት ይሰብክ የነበረው 
ግለሰብ አምና በማጭበርበር እና በወሲብ ወንጀል 

ቱርካዊው የክሪፕቶከረንሲ ተቋም ኃላፊ የ11 
ሺህ 196 ዓመት እስራት ተፈረደበት

8,658 ዓመት እስራት ተፈርዶበታል።
ዐቃቤ ሕግ 40,562 ዓመት እንዲታሰር ነበር 

የጠየቀው። ከሁለት ዓመታት በፊት የሊራ ዋጋ 
እየተዳከመ ሲሄድ ቱርካውያን ክሪፕቶከረንሲ 
መጠቀም ጀምረዋል።

ቶዴክስ የተቋቋመው በ2017 ሲሆን በሀገሪቱ 
ዋነኛው ክሪፕቶከረንሲ መለዋወጫ ሆኖም ነበር።

የኢንቨስተሮች ገንዘብ በ2021 ድንገት ሲጠፋ 
ኃላፊው ተደብቋል። አልባንያ ውስጥ ታስሮ 
በኢንተርፖል አማካይነት ወደ ቱርክ ተወስዷል።

ግለሰቡ የሸሸው 2 ቢሊዮን ዶላር ይዞ ነው 
ተብሎ የተዘገበ ቢሆንም ዐቃቤ ሕግ በቶዴክስ 
ምክንያት ኢንቨስተሮች ያጡት ገንዘብ 356 
ሚሊዮን ሊራ ይጠጋል ብሏል።

በወቅቱ ገንዘቡ ወደ 43 ሚሊዮን ዶላር 
የሚጠጋ ሲሆን አሁን ባለው የሊራ ገበያ ግን 
ገንዘቡ በዶላር 13 ሚሊዮን ይጠጋል።

ፋሩክ ፋታህ ኦዘር

ስፖርት

ዕለተ ሰንበት 

ለልጆች

እየሩስ ተስፋዬ 

እንዴት ናችሁ ልጆች? ዛሬ የአዲስ ዓመት ዋዜማ 
ነው። እንኳን አደረሳችሁ? ‹‹እንኳን አብሮ አደረሰን!›› 
አላችሁ ልጆች? ጎበዞች፡፡ ልጆች በሁሉም ሠዎች ዘንድ 
በድምቀት ከሚከበሩት በዓላት መካከል አንዱ አዲስ ዓመት 
ነው። አዲስ ዓመት ሲመጣ ምድሪቱ በአደይ አበባ አምራ 
እና ደምቃ ትታያለች፡፡ የክረምት ወቅት ተራውን ለበጋ 
ይለቃል። ብዙዎችም መልካም መልካሙን በመመኘት፣ 
ቤታቸውን ቀጤማ በመጎዝጎዝ ያሳምሩታል፡፡ ዶሮ፣ በግ፣ 
ፍየል፣ ድፎ ዳቦ … ብቻ ቤት ያፈራውን የተለያዩ ምግቦች እና 
መጠጦችን በማዘጋጀት ቤተሰብ ሰብሰብ ብሎ ያከብራል፡
፡ እንዲሁም ዘመድ ከዘመዱ ይጠያየቃል፡፡ ጎረቤት 
ከጎረቤቱ ጋር በጋራ በመሆን ያከብሩታል፡፡ ልጆችም 
ከአብሮ አደጋቸው እና ከቤተሰባቸው ጋር ሰብስብ ብለው 
በመጫወት  እና በመዝናናት በድምቀት ያከብሩታል፡
፡ እናንተም ጋር በተመሳሳይ መልኩ እንደሚከበር ምንም 
ጥርጥር የለኝም፡፡ 

ልጆች የአዲስ ዓመት የበዓል አከባበር ከትውልድ 
ትውልድ ተሸጋግሮ ዛሬ ላይ ደርሷል፡፡ በዛሬ ጽሑፋችንም 
አዲስ ዓመት ከዚህ በፊት ያከበሩትን እና ዛሬ ላይ ያለውን 
አከባበር በተወሰነ መልኩ እናቀርብላችኋለን፡፡

አቶ ታምራት ሰለሞን የአንድ ሴት እና የአንድ ወንድ 
ልጅ አባት ናቸው፡፡ አዲስ ዓመት ለእርሳቸው ብዙ 
የልጅነት ትዝታ ያለው እንደሆነ ይናገራሉ፡፡ ለአዲስ 
ዓመት የ‹‹እንኳን አደረሳችሁ›› ሥዕል ለማዞር ሥራውን 
የሚጀምሩት ከበዓሉ በፊት ነበር፡፡ ሥዕሎችን በመሳል 
እንዲሁም የተለያዩ ቀለማትን በመቀባት ያዘጋጃሉ። የበዓሉ 
ቀን በጠዋት ተነስቶ ለሠፈሩ ሰዎች ‹‹እንኳን አደረሳችሁ›› 

ብርሃን ፈይሳ

70 ዓመታትን ያስቆጠረው የኢትዮጵያ አትሌቲክስ 
ታሪክ በትውልድ ቅብብሎሽ ኢትዮጵያን በዓለም መድረኮች 
ከፍ እያደረገ ዛሬ ላይ ደርሷል፡፡ ከታሪካዊው ፈርቀዳጅ 
ጀግና አትሌት አበበ ቢቂላ አሁን እስካለው የትውልድ 
ሰንሰለት ኢትዮጵያን በዓለም መድረክ ያጀገነ ኮከብ ነጥፎ 
አያውቅም።  በምክትል ኮሚሽነር ደራርቱ ቱሉ ባርሴሎና 
ኦሊምፒክ ላይ የተቀጣጠለው የድል ችቦም አሁንም ድረስ 
ከትውልድ ትውልድ እየተወራረሰ ኢትዮጵያን ያኮሩ አያሌ 
ጀግና አትሌቶችን መፍጠር ችሏል።

በቅርቡ በተካሄደው 19ኛው የቡዳፔስት ዓለም 
ቻምፒዮና ከተገኙ ሜዳሊያዎች መካከል አንዱ በ 1ሺ 500 
ሜትር ሴቶች የተመዘገበው የብር ሜዳሊያ ተጠቃሽ ነው፡፡ 
ይህ ሜዳሊያ ደግሞ የዚህ ትውልድ የአትሌቲክስ ነፀብራቅ 
በሆነችው በ21 ዓመቷ ወጣት አትሌት የተመዘገበ ነው።   
በመካከለኛና ረጅም ርቀት ሩጫዎች ስኬት የገነነችው 
ኢትዮጵያ፤ በዓለም ቻምፒዮና የ 1500 ሜትር ውድድር  
1 የወርቅ 2 የብር እና 2 የነሃስ ሜዳሊያዎች በታሪኳ 
ተመዝግበዋል፡፡ አትሌት ቁጥሬ ዱለቻ፣ ገንዘቤ ዲባባ እና 
ጉዳፍ ጸጋይ የሜዳሊያዎቹ ባለቤቶች ሲሆኑ፤ አትሌት 
ድርቤ ወልተጂም ከሰሞኑ የተቀላቀለች የዚህ ትውልድ 
ኮከብ ነች።  ይህች ወጣት ኮከብ የአዲሱ ትውልድ ምሳሌና 
የወደፊቱም ተስፋ ናት። 

ቀደም ሲል በ800 ሜትር የምትታወቀው አትሌት 
ድርቤ ገና በ16 ዓመቷ ነበር በዓለም ከ18 ዓመት በታች 
የዓለም ቻምፒዮና ለኢትዮጵያ ሜዳሊያ ማስመዝገብ 
የቻለችው። የሪዮ ኦሊምፒክና የኦሪጎኑን የዓለም ቻምፒዮና 
ጨምሮም በበርካታ ዓለም አቀፍ ውድድሮች ተስፋ ሰጪ 

አቅም እንዳላት አሳይታለች። ባለፈው ዓመት በፖላንድ 
በተካሄደ ዳይመንድ ሊግ ለመጀመሪያ ጊዜ በርቀቱ ተካፍላም 
አትሌት ጉዳፍ ጸጋይን በመርታት ጭምር በርቀቱ ያላትን 
ተስፋ አሳይታለች፡፡ በዚሁ ቀጥላም በዓለም ቻምፒዮና 
መድረክ ከጠንካራ አትሌቶች ጋር ተፎካክራ ሜዳሊያ 
ልታጠልቅ ችላለች፡፡ ይህንን ተከትሎም ‹‹ከውድድሩ 
አስቀድሜ ሰርቼበት ስለነበር በውድድሩ ውጤት ላመጣ 
ችያለሁ፤ በዚህም ደስ ብሎኛል፡፡ ይህን ውጤት በቀጣይ 
ወደ ወርቅ ልቀይር እንደምችልም አሳይቶኛል›› ትላለች 
ወጣቷ ኮከብ። 

እያሉ ያዘጋጁትን ይሰጣሉ፡፡ ስዕሉን አዙረው ባገኙት 
ገንዝብ ማስቲካ፣ ከረሜላ፣ ፊኛ (አፉፋ) እና ሌሎች 
መጫወቻዎችን በመግዛት በደስታ ሲያሳልፉ እንደ ነበር 
ያስታውሳሉ፡፡ ወንድ ልጃቸውም እርሳቸው እንዳከበሩት 
እንዲያከብርና የማይረሳ ትዝታ ኖሯት ለሌሎች 
እንዲያስተላልፍ የአቅማቸውን ያህል እያስተማሩት 
ይገኛሉ፡፡ 

ሌላ ሠው እናስተዋውቃችሁ፡፡ ሃና መኮንን ትባላለች። 
የሁለት ሴቶች እና የአንድ ወንድ ልጅ እናት ናት፡፡ እሷም 
እንደ አቶ ታምራት ሁሉ አዲስ ዓመት ላይ ልዩ ትዝታ 
አላት። ‹‹አበባ አየሽ ወይ››ን ለመጨፈር ከአብሮ አደጎቿ ጋር 
ከበሮ በማስገዛት፣ ከበሮውንም ማን መምታት እንዳለበት 
ከተመራረጡ በኋላ፤ 

አበባ አየሽ ወይ፣ ለምለም
አበባ አየሽ ወይ፣ ለምለም

ባለእንጀሮቼ
ግቡ በተራ

እንጨት ሰብሬ
ቤት እስክሠራ

እንኳን ቤት እና
የለኝም አጥር

እደጅ አድራለሁ
ኮከብ ስቆጥር
ኮከብ ቆጥሬ
ስገባ ቤቴ

ትቆጣኛለች
የእንጀራ እናቴ

አደይ የብር ሙዳይ ኮለል በይ
አደይ የብር ሙዳይ ኮለል በይ …

ኤፍራታ አለሙ የአስር ዓመት ታዳጊ ናት፡፡ ሦስት 
ወንድሞች አሏት፡፡ እርሷ አበባ አየሽ ወይ የምትጨፍረው 
ለብቻዋ ነው፡፡ ለምን? ብትሉ ጓደኞቿ መጨፈር 
ባለመፈለጋቸው ነው፡፡ ይሁን እንጂ አያቶቿ ቤት ስትሄድ 
ከአጎቶቿ እና አክስቶቿ ልጆች ጋር በመጨፈር በደስታ 
እንደምታሳልፍ ትገልጻለች፡፡

የ 11 ዓመቱ ናታን ስለሺህ የእንኳን አደረሳችሁ 
ሥዕሎቹን በማዘጋጀት ለጎረቤቶቹ ይሰጣል፡፡ እነርሱ 
አካባቢ ብዙ ሠዎች ስለሚኖሩ ብዙ ሥዕሎቹን አዙሮ 
ከጨረሰ በኋላ ከቤተሰብ፣ ከጎረቤት እና ከጓደኞቹ ጋር 
በደስታ ስለሚያሳልፍ አዲስ ዓመት ሲመጣ በጣም ደስተኛ 
እንደሚሆን ይናገራል፡፡  

አቶ ሰለሞን እና ሃና የአዲስ ዓመት አከባበር የተለየ 
ነገር እንዳለው ያምናሉ፡፡ በዓል አከባበሩ ለልጅ ልጅ 
እንዲተላለፍ ከተፈለገም ወላጆች ልጆቻቸውን ማስተማር 
ይኖርባቸዋል፡፡ በተጨማሪም ከአካባቢያቸው ሳይርቁ 
በመጨፈር፤ ‹‹እንኳን አደረሳችሁ››ም በመባባል በዓሉን 
እንዲያከብሩት መደረግ እንዳለበት ይገልጻሉ፡፡ 

ልጆች እናንተስ ሥዕል እያዞራችሁ፤ ‹‹እንኳን 
አደረሳችሁ›› ለማለት አላሰባችሁም? ታዲያ ከሰፈራችሁ 
ብዙም መራቅ የለባችሁም፤ እሺ ልጆች፡፡ ‹‹አበባ አየሽ 
ወይ›› የምትጨፍሩ ሴት ልጆችም በተመሳሳይ ከሠፈራችሁ 
ብዙም ሳትርቁ እና መንገዶችን ስታቋርጡ በጥንቃቄ መሆን 
አለበት፡፡ ሌላው፣ ልጆች በበዓል ወቅት ስትመገቡ በልክ 
እና በጥንቃቄ መሆን እንዳለበት መዘንጋት የለባችሁም። 
እሺ ልጆች፡፡ 

ልጆችዬ፣ ለዛሬ በመልካም ምኞት እንሰነባበት 
አይደል?። አዲሱ ዓመት የስኬት፣ የጤና እና የደስታ 
ይሁንላችሁ!!! 

በማለት ጭፈራቸው ይቀጥላል፡፡ በመጨረሻም፤
ከብረው ይቆዩ ከብረው፣

  በዓመት ወንድ ልጅ ወልደው፣
ሰላሳ ጥጆች አስረው፣ 

        ከብረው ይቆዩ ከብረው፡፡
 በማለት ይመርቃሉ፡፡ ጨፍረው ያገኙትን ገንዘብ 

በመከፋፈል ከረሜላ፣ የጸጉር ማስያዣ (ጌጣ ጌጥ) እና ሌሎች 
ነገሮችን በመግዛት እንደሚያሳልፉትም ታስታውሳለች፡፡ 
የበዓሉ ቀንም አዲስ ልብስ በመልበስ እና ጸጉሯን በመተኮስ 
አምሮባት በዓሉን በደስታ እንደምታሳልፍ ትገልጻለች፡፡

  ሃና አዲስ ዓመትንም ይሁን ሌሎች በዓላት ማክበር 
ደስ ይላታል፡፡ ባህሉ እየተቀዛቀዘ ነው በሚል ቁጭት፤ 
ልጆቿ የቅርብ ጎረቤት እንዲሁም አያቶቻቸው ጋር ሄደው 
‹‹አበባ አየሽ ወይ›› እንዲሉ ከበሮ በመግዛት፣ ዜማ እና 
ግጥሙን በማለማመድ እንዲጨፍሩ ታደርጋለች፡፡ ወንድ 
ልጇም ሥዕል አዘጋጅቶ “እንኳን አደረሳችሁ” እንዲል 
ታበረታታዋለች፡፡ በቤተሰቦቻቸው እና ጎረቤቶቻቸውም 
‹‹እደጉ፤ ተመንደጉ፡፡ ዓመት ዓመት ያድርሳችሁ፡፡›› ተብሎ 
መመረቅ ትልቅ እድል እና የሚበረታታ ባህል  እንደሆነ 
ትናገራለች፡፡  

የአዲሱ ትውልድ የአትሌቲክስ ነፀብራቅ

የዓለም ቻምፒዮና የ 1500 ሜትር የብር ሜዳሊያ አሸናፊዋ ወጣት አትሌት ድርቤ ወልተጂ፣

በዘንድሮው ቻምፒዮና የርቀቱ የዓለም ክብረወሰን 
ባለቤት  ኬንዊቷ ፌይዝ ኪፕየጎን እንዲሁም በዓለም 
ቻምፒዮና 1500 ሜትር 1 የወርቅ እና 2 የነሃስ ሜዳሊያ 
ባለቤቷ ሲፈን ሃሰን  መሳተፋቸው ውድድሩ ከባድ ግምት 
እንዲያገኝ አድርጎት ነበር፡፡ ውድድሩ ከተጀመረም በኋላ 
የሁለቱ አትሌቶች ፉክክር በእጅጉ ቢጠበቅም ዙሩን 
በተመሳሳይ ብቃት ስታሸፍን የቆየችው ወጣቷ አትሌት 
ድርቤ የሜዳሊያ ፉክክር ማድረጓ ያልታሰበ ክስተት 
ሆኗል። በአስደናቂ ብቃትም ወጣቷ ኮከብ ሆላንዳዊቷን 
አትሌት ሲፋን ሀሰንን አስከትላ መግባት ችላለች፡፡ 

ድርቤ ውድድሩን ስታስታውስ ‹‹ከእነዚህ አትሌቶች 
ጋር መሮጤ ሞራል ሆኖኝ ነበር፤ ያለሁበትን ደረጃ ሊያሳየኝ 
የሚችል ውድድር በመሆኑ ደስተኛ ነበርኩ›› ትላለች፡፡ 

